
ሐሙስ 83ኛ ዓመት  ቁጥር  360    ነሐሴ 30 ቀን  2016   ዓ.ም   ዋጋ 10:00 ብዕራችን ለኢትዮጵያ ህዳሴ ይተጋል!

የማኅበራዊ ሚዲያን ... ወደ ገጽ 8 ዞሯል

የጎረቤቶች ሠላምና አብሮ ማደግን 
ዓላማ ያነገበው ፖሊሲ

አማን ረሺድ

ዜና ትንታኔ

ማኅበራዊ ሚዲያ በአግባቡ ጥቅም ላይ 
ከዋለ መረጃ መለዋወጫ መድረክ፤ ልምድ 
ማግኛ ሥርዓት፤ ዲሞክራሲ ማጎልበቻና ሀሳብ 
ማካፈያ ማዕድ ነው። ይህም ለሀገርና

የማኅበራዊ ሚዲያን 
አሉታዊ ተፅዕኖ እንዴት 

መከላከል ይቻላል?

ቃልኪዳን አሳዬ

ኢትዮጵያ ለአፍሪካና ለጥቁር ሕዝቦች የነፃነት 
ተምሳሌት ተደርጋ ትወሰዳለች፡፡ በተለይ ታላቁን 
ዓድዋ ድል ተከትሎ በርካታ የአፍሪካና ሌሎች ጥቁር 
ሕዝቦች ኢትዮጵያን የነፃነታቸው ተምሳሌት በማድረግ 
ነፃነታቸውን ለማስከበር አርዓያ አድርገው ተከትለዋታል፤ 
ስኬትም አስመዝግበዋል፡፡ በዚህ መነሻነትም የአፍሪካ 
ሀገራትን በአንድ ላይ ያሰባሰበው የአፍሪካ አንድነት 
ድርጅት እንዲመሠረት ምክንያት ሆናለች፡፡

የአፍሪካ አንድነት ድርጅት ከተመሠረተ በኋላ በርካታ 
ተግዳሮቶች ቢገጥሙትም ስኬት ያስመዘገበባቸው በርካታ 
ጉዳዮች አሉ፡፡ በተለይ የአፍሪካ ኅብረት መመሥረትን 
ተከትሎ አፍሪካውያን አሕጉራቸውን የበለፀገና ለዜጎቹ 
ምቹ ለማድረግ በርካታ ጥረቶችን ሲያደርጉ ቆይተዋል።

የአፍሪካን ልማት ወደፊት የሚያራምደው ፎረም

ሞገስ ፀጋዬ

ዜና ትንታኔ

ኢትዮጵያ ከአፍሪካ ቀንድ ሀገሮች ጋር በቋንቋን፣ በባሕል፣ 
ታሪክና በተፈጥሮ ሀብት የጠነከረ ትስሰር አላት። የኢትዮጵያ 
የውጭ ጉዳይና ሀገራዊ ደኅንነት ፖሊሲና ስትራቴጂ ሰነድ፤ 
ሶማሊያ ነፃ ከወጣችበት ጊዜ ጀምሮ ከኢትዮጵያ ጋር የነበራት 
ግንኙነት ጤናማ እንዳልነበረ የሚታወቅ ነው፡፡ በሁለቱ 
ሀገራት መካከል አንድ ጊዜ መለስተኛ ሌላ ጊዜ ደግሞ 
ከፍተኛ ጦርነት እንደተካሄደ ይታወቃል፡፡ በሶማሊያ 
በኩል የታላቋ ሶማሊያ መፈክር ከሁሉም ጎረቤቶቿ 
ጋር በተለይም ከኢትዮጵያ ጋር  ሲያቃቅራት የነበረ 
ጉዳይ ነው ይላል፡፡ 

ከዚህ ጋር በተያያዘ ሶማሊያ ሁልጊዜም 
ፀረ-ኢትዮጵያ ከሆኑ ወገኖች ጋር ስትሰለፍና 
የኢትዮጵያን ሠላም ስታውክ ቆይታለች፡፡ 
ኢትዮጵያ በዚህ ረገድ ከሶማሊያም ሆነ ከሌሎች 
ለሚመነጭ ስጋት የተጋለጠች ሆና ኖራለች። 
በአሁኑ ጊዜ ሁኔታዎች ተቀያይረዋል የሚለው 
ሰነዱ፤ የታላቋ ሶማሊያ ርዕዮተ-ዓለም ከስሯል። 
ሶማሊያ ከአስር ዓመት በላይ መንግሥት አልባ 
ሆናለች፡፡ ይሁን እንጂ የሶማሊያ መዳከም 
የፈጠረው ስጋት መኖሩን ያብራራል፡፡ 

በተፈጠረው ስጋት ምክንያት በሶማሊያ 
ውስጥ አክራሪነት እየተጠናከረ መጥቷል ያለው 
ሰነዱ፤ ለአክራሪዎችና ሽብርተኞች  በመነኻሪያነት 
ልታገለግል የምትችልበት ሁኔታ ፈጥሯል፡፡ የተለያዩ የፀረ-
ሠላም ኃይሎች ሶማሊያን እንደመነሻና መመላለሻ ማዕከል 
እየተጠቀሙ የኢትዮጵያን ሠላም ለማወክ የሚጣጣሩበት 
ሁኔታ ተፈጥሯል፡፡ በሶማሊያ መበታተንና ቀውስ በሀገራችን ሠላም 
ላይ ቀጥተኛ አደጋ ሆኖ መገኘቱን ያስረዳል፡፡

ኢትዮጵያ ሶማሊያ ሠላሟ የተረጋገጠ፣ ዴሞክራሲ እንዲሰፍን፣ 

የጎረቤቶች ሠላምና... ወደ ገጽ 8  ዞሯል

አቶ ተመስገን ጥሩነህ ከንቲባ አዳነች አበቤ ወይዘሮ ጫልቱ ሳኒየአፍሪካን ልማት ... ወደ ገጽ 8  ዞሯል



አዲስ ዘመን    ሐሙስ ነሐሴ 30 ቀን 2016 ዓ.ም

ዜና

ገጽ 2

ዳግማዊት አበበ

አዲስ አበባ፡- የባሌ ሮቤ-ጋሰራ- ኒር ወረዳዎችን 
የሚያገናኘው ዋና መንገድ በመቋረጡ ለችግር ተዳርገናል 
ሲሉ ነዋሪዎች ቅሬታ አቀረቡ። የባሌ ዞን መንገዶች ቢሮ 
በበኩሉ ለመንገዱ መቋረጥ ምክንያት የሆነው የተሰበረው 
የብረት ድልድይ ጥገና እየተደረገለት ይገኛል ብሏል፡፡

የሮቤ ከተማ ነዋሪ የሆኑት አቶ ሰለሞን ባይሴ 
ለኢትዮጵያ ፕሬስ ድርጅት እንደገለጹት፤ የባሌ ሮቤ-ጋሰራ-
ጊኒር መንገድ ግንባታ የተጓተተና ሕዝቡን ለእንግልት የዳረገ 
ነው። በእንቅርት ላይ ጆሮ ደግፍ እንዲሉ ሰሞኑን ድልድዩ 
በመሰበሩ ምክንያት መንገዱ ሙሉ ለሙሉ በመዘጋቱ 
ኅብረተሰቡ ችግር ውስጥ ይገኛል። 

በደምበል ከተማ የሚገኘው ድልድዩ ከባሌ ዞን ዋና 
ከተማ ባሌ ሮቤ ተነስቶ የምስራቅ ባሌ ወረዳዎችን የሚያገናኝ 
ወሳኝ መተላለፊያ መሆኑን ተናግረዋል።   

ድልድዩ በጣሊያን መንግሥት በ1934 ዓ.ም እንደተሠራ 
ይታወቃል ያሉት አቶ ሰለሞን፤ ለረዥም ዓመታት ለንግድና 
ለተለያዩ ጉዳዮች የሚመላለሱ በርካታ ተሽከርካሪዎችን 
አስተናግዷል ብለዋል።

ነገር ግን ጥራት ያለው እድሳት ያልተደረገለት ድልድይ 
በመሆኑ በተለያዩ ጊዜያት ሲበላሽ መጠነኛ ጥገና ሲደረግለት 
ቆይቷል፡፡ በቅርቡም ከባድ የጭነት ተሳቢ ተሽከርካሪ 
በድልድዩ ላይ ሲያልፍ ተሰብሮ ከሮቤ ወደ ጋሰራና ጊኒር 
የሚወስደው መንገድ ሙሉ በሙሉ አገልግሎት አቁሟል 
ሲሉ ችግሩን አስረድተዋል። 

“የሮቤ-ጋሰራ-ጊኒር መንገድ በመቋረጡ ለከፋ ችግር ተዳርገናል”
- የባሌ ዞን ነዋሪዎች 

“ለመንገዱ መቋረጥ ምክንያት የተሰበረ ድልድይ ጥገና እየተደረገለት ስለሆነ ነው”
- የባሌ ዞን መንገዶች  ቢሮ 

በአሁኑ ጊዜም ምንም አይነት መኪና መንቀሳቀስ 
ባለመቻሉ ኅብረተሰቡ ወንዙን ለመሻገር ለዋናተኞች 50 
ብር እየከፈለ እየተሻገረ ነው ያሉት አቶ ሰለሞን፤ ተለዋጭ 
መንገድ ባለመኖሩም ነጋዴዎች፣ የመንግሥት ሠራተኞች 

እንዲሁም ወደ ሮቤ ከተማ ሪፈር የተባሉ ታካሚዎች ለከፋ 
ችግር ተጋልጠዋል ሲሉ ያስረዳሉ።

የሚመለከተው አካል ድልድዩ በአስቸኳይ ጠግኖ 
መንገዱ ሥራ እንዲጀምር ማድረግ ይኖርበታል ያሉት አቶ 

ሰለሞን፤ የድልድዩ መልሶ መገንባት ኅብረተሰቡ ካለበት 
ጫና እንዲላቀቅ ያደርገዋል ብለዋል።

በመንገዱ መቋረጥም ነጋዴዎች ለከፍተኛ ወጪና 
እንግልት ተዳርገዋል የሚሉት ደግሞ የአካባቢው ነዋሪ አቶ 
ዓለሙ ገዛኸኝ ናቸው ፡፡

 መንገዱ ከተቋረጠ ሳምንት ሆኖታል ያሉት አቶ ዓለሙ፤ 
አሁን ላይ ለንግድ ከጋሰራ ወደ ሮቤ ከተማ ለመጓዝ በጎሮ 
ወረዳ በኩል ጥምጥም በሆነ መንገድ እንድንሄድ ተገደናል። 
ይህም ለተጨማሪ ወጪና እንግልት ዳርጎናል ብለዋል፡፡

መንገዱ በርካታ የንግድ እንቅስቃሴዎችን 
የሚያስተናግድ በመሆኑ ድልድዩ በፍጥነት መሠራት 
እንዳለበት ጠቁመው፤ የበርካታ ነጋዴዎችን ሥራ እያስተጓጎለ 
የሚገኘውን ችግር በአፋጣኝ መፍትሔ ሊሰጠው ይገባል 
ሲሉ ይጠይቃሉ።

የባሌ ዞን መንገዶች ቢሮ ኃላፊ አቶ ዴከማ ቦኮሉ 
በበኩላቸው፤ ከረጅም ዓመታት በፊት የተሠራው የብረት 
ድልድይ ከአቅም በላይ የሆነ ጭነት በማስተናገዱ መሰበሩን 
ገልጸዋል።

በአሁኑ ወቅት የኢትዮጵያ መንገዶች አስተዳደር ቦታው 
ላይ በመገኘት የተሰበረውን ድልድይ በመጠገን ላይ ይገኛል 
ያሉት አቶ ዴከማ፤ በቅርብ ጊዜም መንገዱ በጊዜያዊነት ሥራ 
ይጀምራል ብለዋል፡፡ በዘላቂነት ያለውን የመንገድ ችግር 
ለመቅረፍ የአስፓልት መንገድ ፕሮጀክት እየተሠራ ይገኛል 
ሲሉ አብራርተዋል፡፡

አሁን ላይ ኅብረተሰቡ አማራጭ መንገድ እንዲያገኙ 
ጥረት እየተደረገ መሆኑን ጨምረው አብራርተዋል።

ልጅዓለም ፍቅሬ

አዲስ አበባ፡- ከመስከረም አንድ 2017 ዓ.ም ጀምሮ 
ተግባራዊ በሚደረገው የኤሌክትሪክ ፍጆታ የታሪፍ 
ማሻሻያ ከ200 ኪሎ ዋት በታች ለሚጠቀሙ ደንበኞች 
ድጎማ እንደሚደረግ የኢትዮጵያ ኤሌክትሪክ አገልግሎት 
አስታወቀ። 

በኤሌክትሪክ ፍጆታ ላይ አዲስ የታሪፍ ማሻሻያ 
ማድረጉን አገልግሎቱ ትናንት በሰጠው መግለጫ 
አስታውቋል፡፡

የኢትዮጵያ ኤሌክትሪክ አገልግሎት ዋና ሥራ 
አስፈጻሚ ኢንጂነር ሽፈራው ተሊላ በሰጡት መግለጫ፤ 
ከመስከረም አንድ 2017 ዓ.ም ጀምሮ በኤሌክትሪክ ፍጆታ 
ላይ የታሪፍ ማሻሻያ ተደርጓል፡፡ በታሪፍ ማሻሻያው 
ከ200 ኪሎ ዋት በታች ለሚጠቀሙ ደንበኞች ድጎማ 
ይደረጋል ብለዋል፡፡ 

ድጎማ የሚደረግላቸው የኤሌክትሪክ ተጠቃሚዎች 
ከአጠቃላይ ደንበኞች 73 በመቶ የሚሆኑትን 
የሚያጠቃልል መሆኑንም አብራርተዋል፡፡

በማሻሻያው 50 ኪሎ ዋት የሚጠቀሙ ደንበኞች 
የማሻሻያ ታሪፉን 75 በመቶ፣ ከ50 እስከ 100 ኪሎ 
ዋት የሚጠቀሙ ደንበኞች 40 በመቶ እንዲሁም ከ100 
እስከ 200 ኪሎ ዋት የሚጠቀሙት አራት በመቶ ድጎማ 
እንደሚደርግላቸው  ኢንጂነር ሽፈራው ተናግረዋል፡፡

የታሪፍ ማሻሻያው ተግባራዊ መደረጉ በተለይ 
የኢነርጂውን ዘርፍ በማጎልበት የኢኮኖሚውን ልማት 
ለማስቀጠል ትልቅ ድርሻ አለው ብለዋል፡፡

ማሻሻያው ከተደራሽነትና ከአገልግሎት ጥራት 
እንዲሁም በተቋሙ ጤናማ የፋይናንስ ቁመና ለመገንባት 
እንደሚያግዝም ነው የገለጹት፡፡

እንደ ኢንጂነር ሽፈራው ገለጻ፤ የታሪፍ ማሻሻያው 
ደንበኞች የተጋነነ የአገልግሎት ክፍያ እንዲከፍሉ 
ሳይሆን ተቋሙ ለተለያዩ መሠረተ ልማት ያወጣቸውን 
እና የሚያወጣቸውን ወጪዎች እንዲመልስ ለማድረግ 
ነው።  ይህም የማይሆን ከሆነ ተቋሙ አገልግሎት 
መስጠት የማይችልበት ሁኔታ ውስጥ ይገባል።

ኢንጂነር ሽፈራው፤ የታሪፍ ማሻሻያው የተቋሙ 
የፋይናንስ ቁመና ለማስተካከል፣ በዘርፉ ተጨማሪ 

ኢንቨስትመንት ለማጎልበት መሆኑን ጠቅሰው፤ 
ማሻሻያው አነስተኛ ገቢ ያላቸው የኅብረተሰብ ክፍሎች 
እንዲሁም የተገልጋዩ የመክፈል አቅም ከግምት ውስጥ 
ያስገባ መሆኑን አብራርተዋል፡፡

ከዚህ በፊት በሰዓት 50 ኪሎ ዋት የሚጠቀሙ 
ደንበኞች ይከፍሉት ከነበረው 27 ሳንቲም አሁን 35 
ሳንቲም የሚከፍሉ መሆኑን በመጥቀስ ታሪፉ የተገልጋዩን 
አቅም ያገናዘበ መሆኑን በአስረጅነት አቅርበዋል፡፡ ይህም 
በየሩብ ዓመቱ የሚጨምር ሲሆን ማሻሻያም በ16 ዙር 
እስከ አራት ዓመት የሚተገበር መሆኑንም በመግለጫው 
አመላክተዋል።

አገልግሎቱ በ2016 በጀት ዓመት 54 ቢሊዮን 
ብር ለኤሌክትሪክ መሠረተ ልማት ጥገና እንዲሁም 
በ57 ሚሊዮን ለተለያዩ ማኅበራዊ አገልግሎቶች ድጋፍ 
አድርጓል ያሉት ኢንጂነር ሽፈራው፤ በ2017 በጀት 
ዓመትም ስድስት ሺህ ደንበኞች፣ 200 አዳዲስ የገጠር 
ቀበሌዎችንና ከተሞችን የኤሌክትሪክ አገልግሎት 
በማስጠቀም 58 ቢሊዮን ብር ለመሰብሰብ እቅድ 
መያዙን ጠቁመዋል፡፡

በታሪፍ ማሻሻያው ከ200 ኪሎ ዋት በታች 
ለሚጠቀሙ ደንበኞች ድጎማ ይደረጋል

ኢንጂነር ሽፈራው ተሊላ

አማን ረሺድ

አዲስ አበባ፡- ለኅብረተሰቡ ቅሬታ ምንጭ የሆኑ 
የአገልግሎት አሰጣጥና የመልካም አስተዳደር ችግሮችን 
ለመቅረፍ በመንግሥት ተቋማት ሪፎርም እየተከናወነ 
መሆኑን የፌዴራል ሲቪል ሰርቪስ ኮሚሽን አስታወቀ።

ኮሚሽኑ ጳጉሜን 2 ቀን 2016 ዓ.ም  "ሪፎርም ለላቀ 
አገልግሎት" በሚል መሪ ሃሳብ የሚከበረውን የሪፎርም ቀን 
ምክንያት በማድረግ ትናንትና መግለጫ ሰጥቷል።

የተቋሙ ምክትል ኮሚሽነር ስመኝ ውቤ እንደገለጹት፤ 
ኅብረተሰቡ ቅሬታ የሚያነሳበትን የአገልግሎት አሰጣጥና 
የመልካም አስተዳደር ችግር ለመቅረፍ መንግሥት ሰፊ 
የሪፎርም ሥራ ሠርቷል፡፡

በኮሚሽኑ አቅራቢነት የፀደቀው የመንግሥት 
አስተዳደርና አገልግሎት ፖሊስ በየደረጃው የሚገኙ አካላት 
ውይይት አድርገውበት ሥራ ላይ መዋሉን አስረድተዋል፡፡  

ፖሊሲውን ወደ ተግባር ለመቀየር የሚያስችሉ የሕግ 
ማዕቀፎች እየተዘጋጁ መሆኑን ጠቅሰው፤ ፖሊሲው 
በሀገር አቀፍ ደረጃ የሚስተዋለውን የአገልግሎት 
አሰጣጥና የመልካም አስተዳደር ችግር ይቀርፋል ተብሎ 
እንደሚጠበቅ አመላክተዋል።

ቀድሞ የነበረው ፖሊሲ ሁለት ነጥብ አምስት ሚሊዮን 
ለሚሆኑት የመንግሥት ሠራተኞች ግልጽ አቅጣጫ የሚሰጥ 
እንዳልነበር አስታውሰው፤ አሁን የተዘጋጀው ፖሊሲ 
አደረጃጀትን፣ ብቃትን፣ አገልግሎትንና ዲጂታላይዜሽንን 
የተመለከቱ ጉዳዮችን በውስጡ ማካተቱን አስታውቀዋል።       

ሪፎርሙ ሁሉም ተቋማት በአንድ ጊዜ የሚተገበሩት 
ሳይሆን በሦስት ምዕራፍ ተከፋፍሎ እንደሚተገበር 
ጠቁመው፤ በመጀመሪያው ምዕራፍ ሲቪል ሰርቪስ 
ኮሚሽንን ጨምሮ ስምንት ሚኒስቴር መሥሪያ ቤቶች ወደ 
ተግባር መግባታቸውን ተናግረዋል። 

ትምህርት ሚኒስቴር፣ ገንዘብ ሚኒስቴር፣ የሥራና 
ክህሎት ሚኒስቴር፣ ቴክኖሎጂና ኢኖቬሽን ሚኒስቴር፣ 
ግብርና ሚኒስቴር ፣ የጤና ሚኒስቴርና ገቢዎች ሚኒስቴር 
በመጀመሪያው ዙር የሪፎርም ሥራ ከተካተቱ ተቋማት 
መካከል መሆናቸውን ገልጸዋል። 

በቀጣይ ደግሞ በሁለተኛው ዙር የሪፎርም ሥራ 
ተጨማሪ የመንግሥት ተቋማት እንደሚካተቱ አንስተው፤ 

ቀልጣፋ አገልግሎት ለሕዝቡ መስጠት እንዲችሉ 
መንግሥት ጠንካራ የሪፎርም ሥራዎችን አጠናክሮ 
ይቀጥላል ብለዋል።

የፌዴራል ተቋማት ፖሊሲያቸውን መፈተሽ፣ 
ሥራዎቻቸውን ከወረቀት ወደ ዲጂታል የመቀየርና ዘመናዊ 
አገልግሎት ሥርዓትን መዘርጋት በሪፎርሙ የሚተገበሩ 
ሥራዎች መሆናቸውን አመላክተዋል፡፡

የአዲስ አበባ ከተማ ላይ ከመሬት አስተዳደር ጋር 
በተገናኘ እንዲሁም የሲቪል ምዝገባና የነዋሪነት አገልግሎት 
ጋር በተገናኘ የሪፎርም ሥራዎች ተሠርተው ተግባራዊ 
ለውጥ እያመጡ መሆኑን አስረድተዋል፡፡

የሪፎርም ሥራ በአንድ ወቅት ተጀምሮ የሚያልቅ 
ሥራ አለመሆኑን የገለጹት ምክትል ኮሚሽነሯ፤ ቀጣይነት 
ያለውና በየጊዜው እየተገመገመ ወደተለያዩ ዘርፎች 
የሚስፋፋ ሥራ እንደሚሠራ አመላክተዋል።

በሌላ በኩል ጷጉሜን ሁለት ቀን 2016 ዓ.ም "ሪፎርም 
ለላቀ አገልግሎት" በሚል መሪ ሃሳብ የሚከበረውን 
የአገልጋይነትና የሪፎርም ቀን በማስመልከት ሁሉም 
የመንግሥት ሠራተኞች ቅዳሜ ሙሉ ቀን ለማኅበረሰቡ 
አገልግሎት በመስጠት እንደሚያከብሩ ጠቁመዋል። 

ዕለቱን ለማክበር ቅድመ ዝግጅት እየተደረገ ሲሆን፤ 
በዕለቱ ባለፉት አምስት ዓመታት የተከናወኑ የሪፎርም 
ሥራዎች ውጤታማነት በተመለከተ የፓናል ውይይት 
እንደሚካሄዱ ተናግረዋል።

የኅብረተሰቡ ቅሬታ ምንጭ የሆኑ አገልግሎቶችን 
ለማስተካከል ሪፎርም እየተሠራ ነው

ምክትል ኮሚሽነር ስመኝ ውቤ

ዜና

ሄለን ወንድምነው

አዲስ አበባ፡- ባለፉት የለውጥ ዓመታት ያጋጠሙትን 
ውስብስብ ችግሮች በሕዝቡ ትብብርና በአመራሩ ቁርጠኝነት 
መቋቋም መቻሉን የመንግሥት ኮሙኒኬሽን አገልግሎት 
አስታወቀ። አምስቱ የጷጉሜን ቀናት በተለያዩ ስያሜዎች ተከብረው 
እንደሚውሉ ተመላክቷል፡፡

የመንግሥት ኮሙኒኬሽን አገልግሎት የ2016 ዓ.ም የጷጉሜን 
ቀናትን ስያሜና አከባበር በተመለከተ በትናንትው ዕለት መግለጫ 
ሰጥቷል፡፡

የመንግሥት ኮሙኒኬሽን ሚኒስትር ዴኤታ አቶ ከበደ ደሲሳ 
በሰጡት ጋዜጣዊ መግለጫ እንዳስታወቁት፤ ባለፉት የለውጥ 
ዓመታት ኢትዮጵያ ከነበረችበት አዙሪት ያሻገሩና ታሪክ ቀያሪ 
በርካታ ሥራዎች ተከናውነዋል፡፡

ባለፉት የለውጥ ዓመታት ሀገርን ሊያጠፋ የሚችል ጦርነት፣ 
ግጭቶችና የውጭ ሀገር ጫናዎች ያጋጠሙ ቢሆንም በሕዝቡ 
ትብብርና በአመራሩ ቁርጠኝነት በመቋቋም የኢትዮጵያን አንድነትና 
ሉዓላዊነት ማጽናት መቻሉን አስታውቀዋል፡፡

ኢትዮጵያ በጠላቶች ምኞትና ፍላጎት ሳትፈርስ ከበፊቱ በተሻለ 
ደረጃ ላይ መቆም ችላለች ያሉት አቶ ከበደ፤ ግጭቶችን በዘላቂነት 
ለመፍታት በተወሰዱ ርምጃዎች በተለይ በሰሜኑ የሀገሪቱ ክፍል 
አጋጥሞ የነበረውን አውዳሚ ጦርነት በሠላማዊ መንገድ እንዲቋጭ 
መደረጉን አስገንዝበዋል፡፡

መቼም ሊሳካና ሊጠናቀቅ አይችልም ሲባል የቆየው 
የኢትዮጵያውያን የጋራ ዐሻራ የሆነው የህዳሴ ግድብም ኃይል 
ማመንጨት የጀመረው ባለፉት የለውጥ ዓመታት መሆኑን 
ገልጸዋል፡፡

የለውጡ ዓመታት አምራች ኢንዱስትሪዎች በሙሉ 
አቅማቸው የሚያመርቱበትን ምቹ ሁኔታ የተፈጠረበት፣ የተለያዩ 
የቱሪስት መዳረሻ ቦታዎችን የለሙበት፣ ኢትዮጵያ ከምትታወቅበት 
ስንዴ ልመና ወጥታ በስንዴ ራሷን የቻለችበት እና ሌሎች በርካታ 
ስኬቶች የተመዘገቡበት ነው ብለዋል፡፡

በሌላ በኩል አምስቱ የጷጉሜን ቀናት አብሮነትን በሚያጎለብቱ 
መልካም ተግባራት ለማክበር ታቅዷል ያሉት አቶ ከበደ፤ በዚሁ 
መሰረት  ጷጉሜን 1 የመሻገር ቀን፣ ጷጉሜን 2 የሪፎርም ቀን፣ 
ጷጉሜን 3 የሉዓላዊነት ቀን፣ ጷጉሜን 4 የኅብር ቀን፣ ጷጉሜን 
5 የነገ ቀን በሚል ስያሜ በተለያዩ ዝግጅቶች እንደሚከበሩ 
አስታውቀዋል።

ጷጉሜን 1 ቀን ባለፉት የለውጥ ዓመታት በህዳሴ ግድብ፣ በበጋ 
መስኖ ስንዴ ልማት፣ በኢትዮጵያ ታምርትና በሌሎች ሥራዎች 
የተገኙ ስኬቶችን ለማሳየት እና ያጋጠሙ ችግሮችን በመፍታት 
በቀጣይ ዓመት የተሻለ ስኬት ለማስመዝገብ መሆኑን አስረድዋል፡፡ 

ጷጉሜን 2 ቀን የሀገሪቱን ተቋማት ለማዘመን፣ የመልካም 
አስተዳደር ችግሮችን ለመፍታት፣ ፈጣን የኢኮኖሚ እድገት 
ለማስመዝገብ፣ የተጀመሩ የተቋም ግንባታና የሪፎርም ሥራዎችን 
አጠናክሮ በሚያስቀጥል መልኩ ይከበራል ብለዋል።

ጷጉሜን 3 ቀን ግጭቶችና የሀገርን ሉዓላዊነት በሚያስከብሩ 
መርሐግብሮች የሚከበር ሲሆን፤ ሁሉንም የኅብረተሰብ ክፍል 
የሚያሳትፍ የብሔራዊ መዝሙር የመዘመር እና የሀገሪቱን የሰንደቅ 
ዓላማ የመስቀል መርሐግብር እንደሚከናወን ገልጸዋል።

ጷጉሜን 4 ቀን ኅብረተሰቡ በማንነት በቋንቋ፣ በብሔርና 
በሃይማኖት ሳይለያይ የአብሮነት እሴትን በማጉላት እንደሚከበር 
ተናግረዋል።

ጷጉሜን 5 ቀን የነገን ትውልድ ታሳቢ ያደረጉ ሥራዎች 
ተጠናክረው እንዲቀጥሉና ማኅበረሰቡ የበኩሉን ድጋፍ እንዲያደርጉ 
በሚጠቁሙ መርሐግብሮች እንደሚከበር ጠቁመዋል።

በአዲስ አበባና በሌሎች ከተሞች የተጀመረ የኮሪደር ልማት 
እና ሌሎች የነገ ትውልድን ታሳቢ ያደረጉ ሥራዎች ተጠናክረው 
እንደሚቀጥሉ አመላክተዋል፡፡

አምስቱም የጷጉሜን ቀናት በሁሉም ክልሎችና ከተማ 
አስተዳደሮች፣ በፌደራል ተቋማት፣ በውጭ ሀገር በሚገኙ 
የሀገሪቱ ቆንስላ ጽሕፈት ቤቶችና በማኅበረሰቡ ዘንድ በድምቀት 
እንደሚከበሩ አመላክተዋል።

ባለፉት የለውጥ ዓመታት የጷጉሜን ቀናት የዜጎችን አንድነትና 
አብሮነት በሚያጎላ መልኩ በልዩ ልዩ ዝግጅቶች በድምቀት 
መከበራቸውን ይታወሳል።

አምስቱ የጷጉሜን ቀናት በተለያዩ 
ስያሜዎች ተከብረው ይውላሉ

- በለውጡ ዓመታት ያጋጠሙትን 
  ውስብስብ ችግሮች በሕዝቡ ትብብር 
  መቋቋም ተችሏል 

አቶ ከበደ ደሲሳ

ፎ
ቶ

 - 
ሀዱ

ሽ
 አ

ብ
ርሀ

ዳግማዊት አበበ

አዲስ አበባ፡- 100 የኤሌክትሪክ የከተማ አውቶብሶች 
በግዥ ሂደት ላይ መሆናቸውን የአዲስ አበባ የከተማ 
አውቶብስ አገልግሎት ድርጅት አስታወቀ፡፡

የአዲስ አበባ የከተማ አውቶብስ አገልግሎት ድርጅት ዋና 
ሥራ አስኪያጅ አቶ አካሉ አሰፋ ለኢትዮጵያ ፕሬስ ድርጅት 
እንደገለጹት፤ የአዲስ አበባን ከተማ ትራንስፖርት ችግር 
ለመቅረፍ ድርጅቱ ከሚመለከታቸው አካላት ጋር በቅርበት 
እየሠራ ይገኛል፡፡

አሁን ባለው መረጃ የአዲስ አበባ ከተማ አስተዳደር 
ያለውን የትራንስፖርት ችግር ለመቅረፍ 100 የኤሌክትሪክ 
የከተማ አውቶብሶች በግዥ ሂደት ላይ ነው ብለዋል ፡፡

የአውቶብሶቹ ወጪ ሙሉ በሙሉ በከተማ አስተዳደሩ 
የተሸፈነ መሆኑን ያነሱት አቶ አካሉ፤ ግዥው ተጠናቆ ወደ ሀገር 
ሲገቡም በቀጥታ ወደ ስምሪት እንደሚገቡም ተናግረዋል፡፡

እንደ ሥራ አስኪያጁ ገለጻ፤ የአውቶብሶቹ የግዥ ሂደት 
በጥሩ ደረጃ ላይ የሚገኙ መሆኑን ጠቁመው፤ ግዥው ተጠናቆ 
የኤሌክትሪክ አውቶብሶቹ ወደ ሥራ ሲገቡም የነዳጅ ወጪን 
የሚያድኑ እና የአየር ንብረት ለውጥን በመከላከል ረገድም 
ከፍተኛ አስተዋፅዖ የሚያበረክቱ ይሆናሉ ብለዋል፡፡

የኤሌክትሪክ አውቶብሶቹ የኤሌክትሪክ ኃይል ለመሙላት 
(ቻርጅ ለማድረግ) በሸጎሌና እና በቃሊቲ የተገነቡት መሠረተ 
ልማቶች ወሳኝ መሆናቸውን ያነሱት አቶ አካሉ፤ በቀጣይም 
በርከት ያሉት ቻርጅ ማድረጊያ ማዕከሎችን ለመገንባት 
እንደሚሠራ አመልክተዋል፡፡

 በዓለም ላይ ያለው የኤኤክትሪክ መኪናዎች ዋጋ 

100 የኤሌክትሪክ አውቶብሶች በግዥ ሂደት ላይ ናቸው

ከፍተኛ ቢሆንም የአየር ንብረት ለውጥን ከመከላከል፣ የነዳጅ 
ፍጆታን ከመቀነስ እንዲሁም ለጥገና የሚወጣን ከፍተኛ ወጪ 
ከመቀነስ አንጻር ጥቅማቸው እንደሚያመዝንም ገልጸዋል፡፡

አቶ አካሉ፤ ድርጅቱ 30 በመቶ የሚሆነውን የከተማዋን 
የትራንስፖርት አገልግሎት የሚሰጥ ነው፡፡ በመስከረም ወር 
ተማሪዎች ትምህርት የሚጀምሩበትና የተለያዩ እንቅስቃሴዎች 
የሚጨምሩበት ጊዜ ከመሆኑ ጋር ተያይዞ አገልግሎት እየሰጡ 
ያሉ አውቶብሶችንና አገልግሎት ያቆሙ አውቶብሶችን በማደስ 
ወደ ሥራ እንዲገቡ እየተደረገ ነው። በዚህ የክረምት ወቅትም 
በልዩ ሁኔታ የእድሳት ፕሮጀክት በመንደፍ ጥገና ላይ ትኩረት 

ተሰጠቶ በመሥራት በርካታ አውቶብሶች ወደ ሥራ እንዲገቡ 
ተደርጓል ብለዋል፡፡ 

70 የተማሪ አውቶብሶች በድርጅቱ ይገኛሉ ያሉት ሥራ 
አስኪያጁ፤ ያለውን የወላጅ ፍላጎት በማገናዘብ ለማሰማራት 
መታቀዱን ገልጸዋል፡፡

በአጠቃላይ አገልግሎት እየሰጡ ያሉ አውቶብሶች 
እንዲሁም የተማሪ አውቶብሶችን (ባሶችን) ያለውን የተገልጋይ 
ቁጥር እንዲመጣጠን በማድረግ የትራንስፖርት ዘርፉ ላይ 
ያሉ ችግሮችን ለመቅረፍ በርካታ ሥራዎች እየተከናወኑ 
መሆናቸውን ተናግረዋል፡፡ 

ሳሙኤል ወንደሰን

ዜና ሐተታ  

ወጣት እመቤት ለማ ትባላለች። የተወለደችው በዲላ 
ከተማ ሲሆን የ10ኛ ክፍል ትምህርቷንም ያጠናቀቀችው 
በዚሁ ከተማ ነው። እመቤት ለአራት ዓመታት 
በሀዋሳ ኢንዱስትሪ ፓርክ ውስጥ ሠርታለች። አሁን 
የምትኖረውም በሀዋሳ ከተማ ነው። 

በዲላ ከተማ ሆና የሀዋሳ ኢንዱስትሪ ፓርክ በርካታ 
ሠራተኞችን መቅጠር እንደሚፈልግ ከቀበሌ ሰምታ 
ደስተኛ ሆና ሥራ መጀመሯን ገልፃ፤ በፓርኩ የመጀመሪያ 
የወር ደመወዟ 750 ብር ነበር። አሁን ላይ ግን የሦስት ሺህ 
ብር ተከፋይ መሆኗን ትናግራለች። 

በፓርኩ የሥራ ዕድል ከማግኘቷ በፊት ምንም አይነት 
የሥራ ልምድ እንዳልነበራት እና አሁን ላይ የልብስ ስፌት 
ባለሙያ መሆኗን ተናግራ፤ ይህንን ሙያ ለመቅሰም 
በፓርኩ ከሁለት ወር በላይ ሥልጠና የወሰደች ቢሆንም 
አሁን ላይ ሱሪ መሥራት እንደማትችል ገልፃለች። 

አንድ ሙሉ ሱሪ ለመሥራት 74 ማሽኖች መጠቀም 
እንደሚያስፈልግ እና ከዚህ ውስጥ ስድስት ማሽኖች 
ላይ በሚገባ መሥራት እንደምትችል የገለጸችው ወጣት 
እመቤት፤ ወደፊት ከፓርኩ ባገኘችው ሙያና ልምድም 
የራሷን ድርጅት መክፈት እንደምትመኝ ተናግራለች። 

አባቷ መምህር እናቷ ደግሞ የቤት እመቤት 
ናቸው። ቤተሰቦቿ ራሷን እንድትችል እንጂ እነሱን 
እንድትረዳ አይፈልጉም። ሆኖም በአቅሟ ልክ ቤተሰቦቿን 
እንደምትደግፍ ተናግራለች። 

እንደ ወጣት እመቤት ገለፃ፤ አሁን ላይ በኢትዮጵያ 

ከፍተኛ የሥራ አጥ ቁጥር አለ። ማንኛውንም የተገኘውን 
ሥራ በመሥራት ራስን ለማሻሻል መሞከር ይገባል። 
ወጣቶች አላስፈላጊ ተግባራትን እና አልባሌ ቦታዎች 
ከመዋል ሥራ ለመሥራት መታተር አለባቸው። “እኔም 
አሁን ካለሁበት የተሻለ ሥራ እስካገኝ ድረስ በሀዋሳ 
ኢንዱስትሪ ፓርክ እሠራለሁ” ብላለች። 

በፓርኩ ቁርስና ምሳ አለ። እራትና የቤት ኪራይ ግን 
በወርሐዊ ደመወዟ እየከፈለች እንደምትጠቀም ተናግራ፤ 
በፓርኩ የምንሠራው ሥራና የሚከፈለው ደመወዝ 
ተመጣጣኝ አለመሆኑን ተናግራለች። የሚመለከተው 
አካል ይህንን ጉዳይ እንደራሱ ሊመለከተው ይገባል 
ብላለች። 

ወጣት ወይንሸት እንድራሠም ልክ እንደ እመቤት 
በሀዋሳ ኢንዱስትሪ ፓርክ የሥራ ዕድል የተፈጠረላት 
ሲሆን አሁን ላይ የአሥር ወር ልምድ አላት። አባቷ 
ሽማግሌ እናቷ ደግሞ የቤት እመቤት ናቸው። እነሱን 
ለመደገፍ ሥራ መጀመሯን ገልፃ አሁን ላይ ባለትዳርና 
የልጅ እናት መሆኗን ገልፃለች። 

ወደ ሥራ ስትሄድ የአራት ዓመት ልጇን እናቷ ጋር 
እንደምታቆይ ተናግራ፤ በምታገኘው ወርሐዊ ገቢ ኑሮን 
መምራት እንደከበዳት ተናግራለች። ነገር ግን በፓርኩ 
ቁርስ እና ምሳ መኖሩ ሕይወቷን በትንሹም ቢሆን 
ማቅለሉን ገልፃ በፓርኩ ያገኘችው የሥራ ዕድል የሰው እጅ 
ከመጠበቅ እንዳላቀቃት ተናግራለች። 

በወር የምታገኘው ደመወዝ አንድ ሺህ ሁለት መቶ 
ብር መሆኑን ገልፃ ብሩ ትንሽ ቢሆንም ሕይወቴን ግን 
ደግፎኛል ብላለች። የወርሐዊ ደመወዙ መጠን ሊሻሻል 
እንደሚገባው ተናግራ ይህ መገኘቱ ራሱ እፎይታን 

የሚሰጥ መሆኑን ገልፃለች። 
በመንግሥት ኮሙኒኬሽን አገልግሎት አስተባባሪነት 

የመገናኛ ብዙኃን ባለሙያዎች በሀዋሳ ኢንዱስትሪያል 
ፓርክ የመስክ ምልከታ አድርገዋል። በእለቱ የመንግሥት 
ኮሙኒኬሽን አገልግሎት ሚኒስትር ዴኤታ ሠላማዊት ካሣ 
እና የኢንዱስትሪ ፓርኮች ልማት ኮርፖሬሽን የማርኬቲንግ 
ፕሮሞሽን እና የኢንቨስትመት ዘርፍ ምክትል ዋና ሥራ 
አስፈፃሚ አቶ ዘመን ጁነዲን ተገኝተዋል። 

አቶ ዘመን ጁነዲን በወቅቱ እንደገለጹት፤ በኢትዮጵያ 
በኢንዱስትሪ ፓርኮች ልማት ፈር-ቀዳጅ የሆነው የሐዋሳ 
ኢንዱስትሪ ፓርክ ባለፉት ዓመታት በአልባሳትና ጨርቃ 
ጨርቅ ዘርፍ ከፍተኛ የውጭ ምንዛሪ ግኝትን በማምጣት፤ 
የገበያ ትስስር በመፍጠር እንዲሁም ተኪ ምርትን 
በማምረትና ለኢትዮጵያውያን ወጣቶች የእውቀት 
ሽግግርን በመፍጠር በኩል ከፍተኛ አስተዋፅዖ እያበረከተ 
እንደሚገኝ ተናግረዋል። 

በፓርኩ ከ24 ሺህ በላይ ለሚሆኑ ሰዎች የሥራ 
ዕድል ተፈጥሯል። የአንድ ዓመት አፈፃፀሙን እንኳን 
ብንመለከት በአውሮፓ እና በአሜሪካ ገበያዎች ላይ 
ተወዳዳሪ እና ተመራጭ የሆኑ አልባሳትና የጨርቃ 
ጨርቅ ውጤቶችን በማምረት ከ44 ሚሊዮን ዶላር በላይ 
አስገኝቷል ብለዋል። 

ኢንዱስትሪ ፓርኮች የኮርፖሬሽኑ ሀብቶች እንደሆኑ 
ሁሉ በፓርኮቹ ውስጥ የሚሠሩ ሠራተኞቹም ሀብቶቹ 
ናቸው ያሉት አቶ ዘመን፤ ዝቅተኛ የደመወዝ መጠን 
እንዲስተካከል ማድረግ የኮርፖሬሽኑ ኃላፊነት ባይሆንም 
ከሴቶችና ማኅበራዊ ጉዳይ ሚኒስቴር እና ከሥራና ክህሎት 
ሚኒስቴር ጋር በቅርርብ እየሠራንበት እንገኛለን ብለዋል። 

የሀዋሳ ኢንዱስትሪ ፓርክ - የ24 ሺህ ሰዎች እንጀራ



 አዶኒስ (ከሲኤምሲ)

አንድ ወዳጄ ከሀገር ውጪ ሄዶ ለአንድ ሁለት ዓመታት 
ቆይቶ መጣና ተገናኘን። እንዴት ነበር ቆይታ? ሀገሩን 
እንዴት አገኘኸው? እያሉክ ጥያቄ ደረደርኩ። "ቆይታ ጥሩ 
ነበር" እያለ ወጉን ቀጠለ፤ እኔም ማድመጤን። "የሀገሩን 
ነገር አታንሺው" ሲል በቁጭት መንፈስ አወጋኝ ።

 "በሙቀት ወቅት ልብ የሚያጠፋ፣ መተንፈስን 
የሚከለክል የት ልድረስ? የት ልግባ? የሚያሰኝ ወበቅ 
ነው። ኤሲ ካለበት ቦታ ወጣ ሲባል ወላፈኑ ነው 
የሚጋረፈው። እምነግርሽ የአንገት መጣመም ድረስ ነው 
አደጋው በክረምቱም በበጋውም። ክረምቱ ደግሞ ሌላ 
ተዓምር የሚያሰኝ ነው ።  

እጅን ሳይቀር በጓንት፣ ቤቱ፣ መኪናው፣ መኝታ 
ክፍሉ … የሰው ልጅ  ባለባቸው ቦታ ሁሉ በኤሌክትሪክ 
ማሞቂያ (ሂተር) ነው ነፍስ የሚዘራው። ምን አለፋሽ 
በዚህ ሁሉ የአየር ንብረት መቃወስ ውስጥ እነሱ ’ገሀነምን 
ገነት አድርገው እየኖሩ ነው።  

እኛ ደግሞ ገነቱን…" አለ። በውስጤ በእጅ የያዙት 
ወርቅ እንደመዳብ አልኩ። ሁሉም ሰው በዚህ ልክ 
ቢያየውና ቢሰማው ምንኛ ሀገራችን የጀመረችውን 
የአረንጓዴ ዐሻራ ችግኝ ተከላ መርሐ ግብር ለማሳካት 
ግንባር ቀደም በሆንን ኖሮ፤ የዓለምን የአየር ንብረት 
ለመቆጣጠር ለሚደረገው ጥረት አስተዋፅዖው ከፍተኛ 
መሆኑን በተረዳነው ነበር። 

አረንጓዴ ዐሻራ የሚለው ቃል በሁሉም ሰው አዕምሮ 
ውስጥ አለ። አረንጓዴ ዐሻራ ሲባልም ከፊት ድቅን 
የሚለው በየዓመቱ  የዓለምን ክብረወሰን ለመስበር 
የሚደረገው የአንድ ጀምበር ብዙ ችግኞችን የመትከል 
የዘመቻ ቀን ሊሆን ይችላል። አረንጓዴ ዐሻራ ከዛ ያለፈ 
ነው ትልቅ መልዕክት አለው። ከዓላማው ጎን ለጎን አቅዶ 
የማሳካት ትርጉሙም ከፍ ያለ ነው። ከሀገር አልፎ ለዓለም 
የሚተርፍ በአርዓያነት የሚጠቀስ ነው። 

ቀደም ባሉት ዘመናት አንድ ሁለት ትዝ የሚሉኝ 
ነገሮች ነበሩ። ችግኝ መትከል እና የደን ጥበቃ፤ በወቅቱ 
ቅጥረኛ የደን ጠባቂዎች ነበሩ። ደኑ ውስጥ ገብቶ ዛፍ 
ሲቆርጥ የተገኘ ሰው ይቀጣል። ይታሰራል። ሌላው ደግሞ 
ማንኛውም ሰው በመኖሪያ ቤቱ ቅጥር ግቢ ውስጥ ዛፍ 
ወይም ፅድ ለመቁረጥ ከፈለገ ለቀበሌው ማመልከቻ ጽፎ 
ስንት ዛፎችን እንደሚቆረጥ  አሳውቆ ፍቃድ ይጠይቃል። 

 ያን ጊዜ ከቀበሌው የሚሰጠው ፈቃድ አንድ 
ዛፍ ስትቆርጥ ሦስት ዛፍ መትከል ግዴታ ነው የሚል 
አስገዳጅነት ያለው ፈቃድ ነው። በዚሁ መሠረት 
በቆረጠው ዛፍ ምትክ ችግኞችን ይተክላል፤ ውሀ እያጠጣ 
ይንከባከባል። ይሄ የዛፎችን  ደኅንነት ለመጠበቅ  ትልቅ  
ጠቀሜታ ነበረው፤ በወቅቱም የዛፎቹ ደኅንነት የተጠበቀ 
ነበር ማለት ይቻላል ከሞላ ጎደል። 

 ይሁን እንጂ የሥርዓት ለውጥ ከተደረገ በኋላ ብዙ 
ነገሮች መልካቸውን ቀየሩ ችግኝ መትከል ቀረ ይባስ 
ብሎም የነበሩ ደኖች ሁሉ ተጨፈጨፉ፤ የደን ሽፋኑም 
ከነበረበት አዘቅዝቆ ወደ ሦስት በመቶ ደረሰ። ይሄ 
ያሳሰበውና የአየር ንብረት ለውጥ ምን ይዞብን እንደመጣ 
የተረዳው የብልፅግና መንግሥት ግን እጁን አጣጥፎ 
አልተቀመጠም። ታሪክ ሠርቶ ዐሻራ አስቀምጦ ለማለፍ 
በመላ ሀገሪቱ የአረንጓዴ ዐሻራ መርሐ ግብርን ዘረጋ።

ዛሬ ቁጭት በተሞላው መልኩ በአረንጓዴ ዐሻራ 
ደኖችን የማልማት ሥራ ተጠናክሮ ቀጥሏል። 200 
ሚሊዮን ችግኝ በአንድ ጀምበር ተብሎ በ2011 ዓ.ም 
በወርሐ ሐምሌ የተጀመረው የዓለምን ክብረወሰን 
የመስበር እቅድ በአንድ ጀምበር እውን ሆኖ ዓለምን 
አስደምሟል። እያንዳንዱ የመንግሥት ሠራተኛ፣ ነጋዴ፣ 
ተማሪ፣ አርሶ አደር፣ አርብቶ አደር፣ መከላከያ ሠራዊት፣  
የመንግስት ባለሥልጣን … ሁሉ በቆራጥነት እጃችን 
ጭቃ ሲነካው ነው ሀገራችን የአረንጓዴ ዐሻራ ተምሳሌት 
የምትሆነው፤ የተፈጥሮ አደጋን የምንቆጣጠረው፤ የአፈር 
መሸርሸርን የምናቆመው፣ ከከርሰምድር ውሃ ማግኘት 
የምንችለው … ብሎ  ክተቱን ተቀላቀለ። 

አረንጓዴ ዐሻራ የአንድ ወቅት የዘመቻ ሥራ ይሆናል 
ብሎ ስጋት የገባው ግን አልጠፋም። ቢተከልም ዞር ብሎ 
የሚያየው ተንከባካቢ አይኖርም የሚል ግምትም ነበር። 
ይሁን እንጂ ይህንን ስጋት በገፈፈና በተጠናከረ መልኩ 
እስካሁን ተከላውም እንክብካቤውም ቀጥሏል። የደን 
ሽፋኑንም ከነበረበት ዝቅተኛ ደረጃ ወደ 15 በመቶ ማሳደግ 
ተችሏል ። 

ነፃ ሃሳብርዕሰ አንቀፅ ይህ አምድ በተለያዩ ፖለቲካዊ ኢኮኖሚያዊና 
ማህበራዊ ጉዳዮች ዙሪያ ዜጎች ነፃ ሀሳባቸውን 

የሚሰጡበት ነው። በዓምዱ ላይ የሚወጡ ጽሁፎች 
የዝግጅት ክፍሉን አቋም አያመለክቱም። 

ስልክ ቁጥር - 011-126-42-22
ኢሜል ፡- epa@press.et

ዋና አዘጋጅ
አንተነህ ኃ/ብርሃን ወ/መድህን 

ኢሜይል - anteneh.hailebirhan@press.et
ስልክ ቁጥር - 011-1-26-42-40

የገበያ ልማትና ፕሮሞሽን ዘርፍ
ኢሜይል - etpresspromotion@gmail.com 

ስልክ - 011-126-43-41
ፋክስ - 011-811-13-15

የዝግጅት ክፍል ፋክስ - 251-011-1-56-98-62

ማከፋፈያ :- ስልክ ቁጥር - 011-157-02-70

ኢትዮጵያውያን በየዘመኑ ለነፃነታቸው እና ለብሔራዊ ክብራቸው ባደረጓቸው ከፍ ያለ ተጋድሎ የጠየቁ 
መራራ ትግሎች   ባንዳ እና ባንዳነት ያስከፈሏቸው ዋጋ በብዙ መልኩ የከፋ እንደነበር የታሪክ መዛግብት 
ያመላክታሉ። መልከ ብዙ የሆነው የባንዳነት ትርክት በዚህ ዘመን /ዛሬ ላይ/ ሀገርን ተመሳሳይ ዋጋ እያስከፈለ 
ስለመሆኑም እለት እለት የምንሰማቸው  ጆሮን ጭው የሚያደርጉ ታሪኮች ተጨባጭ ማሳያዎች ናቸው።

ባንዳነት በመሠረታዊነት ከሀገር እና ከሕዝብ ጥቅም ይልቅ ለራስ ጥቅም በተቃርኖ /በጠላትነት/ መቆምን፤ 
ከሀገር እና  ከሕዝብ ጥቅም ጋር በግልጽ ይሁን በስውር ከጠላት ጋር ከተሰለፉ ኃይሎች  ጋር  ማበርን፤ 
የጠላት ሁለንተናዊ መሣሪያ ሆኖ መሰለፍን፤ በብዙ መልኩ ከራስ ማኅበረሰባዊ ስሪት ጋር በተቃርኖ መቆምን 
የሚያመላክት ነው።

ይህ በአብዛኛው ከአስተዳደግ ጋር በተያያዘ ከሚፈጠር ራስ ወዳድነት የሚመነጭ፤ ከማኅበረሰብ 
ማኅበራዊ እሴቶች   አፈንግጦ መገኘትን የሚያመላክት፤ ሀገር በአስቻጋሪ ሁኔታዎች ውስጥ በምትገኝበት 
ወቅት አቅም ገዝቶ፣ ከፍ ላሉ   ማኅበራዊ፣ ኢኮኖሚያዊ እና ፖለቲካዊ  ቀውስ ምንጭ መሆን የሚችል 
ማኅበረሰባዊ መርገምት ነው።  

ይህ እውነታ የሩቁን እንኳን ትተን የቅርቡን የስድስት አስርት ዓመታት ሀገራዊ ታሪካችንን ስንመለከት 
የብዙ ውድቀታችን ምንጭ ነው፤ በነዚህ ጊዜያት ውስጥ አንዳንድ ግለሰቦች እና ቡድኖች፤ ግለሰባዊ እና 
ቡድናዊ ዓላማቸውን ለማሳካት ሀገርን እንደሀገር የሕልውና አደጋ ውስጥ በጣሉ የባንዳነት ተግባር ተሰልፈው 
በአደባባይ ያለእፍረት ሲተጉ አይተናል፤ ይህን ተግባራቸውን በወርቅ መጋረጃ ለመጋረድ ሲጥሩ አስተውለናል።

በሕዝብ እና በሀገር ስም የሕዝብ እና የሀገርን ጥቅም የሚጎዱ ተግባራትን ሲፈጽሙ፤ በሕዝብ ተስፋ 
ሆኖ የመገኘት ሕልም ላይ ከታሪካዊ ጠላቶቻችን ጋር ሳይቀር በአደባባይ ሲያመነዝሩ አይተናል፤ ሰምተናል። 
በዚህም እንደሀገር የከፈልነው ዋጋ ጠላቶቻችን ፊት ለፊት ብንገጥም ልንከፍል ከምንችለው የበለጠ እንጂ 
ያነሰ እንደማይሆን ይታመናል።

ጠላቶቻችን እንደሀገር እኛን ፊት ለፊት ገጥመው ማሸነፍ እንደማይችሉ ከትናንት ታሪካችን ብቻ ሳይሆን 
ተጨባጭ ከሆነው  ተሞክሯቸው ተረድተዋል፤ በኛ ላይ አቅም ሊገዙ የሚችሉት ባንዳዎች በሚፈጥሩት 
ሀገራዊ ግራ መጋባት እና ትርምስ  እንደሆነ፤ ባንዳነት በታሪካችን ካስከፈለን ዋጋ  ከኛ ይልቅ  እነሱ በብዙ 
መማር  ችለዋል።

ይህ ለጠላቶቻችን አቅም የሆነ ማኅበራዊ መርገምት ዛሬም ይህን ትውልድ ብዙ አላስፈላጊ ዋጋ 
እያስከፈለው፤ እየፈተነውም ይገኛል። የሀገራችን ብሩህ ዕጣ ፈንታ ሁሌም የሚያስጨንቃቸው አካላት 
የብሔራዊ ጥቅማቸው አደጋ አድርገው ለሚመለከቱ ታሪካዊ ጠላቶቻችን የልብ ልብ በመሆን፤ በአዲስ 
የፉከራና የቀረርቶ ዜማ ከተኙበት ተነስተው እንዲንጠራሩ ዕድል ሰጥቷቸዋል። 

እንደሀገር ከትናንት የድህነት እና የኋላቀርነት ትርክት ወጥተን የራሳችንን ዕጣ ፈንታ በራሳችን 
ለመወሰን የጀመርነውን  ዘመኑን የሚመጥን የለውጥ መነቃቃት በማደብዘዝ፤ በብዙ ተስፋ እና የተስፋ ዜማ 
የጀመርነውን ለውጥ እንደቀደሙት የለውጥ መነሳሳቶች በግራ መጋባት እና በግጭት ወዳልተፈለገ የጥፋት 
መንገድ ለመግፋት ቀንና ሌሊት እየሠሩ ነው።

ለዚህም ከለውጡ ማግስት ጀምሮ የገባንበት ፈተና በየትኛውም መመዘኛ የሕዝባችን መሻት እንዳልሆነ 
የአደባባይ ሚስጥር ነው። በየትኛውም አቅጣጫ ያለ የሀገሪቱ ሕዝብ ከግጭት እና ከጦርነት አተርፋለሁ ብሎ 
የሚያስብ አይደለም። ለዚህ የሚሆን የሥነልቦና መሠረት የለውም። የሕዝባችን መሻት ሰላም እና ልማት 
ነው። ይህ የዛሬው ትውልድ ብቻ ሳይሆን የቀደሙ ትውልዶች  በዘመናት ውስጥ የተሰናሰለ ያልተሳካ ፍላጎት 
ነው።

በነዚህ አምስት ዓመታት ፈተና ሆነው ዋጋ ያስከፈሉን፤ ዛሬም ዋጋ እያስከፈሉን ያሉ ችግሮቻችን በአንድም 
ይሁን በሌላ ሀገራዊ ሠላም እና መረጋጋት ሊያመጣ የሚችለው ሁለንተናዊ ሀገራዊ ልማት የሚያሳስባቸው 
ኃይሎች እና የነሱ ፍላጎት ማስፈጸሚያ የሆኑ ባንዳዎች የቀን ከሌሊት ፋታ የለሽ ሴራ ውጤት ነው። የታሪካዊ 
ጠላቶቻችን የዘመናት ፍላጎታቸው  መገለጫ  አሁናዊ እውነታ ነው። 

በመላው ዓለም ተበትነው ሀገርን በሟርት እና በእርግማን፤ በክፋት እና በጥፋት ትርክት ሕዝባችንን ግራ 
በማጋባት  ከጀመረው የለውጥ ጉዞ ለማሰናከል የሚደረግ፤ ከታሪካዊ ጠላቶቻችን ጋር የተቀናጀ ዘመቻም ዛሬ 
ላይ የተጀመረ ሳይሆን ዘመናትን ያስቆጠረ የጠላቶቻችን እኛን ጠልፎ የመጣል ያልተለወጠ የሴራ መንገድ 
ነው። የባንዳዎች አሁናዊ  የባንዳነት ተግባር የዚሁ እውነታ አንድ አካል ነው።

እንክብካቤም በቀጠሮ

የማስታወቂያ መቀበያ ክፍል
ስልክ ቁጥር - 011-156-98-73
ፋክስ - 011-126-58-12
ቴሌግራም - 097- 608-47-07 - Press

የማስታወቂያ ሽያጭ ማስተባበሪያ
ስልክ - 011-1-26-43-39

የአዲስ ዘመን ማኔጂንግ ኤዲተር
ወንድወሰን ሽመልስ ታደሰ 
ስልክ፡- 011 126 4200 
Email:- wendweson.shimelis@press.et

       wendwesonshimelis@gmail.com 

የዜና ማዕከል ዋና አዘጋጅ 

ወርቁ ማሩ
Email:- workumaru2@gmail.com

የአዲስ ዘመን ምክትል ዋና አዘጋጆች 
• ኃይሉ ሣህለድንግል
• እስማኤል አረቦ
• ቦጋለ አበበ  

ባንዳነት የጠላቶቻችን እኛን ጠልፎ የመጣል
ያልተለወጠ የሴራ መንገድ ነው

 የአየር ንብረት ለውጥን ለመቋቋም የሚሠራው 
የአረንጓዴ ዐሻራ እንቅስቃሴ ታዲያ ሀገራችንን ማንም 
ሳይጎተጉታት፣ ከማንም ድጋፍና ርዳታን ሳትጠብቅና 
ሳታገኝ ነበር። አሁንም የሯሷን አስተዋፅዖ ለዓለም 
እያበረከተች ያለችው ከነበራት አቋሟ ዝንፍ ሳትል ነው። 
ዘንድሮም ልክ እንደተከታታዮቹ ዓመታት ሁሉ በቀነ 
ቀጠሮ ነሐሴ 17 ቀን 2016 ዓ.ም በአንድ ቀን 600 ሚሊዮን 
ችግኞችን የመትከል ዕቅድን ማሳካት ተችሏል።  

ኢትዮጵያውያን ፀሐይ፣ ዝናብ፣ ውርጭ፤ ዳገት 
መውጣትና መውረድ ሳይፈትናቸው ነው 600 ሚሊዮን 
ችግኝ በአንድ ጀንበር እንትከል ብለው ወስነው ከዚያ 
በላይ ማሳካት እንደሚችሉ ያሳዩት። ይህን ያክል ከፍተኛ 
ቁጥር ያለው  ችግኝ በአንድ ጀንበር መትከል ቀላል ሥራ 
አይደለም። ለኢትዮጵያ ልማት እና እድገት መሠረት 
መጣል መሆኑን በመገንዘብ ነው።

በአንድነትና በቆራጥነት ለአንድ ዓላማ የገቡበት 
ባይሆን ኑሮ 600 ሚሊዮን ችግኝ መትከል አይችሉም 
ነበር። ነገር ግን  ካለንበት ድህነት ለመውጣት፣ ካለንበት 
ሁኔታ ተሻግሮ የሚቀጥለውን የብልፅግና ምዕራፍ 
ለመጨበጥ እንደዚህ ያሉ ሀገራዊ እቅዶችን ማሳካት፤ 
እንደዚህ ያሉ ልማቶችን መደገፍ የግድ በመሆኑ ጭምር 
ነው። ምክንያቱም ዛሬ በዚህ መልኩ ካለፋን፣ ዛሬ በዚህ 
መልኩ ለሀገራችን አስተዋፅዖ ማድረግ ካልቻልን ነገ 
ለልጆቻችን የምናስቀምጠው ሀገር አይኖርም። ከታሪክ 
ተወቃሽነትም አንድንም ።  

በ2016 ዓ.ም ሰባት ነጥብ አምስት ቢሊዮን ችግኝ 
ለመትከል ነው የታቀደው። በጥቅሉ ከ40 ቢሊዮን በላይ 
ችግኝ ተተክሏል ። ይሄ የሚያሳየው መተባበር ካለ ምንም 
ነገር መሥራት እንደሚቻል ነው። ምንም ነገርን አቅደን 
ማሳካት እንደምንችል ነው። ዛሬ 40 ቢሊዮን ችግኝ 
ተከልን ስንል ለዚህ ምን ያህል ሀብት አወጣን ብለን 
ማስላት ደግሞ ያስፈልጋል። 

ምን ያህል ጉልበት አፈሰስን? ምን ያህል ጊዜያችንን 
ለሥራ አዋልን? ብለን ሂሳብ መሥራት አለብን። የዚህ 
ሂሳብ ስሌቱ  ሀገራችን ካላት የሀብት መጠን በጣም ብዙ 
ነው። በጣም ብዙ ሀብት አፍስሰን እጅግ በጣም ብዙ 
ሀብት ማፈስ ደግሞ   ብልጥነት ነው፤ አዋቂነት ነው። 
ነገን ማሰብና ለነገ የተስተካከለ የአየር ንብረት ለመጪው 
ትውልድ ማኖር ነው። ይህንን እያሰብን የምንሠራው 
ሥራም ውጤታማ ነው። 

በአረንጓዴ ዐሻራ ችግኝ ተከላ የጀመርነው ጠንከራ 
ተነሳሽነት ደግሞ ችግኞችን በመንከባከብ ተጠናክሮ 
መቀጠል አለበት። ችግኝ ማለት ሕጻን ልጅ ነው። ሕጻን 
ልጅ ምግብ ውሀ እንክብካቤ ይፈልጋል፤ ችግኝም ይሄው 
ነው። የተከልናቸውን  ችግኞች በፕሮግራም መንከባከብ 
ውሀ ማጠጣት፣ መኮትኮት ያስፈልጋል። እንደ ችግኝ 
ተከላ ቀን የችግኝ እንክብካቤ ቀንም ያስፈልጋል። የዚህ 
ሁሉ ሥራ ልፋትና ጥረት ውጤቱ የሚለካው በሚበቅለው 
የችግኝ መጠን ነው። ለአየር ንብረት ለውጥ በሚያደርገው 
አስተዋፅዖ ነው። እንደ አረንጋዴ ዐሻራ ቀን ሁሉ የችግኝ 
እንክብካቤ ቀንም ይኑር።

አረንጓዴ ዐሻራ የአንድ ወቅት የዘመቻ 
ሥራ ይሆናል ብሎ ስጋት የገባው ግን 

አልጠፋም። ቢተከልም ዞር ብሎ 
የሚያየው ተንከባካቢ አይኖርም የሚል 
ግምትም ነበር። ይሁን እንጂ ይህንን 

ስጋት በገፈፈና በተጠናከረ መልኩ 
እስካሁን ተከላውም እንክብካቤውም 
ቀጥሏል። የደን ሽፋኑንም ከነበረበት 

ዝቅተኛ ደረጃ ወደ 15 በመቶ 
ማሳደግ ተችሏል  



አስቴር ኤልያስ  

ግዙፍ ፈተናዎችን ተቋቁሞ ለስኬት የበቃ ነው- 
ታላቁ የኢትዮጵያ ሕዳሴ ግድብ። ኢትዮጵያ ያለማንም 
አጋዥ የግድቡን ሥራ በማሳካት ብርታቷን ለዓለም አቀፉ 
ማኅበረሰብም በጉልህ ማሳየት የቻለችበትም ተግባር ነው። 
ፈተናው ታልፎ ኢትዮጵያውያኑም ከግድቡ እየተገኘ 
ያለውን ትሩፋት መቋደስ ጀምረዋል። እኛም በዛሬው 
ወቅታዊ አምዳችን ላለፉት 35 ዓመታት በውሀ ላይ 
የሰሩትንና በሕዳሴ ግድቡ ጉልህ ሚና ያላቸውን የውሀ 
ሀብት አስተዳደር ባለሙያውን አቶ ፈቂአሕመድ ነጋሽን 
አነጋግረናል።

እርሳቸው፤ በአብዛኛው የሰሩት ወሰን ተሻጋሪ ውሀ 
ላይ ነው። በዚሁ በወሰን ተሻጋሪ ውሀ ላይ በሚኒስቴር 
መሥሪያ ቤቱ እስከ ዳይሬክተር ደረጃ ደርሰዋል። ቀጥሎም 
በናይል የትብብር መድረክ ‘በናይል ቤዚን ኢንሼቲቭ’ ስር 
ካሉ ተቋማት አንዱ የሆነውን የምሥራቅ ናይል የቴክኒክ 
ቀጣናዊ ጽሕፈት ቤትን በሥራ አስኪያጅነት መርተዋል። 
አሁን በውሀ ሀብት አስተዳደር ወሰን ተሻጋሪ ወንዞችና 
በውሃ ዲፕሎማሲ ላይ የግል አማካሪ ሆነው በመሥራት 
ላይ ይገኛሉ። ከእርሳቸው ጋር ያደረግነውን ቃለ ምልልስ 
እንደሚከተለው አቅርበነዋል። 

አዲስ ዘመን፡- የዓባይ ግድብ ሊጠናቀቅ ጥቂት 
ጊዜ ቀርቶታል፤ ባለፉት ዓመታት ውስጥ በጥናቱም፣ 
በማማከሩም ሆነ በድርድሩ ተሳታፊ እንደመሆንዎ 
መጠን የእስካሁን ሂደቱን እንዴት ያዩታል?

አቶ ፈቂአሕመድ፡- የታላቁ የኢትዮጵያ ሕዳሴ ግድብ 
ሀገራችን ውስጥ በልማት ዘርፉ ከተወሰዱ ግዙፍ ውሳኔዎች 
የመጀመሪያው ነው ማለት ይቻላል። ግድቡ ትልቅ የኃይል 
ማመንጫ ከመሆኑም በተጨማሪ በጣም ውስብስብ የሆነ 
ነው። ከኃይል ማመንጫ ተርባይኖች ጋር በተያያዘ የሃይድሮ 
ሜካኒካልና ኤሌክትሮ ሜካኒካል የሚባሉት ሥራዎች በጣም 
ውስብስብ የሆኑ ናቸው። ግድቡ በጣም በረሃማ በሆነ 
ቦታ ላይ የተሰራና ብዙም ሕዝብ ያልሰፈረበት አካባቢ 
ያለ ነው። ግድቡ ወሰን ተሻጋሪ በሆነው በዓባይ ወንዝ ላይ 
የተሰራ ነው። የዓባይ ወንዝ ደግሞ በዓለማችን ላይ ካሉ 
ወንዞች በጣም ትልቅ ፍጥጫና ያለመግባባት ከሰፈነባቸው 
ወንዞች ውስጥ አንዱ ነውና እዛ ላይ መወሰኑ በራሱ ጉዳዩን 
የሚያገዝፈው ነው።

እንደሚታወቀው የእኛ ሕዝብ በአብዛኛው 
የሚተባበረው ጦርነት ላይ ነው። በትብብር ደረጃ ልማት ላይ 
ብዙ ልምድ አልነበረንም። እናም ሕዝብን አስተባብሮና አንድ 
አድርጎ ይህን ልማት ‘እጨርሳለሁ’ ብሎ መወሰንና ለሥራው 
መነሳት ትልቅ ውሳኔ ይመስለኛል። በወቅቱ ከኢትዮጵያ 
ሕዝብ የተገኘውም ምላሽም ትልቅ ነበር።  ሕዝቡ ከጫፍ 
ጫፍ በዘር፣ በኃይማኖት፣ በጾታና በጎሳ ሳይለያይ ድጋፍ 
የሰጠው እጅ ለእጅ ተያይዞ ነው፡። በትብብርም ደረጃ ሲለካ 
በገንዘብ፣ በጉልበት፣ በእውቀትም ሆነ በሞራልና በጸሎት 
ጭምር ሕዝቡ ርብርብ አድርጓል። ከዚህ የተነሳ ፕሮጀክቱ 
ሕዝባዊ ፕሮጀክት ነው ብሎ መውስድ ይቻላል። 

ግድቡ ሲጀመር ያልቃል ተብሎ የተወሰደው በሰባት 
ዓመት ውስጥ ነው። እንዲህ ዓይነት ውስብስብ ፕሮጀክቶች 
ከ40 እስከ 60 በመቶ በጊዜም በዋጋም ከእቅዳቸው በላይ 
ይሄዳሉ ተብሎ ይጠበቃሉ። ስለሆነም የሕዳሴ ግድቡም 
ከ10 እስከ 11 ዓመት ድረስ ሊፈጅ እንደሚችል የሚጠበቅ 
ነበር፡። ከተጠበቀው አንድ ሁለት ዓመት ያህል የዘገየ 
ይመስለኛል። ይሁንና አሁንም ቢሆን በመጠናቀቅ ላይ 
የሚገኝ ነው። ዋናው ነገር ደግሞ መጠናቀቁ ነው። ግድቡ 
ተጠናቆ ማየት መቻላችን ደስ የሚያሰኝ ነው፤ በቀጣይ 
ደግሞ ከግድቡ የሚጠበቅ ጥቅም ብቻ ሳይሆን የምንሻው 
ሌሎች ቀጣይ የሆኑና በርካታ ፕሮጀክቶች እንዳሉ ነውና 
እነርሱም የሚጠበቁ ይሆናል። ሕዳሴ ሲጠናቀቅ ለእነዚያ 
ለምናስባቸው ግድቦች ፈር ቀዳጅ ይሆናል ብለን እናምናለን። 
ከዚህ አንጸር ሁሉም እንደየአቅሙና እንደየችሎታው መጠን 

ፖለቲካና ወቅታዊ

ወቅታዊ

የተረባረበበት ኢትዮጵያዊ የሆነ ፕሮጀክት ነው ማለት 
እንችላለን። 

አዲስ ዘመን፡- ሀገራችን  ግድቡ ከተጀመረ 
አንስቶ እስካሁን ድረስ የነበሩ የተለያዩ ተጽዕኖዎችን 
አስተናግዳ በብቃት ተወጥታቸዋለች፤ አሁን ላይ 
ያለፈቻቸውን ተጽዕኖዎች ሲያስታውሱ እውነት 
ኢትዮጵያ እነዚያን ተጽዕኖዎች መሸከም ትችል ነበር 
የሚል እምነት ነበርዎት? 

አቶ ፈቂ አሕመድ፡- ፕሮጀክቱ መስከረም ወር 
2003 ዓ.ም ለውሳኔ ፓርላማ በቀረበ ጊዜ አባላቱ በጣም 
በርካታ ጥያቄ መጠየቃቸውን አስታውሳለሁ። ከጠየቁት 
ጥያቄ ውስጥ አንደኛው ‘ግብጽ ዝም ትላለች ወይ?’ የሚል 
ይገኝበታል። በወቅቱ የነበሩት ጠቅላይ ሚኒስትር መለስ 
ዜናዊ የሰጡት ምላሽ፣ ‘አይ! ዝም አትልም፤ ታስፈራራናለች’ 
ሲሉ መልሰዋል። አክለውም፤ “መፍትሔው ደግሞ 
አለመፍራት ነው” አሉ። አለመፍራት ሲባል ደግሞ ዝም 
ብሎ መቀመጥ ማለት ሳይሆን አስፈላጊውን ጥንቃቄን 
ማድረግ ነው ሲሉ አብራሩ። ይህ በመሆኑ ወደ ፕሮጀክቱ 
ትግበራ የተገባበት ለሁሉም ነገር ዝግጁ በመሆን ነው። 

ይሁንና አንዳንድ ጫናዎች ወደ ጽንፍ የገቡበት 
ሁኔታዎች ተስተውለዋል። ያልተጠበቁ ምላሾችንም 
ያገኘንባቸው ሁኔታዎች ነበሩ፡። ደግሞም ልንማርባቸው 
የምንችላቸው ስሕተቶችንም ሰርተናል። በተለይ ከታችኛው 
ተፋሰስ ሀገራት የነበረው ጫና በጣም ከባድ ነበር። ሀገራቱ 
በመጀመሪያ ሲገቡ ተለሳልሰውና ድምጻቸውን አጥፍተው 
ነው። ሲጠይቁን የነበረውም ‘እባካችሁ ስጋት አለንና መረጃ 
ስጡን፤’ እያሉ የተማጽኖ ያህል ነበር። እንዲያውም አዲስ 
አበባ በመጡ ጊዜ ግንቦት ወር በ2003 ዓ.ም ላይ በዚያን 
ጊዜ ሕዝባዊ ዲፕሎማሲ መጥቶ ነበር። በወቅቱ ኢትዮጵያን 
ለማሳሳት ብለው ‘የ1929ኙን ስምምነት ውድቅ እናደርጋለን’ 
እስከ ማለት ደርሰው ነበር። ነገር ግን የ1959ኙ ውድቅ 
እናደርጋለን አላሉም። 

እኛ ደግሞ በወቅቱ ብዙ ነገር ቃል ገባንላቸው፤ እሱ 
ደግሞ ጥሩ ነው። ከሀገራት ጋር በጥርጣሬ እየተያዩ አብሮ 
መሥራት አደጋ ስላለው ያው በራችንን ከፍተንላቸው ነበር። 
ከዚያም ነገር ተጠቃሚ ነን፡። እስከ መጨረሻው ድረስ 
አሳትፈናቸዋል። ግድቡንም እንዲያውቁት አድርገናል። 
ምክንያቱም ጉዳት እንደሌለው ሲያውቁት ስለሚረዱ 
ግንዛቤው ይኑራቸዋል የሚል እምነት ነበረን። በዚህ ዓይነት 
ሁኔታ ኢትዮጵያ ማድረግ ከሚጠበቅባት በላይ አልፋ 
መሔድ ችላለች ብዬ አምናለሁ። 

ይህ መታየት ያለበት ከምን አኳያ ነው ከተባለ ግብጽ 
በ1960 ላይ የአስዋንን ግድብ ግንባታ ስትጀምር በወቅቱ 
ኢትዮጵያ ‘መረጃ ይሰጠኝ’ ብላ ጠይቃ ነበር። ፈቃደኛ 
አልነበሩም፤ ምላሻቸው ‘አንሰጥም’ የሚል ነበር። ቆየት 
ብለው እንደ ቶሽካ ዓይነት ፕሮጀክቶቻቸውን ሲጀምሩም 
በዚያን ጊዜም ኢትዮጵያ መረጃ ጠይቃለች፤ እነርሱ ግን 
አልሰጡም። እኛ በእነርሱ ልክ አልመለስንላቸውም። 

የላይኛዎቹ ተፋሰስ ሀገራት ሁሉም በጣም ደጎች ናቸው 
ማለት ይቻላል። እነርሱ ተርበው የታችኛዎቹ ተፋሰስ 
ሀገራት እንዲበሉ፤ እነርሱ ተጠምተው የታችኛዎቹ ተፋሰስ 
ሀገራት እንዲጠጡ እንዲሁም እነርሱ ታርዘው የታችኛዎቹ 
ተፋሰስ ሀገራት እንዲመቻቸው የማያደርጉት ጥረት የለም። 
ኢትዮጵያም የዚያው አካል ትመስለኛለች። ምክንያቱም 
ኢትዮጵያ በወቅቱ ግብጾች መረጃ አልሰጡኝምና ‘ዞር በሉ’ 
አላለችም፡ ይልቁኑ ኢትዮጵያ ስለግድቡ  መረጃ ሰጠቻቸው፤ 
የዓለም አቀፍ ባለሙያዎች መጥተው ግድቡን ይዩ አሉ፤ 
እነርሱንም አስገብተን አብረን አየን። ተጨማሪ ባለሙያ 
አምጥተን ምርመራ ይደረግ አሉ። ያንንም አደረግን። 
ያለንን መረጃ በሙሉ ሰጠናቸው፤ ሚኒስትሮቻቸው፣ 
ፖለቲከኞቻቸው ሁሉ ሄደው ግድቡን አይተዋል። 

ከጊዜ ወደ ጊዜ ግን በእነርሱ ዘንድ ይታይ የነበረው 
ለዓለም አቀፍ ጫና ሲያመቻቹን እንደነበር ነው። በየጊዜው 
እያንዳንዱ ነገር ላይ ‘ይህን ጉዳይ የዓለም አቀፍ ባለሙያዎች 
ቢሰሩ፣ ያኛውን ነገር የዓለም አቀፍ አማካሪዎች ቢመለከቱ’ 

እያሉ ቆዩና በኋላ ላይ ደግሞ ‘የዓለም ባንክ በጉዳዩ ቢገባ’ 
የሚል ጥያቄ አነሱ። እኛ በዚህ ጊዜ ሃሳባቸውን ውድቅ 
አደረግንባቸው። ከዚያ ደግሞ ትንሽ ቆዩና የዓለም ባንክና 
የአሜሪካ መንግሥት ሲሉ ዞረው በአሜሪካ መንግሥት 
መጡ። በወቅቱ እኛም የአሜሪካ መንግሥትንም ሆነ የዓለም 
ባንክን ማስገባት ያልነበረብን ቢሆንም፤ አስገብተናቸዋል።

ከገቡ በኋላም ያደረጉትን አስተውለናል። በመጨረሻም 
የታላቁ ሕዳሴ ግድብን የዓለም አቀፍ ሰላም ስጋት 
አድርገውት ለተባበሩት መንግሥታት የሰላም ጥበቃ ምክር 
ቤት የወሰዱበት ሁኔታ ነበር። ይህንን ሁሉ ግን  ኢትዮጵያ 
በተረጋጋ ሁኔታ ስታይ ቆየች። በወቅቱም ብዙ ባለሙያዎች 
ያሉበት በጣም በሚያስደንቅ ሁኔታ የኢትዮጵያ ብሔራዊ 
ኤክስፐርቶች ፓናል በሚል ስያሜ ቡድን ተቋቋመው። 
ቡድኑ ሀገራችን ውስጥ አሉ የሚባሉ ወደ ሃያ ባለሙያዎች 
ያሉበት ስብሰብ ነው። ጉዳዩ ወደ አሜሪካ እስኪሔድ ድረስ 
ባለሙያዎቹ ናቸው መንግሥትንም እያማከሩ ያለምንም 
ክፍያ በራሳቸው መኪና፣ ነዳጅ፣ ስልክ እና ኢሜል 
እየተንቀሳቀሱ እየተደራደሩም ሆነ እያማከሩ ይዘው ተጉዘው 
የቆዩት። በኋላ ላይ ግን በሚያሳዝን ሁኔታ ቡድኑ እንዲበተን 
ተደረገ። በርግጥ የዚያ ቡድን አስተዋጽኦ በጣም ከፍተኛ 
የነበረ ነው።

አዲስ ዘመን፡- የመበተናችሁ ምክንያት ምንድን 
ነው? በዚያ ልትቀጥሉ አለመቻላችሁ ምን ተፈጥሮ 
ነው?

አቶ ፈቂ አሕመድ፡- ምክንያቱ በርግጥ ምን እንደሆነ 
በውል አይታወቅም፤ ምናልባት እንዲሁ መገመት ይቻል 
ካልሆነ በስተቀር። የባለሙያዎችን ተሳትፎ እናሰፋለን 
በሚልና በአዲስ መልክ ይዋቀራል በሚል የተበተነ ነው። 
በወቅቱ እኔ የቡድኑ ሰብሳቢ ነበርኩ። ከዚያም ሰብሳቢ 
ተቀየረ። ቀጥሎ ለስብሰባ የሚጠራ ሰው ጠፋ። በአሁኑ 
ወቅት አምስት ዓመት ሆኖታል። አንድ ሁለት ጊዜ ስብሰባ 
የተጠራን ቢሆንም ተሰረዘ። በሌላ ጊዜ እንዲሁ ለማቋቋም 
ሞክረው ነበር። ለምን እንደቀረ ግን አልታወቀም። ነገር ግን 
በቡድኑ ውስጥ የነበሩ ብዙዎቹ ባለሙያዎች መደገፍና ማገዝ 
እንፈልጋለን ብለው ለሚኒስቴር መሥሪያ ቤቱ አሳውቀው 

እንደነበር ይታወቃል። በተለይ በሚኒስትር ዴኤታው 
አማካይነት ይጠይቁ እንደነበር ራሳቸው ሚኒስትር ዴኤታው 
ሲናገሩ ሰምቻለሁ። ግን የቀረው እንደተበተነ ነው።      

አዲስ ዘመን፡- ግብጽ ኢትዮጵያ ላይ ታሳድር 
የነበረውን ተጽዕኖ በማቃለል ደረጃ የዓለም አቀፉ 
ማኅበረሰብ ሚናውን ያለአድልዎ ተወጥቷል ብለውስ 
ያስባሉ?

አቶ ፈቂአሕመድ፡- የዓለም አቀፍ ማኅበረሰብ 
ስንል ሶስት ቦታ መክፈል እንችላለን። አንደኛ የናይል 
ተፋሰስ ሀገራትን ጨምሮ የአፍሪካ ሀገራት አሉ። እነርሱ 
ተጽዕኖውን ለመቀነስ ያደረጉት ርብርብ በጣም ከፍተኛ 
ነው። ምክንያቱም የግድቡን ግንባታ የወሰዱት ፍትሃዊ 
ነው ብለው ነው። ይሉ የነበረውም ይህ የኢትዮጵያ 
ሉዓላዊ መብት ነው የሚል ነው። ምናልባትም ተፋሰሱ 
ውስጥ ፍትሃዊ የውሃ አጠቃቀምን ያስፍናል የሚል እምነት 
አላቸው። የአፍሪካ ሀገራት በአብዛኛው ከተወሰኑ ሀገራት 
ውጭ ሁሌ ከኢትዮጵያ ጋር የሚጋጩ ሀገሮች እንዳሉ 
ይታወቃል። ከእነዚያ ውጭ በአብዛኛው የናይል ተፋሰስ 
ሀገራትን ጨምሮ የሰጡት ድጋፍ ነው። 

ሌሎቹ ገለልተኛ የተባሉ ሀገራት ነበሩ። ለምሳሌ እኤአ 
እስከ 2020 ድረስ የአውሮፓ ኅብረትና በርካታ የአውሮፓ 
ሀገራት ገለልተኛ ነበሩ። ከኢትዮጵያም ጋር መጋጨት 
አይፈልጉም። ከግብጽ ጋርም መጋጨት አይፈልጉም። 
ማንንም ማስቀየም አይፈልጉም። ተደራደሩ፤ ተስማሙ፤ 
ከማለት ውጭ ብዙ ጫና አልነበራቸውም። የኢስያ 
ሀገራትም ተመሳሳይ ዓይነት አቋም ነበራቸው። እነርሱን 
በገለልተኛነታቸው መውሰድ ይቻላል። አሜሪካም 
መጀመሪያ ላይ እንደዚያ ዓይነት አቋም ታሳይ ነበር። 
በኋላ ግን ግልጽ በሆነ መልኩ አሜሪካና የተወሰኑ የአረብ 
ሀገራት፣ የተወሰኑ ሀገራት ከአውሮፓም ከአፍሪካም 
መውሰድ እንችላለን ከግብጽ ጎን ቆመው ኢትዮጵያን 
እስከ ማስፈራራት እና ጫና እስከ መፍጠር፣ ብድር እስከ 
ማስከልከል መንቀሳቀስ እና ርዳታ እስከ መሰረዝ የሄዱበት 
ሁኔታ ነበር። ስለዚህ ሶስት ዓይነት ጫናዎች ነበሩ ማለቴ 

ወደ ገጽ 7 ዞሯል

“በዓባይ ግድብ ላይ ያልተሳካውን ተጽዕኖ በሶማሊያ 
በኩል ለመፈጸም እየተሞከረ ይመስለኛል”

- አቶ ፈቂአሕመድ ነጋሽ 
   የውሀ ሀብት አስተዳደር ባለሙያ

ፖለቲካና ወቅታዊ

ወቅታዊ 

“በዓባይ ግድብ ላይ ያልተሳካውን ተጽዕኖ...
ከገጽ 6 የዞረ

ከዚህ የተነሳ ነው። በኢትዮጵያ በኩል ሁሉንም በአንድ 
መልክ የማየት ነገር ነበር። አሜሪካም ብትሆን ፍትሃዊና 
ሚዛናዊ የሆነ ሃሳብ ወይም አስተያየትና ድጋፍ ትሰጣለች 
ተብላ አትታሰብም። አረብ ሊግም ከግብጽ ጎን ቆሞ 
ሲከራከር ኢትዮጵያ ባስተዋለች ጊዜ፣ ‘ግድየለም አረብ 
ሊግ የተቋቋመው ለዚህ አይደለምና እኛው እርስ በእርሳችን 
ብንፈታው ይሻላልና ከዚህ ብትወጡ’ በማለት ሃሳብ 
ስታቀርብ ነበር። የአፍሪካ ሀገራት ግን ድጋፍ እንዲሰጡንና 
ከጎናችን እንዲቆሙ በፈለግን ጊዜ አፍሪካ ኅብረት እንዲሁም 
ኢጋድ ከጎናችን መቆም ችለዋል። ይዘው የተንቀሳቀሱትም 
ማስታረቅንና ብቸኛው አማራጭ ሰላም መፍጠር ነው 
በሚል ነው። የተለያዩ ጫናዎችን መቋቋም የቻልነው በዚህ 
መልኩ ነው።

አዲስ ዘመን፡- ግብጽ  እንደተለመደው  ሰሞኑን  
ለጸጥታው ምክር ቤት በላከችው ደብዳቤ ኢትዮጵያ 
በሕዳሴ ግድቡ ላይ የያዘችውን የተናጠል ፖሊሲ ሙሉ 
ለሙሉ እቃወማለሁ ብላለች፤ በርግጥ ኢትዮጵያ 
በግድቡ ዙሪያ ያላማከረችው ሃሳብ አለ? የተናጠል 
ፖሊሲ የሚባለው ከየት የመጣ ነው? የሕዳሴ ግድቡ 
ተገንብቶ እየተጠናቀቀ ባለበት በዚህ ወቅት እንዲህ 
ዓይነቱን ጥያቄ ማንሳት ምን ማለት ነው?

አቶ ፈቂአሕመድ፡- ያው የግብጽ ጥያቄ ሁሌም 
ቢሆን የሚጠበቅ ነው። ከዚህ በኋላም ግድቡ አልቆ ኃይል 
ማመንጨት ሲጀምርም ይቀጥላል። በእኛ በኩል ጥበብ 
የሚያስፈልገን ይመስለኛል። 

ወደኋላ ተመልሰን አንድ ማየት የተገባን ጉዳይ አለ 
ብዬ አስባለሁ። ይህን ጉዳይ ከአሁን በፊት በተደጋጋሚ 
አንስቼዋለሁ። ግንቦት 20 ቀን እኤአ 2013 ላይ የዓለም 
አቀፍ ኤክስፐርቶች ፓናል አዲስ አበባ ላይ የመጨረሻውን 
ስብሰባ ሲካሔድ ነበር። እኛ በወቅቱ ‘ሪፖርቱ ይፈረማል፤ 
አይፈረምም’ የሚል ጭንቅ ላይ ነበር። ስብሰባው ተጀምሮ 
በ5ኛው ቀን ግብጾች ስብሰባውን ረግጠው ወጡ። ምንድን 
ነው ሲባል ‘የሕዳሴው ግድብ አቅጣጫውን ቀይሯል።’ አሉ። 
አቅጣጫ መቀየሩን ደግሞ ከዚያ በፊት ሔደው በተግባር 
አይተውታል። ተመልሰውም ያሉት ነገር አልነበረም። 
ነገር ግን ግንቦት ሃያ በዓል ግድቡ ዘንድ እየተከበረ ነበር። 
መንግሥትም በዓሉ እዚያ እንዲከበር ሲያደርግ የእነርሱን 
ስሜታዊነት ትኩረት ስላላደረገው እነርሱ ከአዲስ አበባ 
ስብሰባውን ረግጠው ወጡ። ካይሮ ላይ ደግሞ የኢትዮጵያ 
ኤምባሲ ባለበት ትልቅ ሰላማዊ ሰልፍ አካሔዱ። ኤምባሲው 
ላይም ድንጋይ መወርወር ጀመሩ። ካይሮ ውስጥ የሚኖሩ 
ኢትዮጵያውያን ተደበደቡ። የወቅቱ ፕሬዚዳንት ሙርሲ፣ 
የግብጽ ጦር በከፍተኛ ተጠንቀቅ እንዲቆም አዘዙ። 
ሚኒስትራቸው እኛ ሚኒስትር ዘንድ ደውለው ‘ንግግር 
አድርጉና የግብጽን ሕዝብ እምባ አረጋጉ’ አሉ። እኛ ደግሞ 
‘የግብጽን ሕዝብ ማረጋጋት ያለበት የግብጽ ሚኒስትር 
ነው እንጂ የኢትዮጵያ አይደለም’ አልን። በብዙ ልፋትና 
በሱዳኖች ጥረት ግብጻውያኑ ወደ ስብሰባ ተመልሰው ሰነዱ 
ተፈርሞ እንዲወጣ ተደረገ። 

የመጀመሪያ ጊዜ ተርባይንም ሲገባ እንዲሁ በግብጽ 
በኩል ተቃውሞ ነበር። ምክንያቱም ባለስልጣናቱ የሕዝብ 
ጫና አለባቸው። ይህ ዓይነት ነገር ላይ ጥንቃቄ ይሻል። እኛ 
ተርባይን ገባ ብለን ስናከብር እነርሱ ዘንድ የሚፈጠረው 
ጭንቀት ነው። የሆነ ነገር ሥራው ከፍ እያለ ሲመጣ እና 
መንግሥት ያንን ሲገልጽ “በቃ ድርድሩ ይቀጥል፤ እንዲህ 
እንዲሆን አንፈልግም’ የሚል ጫና ለመፍጠር ይጥራሉ። 
ስለዚህ እዚህ ላይ በእኛ በኩል ጥበብ የሚያስፈልገን 
ይመስለኛል። በርግጥ ሥራው የት እንደደረሰ መግለጽ 
ከሕዝብ ዘንድም ለድጋፍ የሚፈለግ ነው፤ ነገር ግን 
በጥንቃቄና እነርሱንም በማያስከፋ ድጋፍም በማይዳከምበት 
ሁኔታ ሚዛናዊ አድርጎ መሃል ላይ መሔድን ይጠይቃል።

ይሁንና አሁን ግድቡ ሞልቷል፤ ቀደም ሲል ሲሉ 
የነበረው ‘ግድቡ አንድ ቢሊዮን ሜትር ኪዩብ ውሃ ሲይዝ 
ሁሉት ሚሊዮን የግብጽ አርሶ አደር ይፈናቀላል፤ አንዱ 
ሚሊዮን ሕዝብ ደግሞ ወደ አውሮፓ ይሰደዳል። ከቀረው 
ሕዝብ ደግሞ ግማሹ አሸባሪ ይሆናል’ ነበር። ይህን 
የማስፈራሪያ ካርድ ይሰማኛል ላሉት አካል ሁሉ ለመምዘዝ 
ሞክረው ነበር። ሌላው ያሉት ነገር የሕዳሴው ግድብ ሲሞላ 
የአስዋን ግድብ ወደ በረሃነት ይቀየራል የሚል የጉዳት 
መመዘኛም ነበራቸው።

በአሁኑ ወቅት የሕዳሴው ግድብ ሞልቷል ማለት 
ይቻላል። ነገር ግን አንድም የግብጽ አርሶ አደር 

አልተፈናቀለም። በመሆኑም ሌላ የሚያነሱት ነገር 
ስለሌላቸው ያላቸው አማራጭ ዝም ብሎ ለሙከራ 
ወደተባበሩት መንግሥታት መውሰድና ምናልባት ቅር 
ያላቸው ነገር ካለ ወደዚያ አቅጣጫ ለመሄድ ይሆናል እንጂ 
በአሁኑ ጊዜ ምንም ምክንያት የላቸውም።     

አዲስ ዘመን፡- በአሁን ወቅት በሶማሊያ ውስጥ 
እያደረገች ያለውን የግብጽን እንቅስቃሴ እንዴት 
ያዩታል?

አቶ ፈቂአሕመድ፡- ግብጽ በሕዳሴ ግድብ ቅሬታ 
አላት። የግብጽ ቅሬታ ላለፉት በርካታ ዓመታት ተፋሰሱ 
ውስጥ የነበራት የበላይነት መፋዘዙን ተከትሎ የመጣ ነው። 
ግብጽ ተፋሰሱ ውስጥ ምንም ነገር እንዳይሰራ የተፋሰሱ 
ሀገራት ሰላም ሳያገኙ እንዲኖሩ ያላደረገችው ጥረት የለም። 
የሕዳሴው ግድብ ድንገት ሲጀመር በፍጹም ያልጠበቀችው 
ነገር ሆነባት። ከዚያ በፊት ትናገር የነበሩትን ነገሮች ተግባራዊ 
ማድረግ አልቻለችም። 

ከዚያ በፊት ግብጾች ይሉት የነበረው ለምሳሌ 
ፕሬዚዳንት ሙባረክ በሥልጣን ላይ በነበሩ ጊዜ ‘ኢትዮጵያ 
ዓባይ ላይ ግድብ ብትሰራ ግድበን እናፈርሰዋለን’ የሚል 
ነበር። ይህ ግድብ ሲጀመር ግን ፕሬዚዳንት ሙባረክ 
ቢሯቸው ውስጥ ነበሩ። ግን ምንም ርምጃ አልወሰዱም፤ 
ያልወሰዱት ለምንድን ነው ከተባለ የውሀ ላይ ግጭት 
ማንንም አያዋጣም። በተለይ ለታችኛዎቹ ተፋሰስ ሀገራት 
የውሃ ግጭት የመጨረሻው አደገኛ ነገር ነው። ምክንያቱም 
በሚፈጥሩት ችግር ራሳቸው ተመልሰው ሰለባ ሊሆኑ 
ስለሚችሉ ነው። 

ምናልባት ግብጽ አሁን በግድቡ ምክንያት ወደግጭት 
ብትገባ ራሷ የግጭቱ ሰለባ እንደምትሆን ስለምታውቅ 
በሌላ አቅጣጫ ያንን አጀንዳ ይዛ በሱማሊያ በኩል 
የመጣች ይመስለኛል፡። በዚህ ጉዳይ በእኛ በኩል አሁንም 
የሚያስፈልገን ጥበብ ነው። እነርሱ በተፋሰሱ ውስጥ 
‘እኛ ካቦ ነበርን’ ሲሉ ለረጅም ጊዜ ቆይተዋል፤ አሁን ያ 
ካቦነታቸው ቀርቷል። ‘አንድ ቀን ኢትዮጵያ ግድብ ሰርታ 
ዓባይን አቁማ ታጠፋናለች’ የሚል የቆየ ፍራቻ አላቸው። 
እሱ ፍራቻችን እውን ሆነ ብለው ስጋት ውስጥ ገብተዋል። 
ይህን ነገር መፍቻ ብቸኛው መንገድ ተፋሰሱ ውስጥ ያሉ 
ኢትዮጵያ፣ ሱዳንና ግብጽ በጠረጴዛ ዙሪያ ተቀምጠው 
ጉዳዩን መፍታት ነበረባቸው። ያንን ደግሞ እነርሱ የወሰዱት 
እንደ ድክመት ነው። ወደዛ መምጣት ስላልቻሉ ሌላ ሰበብ 
ሊፈጥሩ ይችላሉ። አሁንም በሱማሊያ በኩል መምጣታቸው 
ሌላ ሰበብ ፍለጋ ይመስለኛል። ይህን ጉዳይ መንግሥት 
በጥበብ ማለፍ አለበት የሚል አተያይ አለኝ።   

አዲስ ዘመን፡- የኢትዮያ ሕዝብ ይህንን  ያልተገባ 
አካሄድ በመቀልበስ ህጋዊ ጥያቄውን እውን ለማድረግ 
ምን ማድረግ ይጠበቅበታል?

አቶፈቂ አሕመድ፡- በግድቡ ዙሪያ በቅድሚያ ማድረግ 
ያለብን ሀገራዊ አንድነትን መፍጠር ይመስለኛል። ሀገራዊ 
አንድነት መፍጠር ከተቻለ ግብጾች ሊያመጡት የሚችሉት 
ምንም ዓይነት ጫና አይኖርም። ሀገራዊ አንድነትን መፍጠር 
ካልቻልን ግን የመዳፈር ስሜት ሊያድርባቸው ይችላል። 
ዋናው ነገር በሀገር ደረጃ ሁሉም አካል መክሮ እንደ ሀገር 
የሚያዋጣንን አቅጣጫ መውሰድ ጥሩ ነው እላለሁ። 

ግጭት ለማንም ቢሆን አዋጭ አይሆንም። ወደ ግጭት 
የመጣ ሁሉ አዋጭ አለመሆኑን አይቶ ይመለሳል። ያሸነፈ 
አካል እንኳን ራሱ የሚቆጥረው እንደተሸነፈ አድርጎ ነው። 
በዚህ በ21ኛው ክፍለ ዘመን ግጭት የሚበረታታ አይደለም፤ 
ሕይወት ያሳጣል፤ አካል ያጎድላል፤ ኢኮኖሚ ያጎሳቁላል፤ 
ሕዝብን ያፈናቅላል፤ ንብረት ይወድማል። በግጭት 
የሚበላሹ ብዙ ነገሮች ይኖራሉ። ከዚህ የተነሳ ግጭት 
የሚያስከፍለው ነገር ስለሚበዛ ያንን በሰከነ ሁኔታ አይቶ 
ማለፉ የሚሻል ይመስለኛል።

ራሽያ ወደዩክሬን ስትገባ በ15 ቀናት ውስጥ 
አጠናቅቃለሁ በሚል ነበር። በአሁኑ ሰዓት ምን ያህል ጊዜ 
እንዳስቆጠረ የአደባባይ ምሥጢር ከመሆኑም በላይ ምን 
ያህል የሰው ሕይወት እንደጠፋ እና ምን ያህል ንብረት 
እንደወደመ እንዲሁ የሚታወቅ ነው። ግጭት መጀመሩ 
እንጂ ወዴት አቅጣጫ እንደሚያመራ አይታወቅም። 
ስለሆነም በጥበብ መያዝ ያለበት ጉዳይ ነው እላለሁ። 

አዲስ ዘመን፡- የግብጽ  ዘመናት ያስቆጠረና 
ከዘመኑ አስተሳሰብ ጋር የማይሄድ፤ የውሀው ብቸኛ 
ተጠቃሚ እኔ  እና እኔ ብቻ ነኝ የሚለውን መስመር 
የሳተ አካሄድ ለዘለቄታው ለመግራት፣ የተፋሰሱ 
ሀገራት ምን ማድረግ ይኖርባቸዋል?

አቶ ፈቂአሕመድ፡- የተፋሰሱ ሀገራት በአሁኑ ወቅት 
ያሉት ጥሩ ሁኔታ ላይ ነው። የናይል ተፋሰስ የትብብር 
ማዕቀፍ ስምምነት ስድስት ሀገራት ፈርመው አጽድቀውታል፤ 
ከዚያ የሀገር መሪዎች በቅርብ ጊዜ የመሰብሰብ እቅድ ያላቸው 
ይመስለኛል። ምናልባትም የሚሰበሰቡት በቀጣዩ ዓመት 
ጥቅምትና ኅዳር አካባቢ ሊሆን ይችላል የሚል እምነት 
አለኝ። የሚሰበሰቡት ከዚሁ ርዕሰ ጉዳይ ጋር በተያያዘ ነው። 
ከዚህ በኋላ የሚቋቋመው ኮሚሽን ነው። የኮሚሽኑ የበላይ 
አስተዳዳሪ የሚሆኑት የሀገር መሪዎች ናቸው። መሪዎቹ 
ተሰብስበው ውሳኔ ይሰጣሉ ተብሎ ይጠበቃል ማለት ነው። 
የሚሰጠውም ውሳኔ ኮሚሽኑ በአስቸኳይ ተቋቁሞ ሥራ 

ይጀምር የሚል ነው። 
ኮሚሽኑ ተቋቁሞ ሥራ ሲጀምር ጥርስ ያለው ኮሚሽን 

የሚሆን ከሆነ በናይል ላይ ግዙፍ ግዙፍ የሆኑ ውሳኔዎችን 
መወሰን ይችላል። እንዲያ የሚሆን ከሆነ ደግሞ ግብጽ 
የናይልን ግዙፍ የሆኑ ውሳኔዎች ከሚወሰኑበት መድረክ 
ላይ ትጠፋለች የሚል እምነት የለኝም። ከዚያ ቀድሞ ግን 
ኮሚሽኑ እንዳይቋቋም እስከ መጨረሻው ድረስ ግብጾች 
ጥረት ያደርጋሉ፤ ይህ ይታወቃል፤ አሁንም ይህንኑ እያደረጉ 
ነው። ኮሚሽኑ ከተቋቋመም በኋላ ጥርስ እንዳይኖረው 
ማድረጋቸው አይቀርም፤ ጥረት ያድርጋሉ። የተፋሰሱ ሀገር 
መሪዎች ግን ጠንካራ ኮሚሽን ካቋቋሙና ውሳኔ እንዲሰጥ 
በቂ ኃይል ከሰጡት ወይም ደግሞ ሥልጣን ከሰጡት ግብጽ 
ወደዚያ ትመጣለች የሚል እምነት አለኝ። 

ሌላኛው ነገር የግብጽን ፍራቻና ስጋት መረዳት አንዱ 
ነው። ግብጽ ዝናብ የላትም፤ የከርሰ ምድር ውሃ ቢኖራትም 
እንኳን አካባቢዋ በረሃ ነው። ሁሉም የታችኞቹ የተፋሰሱ 
ሀገራት እየተሳቀቁና እየፈሩ የሚኖሩት በጭንቀት ነው። 
የላይኛው የተፋሰሱ ሀገራት አካባቢ፤ የሆነ እንቅስቃሴ 
ሲኖር ሁሉም የሚያዩት በስጋት ነው። ስለሆነም ያንንም 
ስጋታቸውን መረዳት ነው፡። ከዚያ በኋላ መተማመን 
መፍጠር ከተቻለ ሀገራቱም ተረባርበው መሥራት 
ከቻሉ ስምምነቱ የውሃ መጠቀም ብቻ ሳይሆን የውሃ 
አስተዳደሩንም ጥበቃውንም ቁጥጥሩንም እንክብካቤውንም 
ስለሚይዝ ተጨማሪ ውሀ ተፋሰሱ ውስጥ መፍጠር ይቻላል 
የሚለውን ነገር በአግባቡ የዲፕሎማሲ ሥራ ከተሠራ ግብጽ 
የያዘችውን አቋም እያለሰለሰች ትሄዳለች የሚል እምነት 
አለኝ። 

እነርሱም ደግሞ በውሀው ላይ የተለየ እምነት መጣል 
የለባቸውም። የግብጽ ኢኮኖሚ በጣም ጠንካራ ነው። 
ምናልባት ሔሮደተስ ግብጽ የናይል ስጦታ ነች ያለው 
በአራተኛ ክፍለ ዘመን ነው። ያኔ ግብጽ በናይል ላይ መቶ 
በመቶ የመኖር አለመኖር እጣ ፈንታዋ የተመሰረተው በዚሁ 
ወንዝ ላይ ነበር። አሁን ግን የግብጽ ግብርና በውሃ ላይ 
የተመሰረተው 15 በመቶ ነው። በውሃ ላይ የተመሰረተው 
የኃይል ማመንጫዋ ደግሞ ወደ አምስት በመቶ ነው። 
ስለዚህ ናይል ለግብጽ ኢኮኖሚ ያለው አስተዋጽኦ በተለይ 
በግብርና ላይና በኃይል ማመንጫ አኳያ ሲታይ እዚህ ግባ 
የሚባል አይደለም። በዚህ ሁሉ የላይኞቹ ተፋሰሱ ሀገራት 
ከተባበሩ ግብጽ አመለካከቷን ትቀይራለች የሚል እምነት 
አለኝ። ግብጽ ሌላ አማራጭ የላትም፤ ከላይኞቹ ተፋሰስ 
ሀገራት ጋር መስማማት አለባት። 

አዲስ ዘመን፡- በእስካሁኑ ሂደት በሕዳሴ ግድቡ 
ዙሪያ እንደ ባለሙያ በጣም ደስ የተሰኙበት አሊያም 
ቅር የተሰኙበት ነገር ይኖር ይሆን?

አቶ ፈቂአሕመድ፡- ግድቡ የሕዝብ ግድብ ነው። ይህ 
ግድብ ተጀምሮ ኢትዮጵያውያን ከላይ እስከ ታች ድረስ 
ሲረባረቡ ማየቱ በጣም ትልቅ ስኬት ነው የሚል እምነት 
አለኝ። የዩኒቨርሲቲ ተማሪዎች እየጾሙ የምግባቸው ወጪ 
ለግድቡ እንዲተላለፍላቸው አድርገዋል። ሁሉም ሠራተኛ 
ድጋፋቸውን ገልጸዋል። ከግድቡ አካባቢ የተፈናቀሉ 
ሰዎች ሲነሱ እንዲያውም ካላቸው ሀብት ለግድቡ ግንባታ 
25 በመቶውን በመለገስ ጭምር ነው። ከዚያ በተረፈ ነፃ 
የጉልበት አገልግሎት ለመስጠት ፈቃደኛ በመሆናቸው 
ጠይቀው ነበር። ሌላው ደግሞ አካባቢው ላይ ጸጉረ ልውጥ 
ሰው ሲያገኙ ይዘው ለጸጥታ ኃይሉ ይሰጣሉ። እነዚህ 
ሰዎች ከቦታቸው መነሳታቸው ተጽዕኖ የሚያርፍባቸው 
ሰዎች ሆነው ሳሉ ለግድቡ ያላቸው ቁርጠኝነት በጣም ደስ 
የሚያሰኝ ነው። 

እኔ ግድቡ ኢትዮጵያ ውስጥ ሀገራዊ አንድነት 
ይፈጥራል የሚል እምነት ነበረኝ። እሱን እድል ሙሉ 
ለሙሉ የተጠቀምንበት አይመስለኝም። ምናልባትም አንድ 
ያመለጠን እድል ቢኖር እርሱ ነው። ሀገራዊ አንድነት በግድቡ 
ዙሪያ መፍጠር አልቻልንም።፡ አሁንም እስከ መጨረሻ ድረስ 
ጥረት ማድረግ ያለብን ይመስለኛል። ምናልባት እድለኞች 
ከሆንን ተሳክቶልን እሱን እናሳካለን የሚል እምነት አለኝ። 
ግድቡ ትልቁ ግድብ እንጂ የመጨረሻው ግድብ አይደለም። 
የሕዳሴ ግድብ በተሳካ ሁኔታ በቅርቡ ይጠናቀቃል። እሱ 
ከተጠናቀቀ ደግሞ መንግሥት ተጨማሪ እንደዚህ ዓይነት 
ጠንካራ ጠንካራ ውሳኔዎችን ወስኖ ኢትዮጵያውያኑም 
ሁሉን ነገር ትተው ወደ ልማት ፊታቸውን ለማዞር እድል 
ይከፍታል የሚል እምነት አለኝ።

አዲስ ዘመን፡- ስለሰጡን ሰፋ ያለ ማብራሪያ 
ከልብ አመሰግናለሁ።

አቶ ፈቂአሕመድ፡- እኔም አመሰግናለሁ።

ዜና

በሁለቱ ሀገራት መካከል ጤናማ የሆነ ትብብር እንዲኖርና 
የሕግ ልዕልና እንዲረጋገጥ በማድረግ የሁለቱን ሀገራት 
የኢኮኖሚ፣ የባሕል፣ የፖለቲካ ትስስር እንዲኖር ትሠራለች 
ያለው የኢትዮጵያ የውጭ ጉዳይና ሀገራዊ ደኅንነት 
ፖሊሲና ስትራቴጂ ሰነድ፤ ይሁን እንጂ ይህ የኢትዮጵያ 
ፍላጎት ነው፤ የሶማሊያ ሠላምና ዲሞክራሲ በኢትዮጵያ 
ጥረት ብቻ እውን ሊሆን አይችልም። በሶማሊያ ሠላምና 
ዴሞክራሲ ቢሰፍን በአፍሪካ ቀንድ ሠላምና መረጋጋት 
እንዲሰፍን ኢትዮጵያ የራሷን አስተዋፅዖ ለማበርከት ባላት 
አቅም የምትሠራ ቢሆንም በሶማሊያ ሠላም የማስፈን 
ኃላፊነት በዋነኛነት የሶማሊያ ሕዝብና የፖለቲካ ኃይሎች 
መሆኑን ይገልጻል፡፡ 

በሶማሊያ ሠላምና ዴሞክራሲ እስካልሰፈነ ድረስ 
ለተለያዩ አደጋዎች መጋለጣችን አይቀርም የሚለው 
ስትራቴጂክ ፖሊሲው፤ ከሶማሊያ የሚመነጩ 
የአክራሪዎችን የሽብርተኞችንና የተለያዩ የፀረ ሠላም 
ኃይሎችን ጥቃት ለመከላከልና ለማምከን የሚያስችል 
ብቃት መፍጠር ይገባል። ከዚህ አኳያ ሁልጊዜም 
በተጠንቀቅ ሆኖ መጠበቅ እንደሚገባ ሰነዱ ይጠቅሳል።

ኢትዮጵያ ሶማሊላንድ ጋር የባሕር በር የሚያስገኝላትን 
ስምምነት ከተፈራረመች በኋላ በኢትዮጵያና በሶማሊያ 
መካከል ያለው ግንኙነት መሻከሩ ይታወቃል፡፡ ከሰሞኑን 
የአፍሪካ ቀንድን በተመለከተ የውጭ ጉዳይ ሚኒስትር 
አምባሳደር ታዬ አጽቀሥላሴ እንደገለጹት፤ የኢትዮጵያ 
የውጭ ግንኙነት ፖሊሲ ዋና መሠረቱና ማጠንጠኛው 
ከጎረቤት ሀገራት ጋር ያሉ ግንኙነቶች ናቸው፡፡ ኢትዮጵያ 
ለጎረቤት ሀገራት ቅድሚያ ትሰጣለች፡፡ የውጭ ፖሊሲ 
ትኩረትም ይሄው ነው፡፡ የውጭ ግንኙነት ፖሊሲው 
ከጎረቤት ሀገራት ጋር ያሉ ትስስሮችን ማጠናከር ዋና 
ዓላማው ነው፡፡ ኢትዮጵያ ከጎረቤቶቿ ጋር ግጭት 
ከመፈጠሩ በፊት የመከላከል ሥራን በትኩረት ትሠራለች 
ሲሉ ያብራራሉ፡፡ 

ኢትዮጵያ ለጎረቤት ሀገራት ቅድሚያ ትሰጣለች ሲባል 
በዋናነት ግንኙነትን ማጠናከር መሆኑን ያነሱት አምባሳደሩ፤ 
አለመግባባቶችን በንግግር መፍታት ትኩረት የሚሰጠው 
ጉዳይ ነው፡፡ የኢትዮጵያ ፍላጎት ሁሉንም ልዩነት በሠላማዊ 
መንገድ መፍታት ነው፤ የውጭ ፖሊሲው የሚደግፈው 
ይህንኑ ነው፡፡ ግጭት ዘላቂ ሠላምን አያመጣም፤ ግጭት 
በመጨረሻ የሚፈታው በውይይት መሆኑን ይናገራሉ፡፡ 

የኢትዮጵያ መርሕ ይሄው ነው፤ ከሶማሊያ ጋር 
በመልካምና መልካም ባልሆነ መንገድ ሊገለጹ የሚችሉ 
ብዙ ታሪካዊ ግንኙነቶች አሉ፡፡ ግጭቶችም በቀዳማዊ 
ኃይለሥላሴና በደርግ በጦርነት የተገለጹ ናቸው ይላሉ። 

እንደ አምባሳደሩ ገለጻ፤ ሶማሊያ እ.ኤአ. ከ1991 እስከ 
2005 መንግሥት ያለው ሀገር ሆኖ ሊቆም አልቻለም። 
በመጀመሪያ በኢጋድ አማካኝነት በመቀጠል በሶማሊያ 
የአፍሪካ ኅብረት የሠላም ማስከበር ተልዕኮ (አሚሶም)ና 
የአፍሪካ ኅብረት የሽግግር ተልዕኮ (አትሚስ) የሶማሊያን 
ሠላም ለማረጋገጥ ብዙ ሥራ ተሠርቷል፡፡ እንዲሁም ከጥር 
እኤአ 2025 ጀምሮ ደግሞ በአዲስ መልክ የሶማሊያን 
ሠላምና ደኅንነት ለማረጋገጥ ጥረት ይደረጋል። በእነዚህ 
ሁሉ ሂደቶች የኢትዮጵያ ሚና ከፍተኛ መሆኑን ነው 
የገለጹት፡፡

የነበራት አስተዋፅዖም በመስዋዕትነት ብቻም ሳይሆን 
በሀሳብም ጭምር የሚገለጽ ነው፡፡ ሶማሊያ መተራመስና 
ሠላም አለመሆን ለኢትዮጵያም የሚተርፍ በመሆኑ 
ኢትዮጵያ ብዙ ሚና ነበራት፡፡ ሶማሊያን ያጋጠማት ውል 
ያለው መንግሥት ማጣት ብቻ ሳይሆን በፀረ ሽብር ኃይል 
መናጥ ነው፡፡ የፀረ ሽብር ኃይሉ ደግሞ ከአካባቢያዊ 
ባለፈ ዓለም አቀፍ ትስስር ያለው ነው፤ ይህን ለመዋጋት 
ኢትዮጵያ ለበርካታ ዓመታት መታገሏን ያወሳሉ፡፡ 

ጎረቤቶቿ ሠላም እንዲሆኑ በተግባር አሳይታለች። 
ኢትዮጵያ የመጨረሻ መዳረሻዋ ሠላም በመሆኑ ለሠላም 
የተዘጉ በሮችን አንኳኩታ ታስከፍታለች ነው ያሉት፡፡

 የሱዳን ሕዝብ በከባድ ግጭት ውስጥ ያለ ሕዝብ 
መሆኑን የገለጹት አምባሳደሩ፤ የሱዳን ሕዝብ ሠላም 
እንዲያገኝ የሚደረጉ ጥረቶች ሁሉ ኢትዮጵያ ትደግፋች። 
ኢትዮጵያ ከራሷ ልምድ ተነስታ ምክሯን ትለግሳለች። 
ከከፍተኛ አመራር ጀምሮ በየደረጃው የሱዳንን ሠላም 
መሆን እንደዋና ተግባር ይዘው እየሠሩ መሆኑንም 
አንስተዋል ፡፡

ኢትዮጵያ ለሠላምና ለዘላቂ ትብብር ሁሌም በሯ ክፍት 
ቢሆንም በጎረቤት ሀገራት በኩል የሚመጡ ስጋቶችንም 
ለማስቀረት በትኩረት እየሠራች ነው። ለቀጠናው ዘላቂ 
ሠላም እና የሁሉም የጎረቤት ቀና ትብብርና አብሮ እጅ 
ለእጅ ተያይዞ የመልማት ፍላጎት መዳበር ይኖርበታል፡፡

ከ1ኛ ገጽ የዞረ

የጎረቤቶች ሠላምና 
አብሮ... 

ከዚህ ጥረታቸውም ውስጥ አንዱ አጀንዳ 2063ን 
በመቅረጽ አሕጉሪቱን በተለያዩ ዘርፎች ስኬታማ 
ለማድረግ ያደረጓቸው ጥረቶች ተጠቃሽ ናቸው፡፡

ሰሞኑንም ኢትዮጵያ የመጀመሪያውን የአፍሪካ 
ከተሞች ፎረም ለማዘጋጀት ዝግጅት ስታደርግ ቆይታ 
በትናንትናው እለት ድግሷን ለታዳሚዎቿ አቅርባለች። 
በዚህ የመክፈቻ መርሐግብር ላይም ከተለያዩ የአፍሪካ 
ሀገራት የተውጣጡ እንግዶች የተሳተፉ ሲሆን በርካታ 
ጥናቶችም ቀርበው ውይይቶች ተደርገዋል፡፡ 

"ዘላቂ የከተሞች ልማት ለአፍሪካ ትራንስፎርሜሽን 
አጀንዳ 2063" በሚል መሪ ቃል በዓድዋ ድል 
መታሰቢያ በተካሄደው የመክፈቻ ንግግር ላይ 
የተገኙት የኢፌዴሪ ም/ጠቅላይ ሚኒስትር ተመስገን 
ጥሩነህ እንደተናገሩት በአዲስ አበባ ከተማ በመካሄድ 
ላይ የሚገኘው የመጀመሪያው የአፍሪካ ከተሞች 
ፎረም የአሕጉራችንን ልማት ወደፊት ለማራመድ 
የጋራ ቁርጠኝነትን የምናሳይበት ነው፡፡

አቶ ተመስገን፤ የምንፈልጋትንና የበለፀገች 
አፍሪካን ለመፍጠር "ድር ቢያብር አንበሳ ያስር" 
በሚለው የኢትዮጵያውያን ምሳሌያዊ ንግግርን 
መሠረት በማድረግ በጋራ ልንሠራ ይገባል ያሉት 
ምክትል ጠቅላይ ሚኒስትሩ፤ በአጀንዳ 2063 
የተቀመጡ እሳቤዎችን ለማሳካትና እያጋጠሙን ያሉ 
አሕጉራዊ ችግሮችን ለመፍታት ወቅቱ የሚፈልገውን 
ተለዋዋጭ የፖለቲካ ስልትና ጠንካራ ውሳኔ ማሳለፍ 
እንደሚገባ ጠቁመዋል።

ምክትል ጠቅላይ ሚኒስትሩ፤ ኢትዮጵያ የበርካታ 
ታሪኮች ባለቤትና ዲፕሎማሲያዊ ልምዶች ያላት ሀገር 
ናት፡፡ በዚህም ኢትዮጵያ የፓን አፍሪካን እሳቤዎች 
ተግባራዊ እንዲሆኑ ከመቼውም በበለጠ ቁርጠኛ 
እንደሆነች በማንሳት፤ በአሕጉር ደረጃ የኢኮኖሚ 

የአፍሪካን ልማት ወደፊት...
ከ1ኛ ገጽ የዞረ

ለትውልድ ግንባታ በጎ ሚና ይጫወታል፡፡ በአንፃሩ 
ደግሞ ማኅበራዊ ሚዲያ በአግባቡ ጥቅም ላይ ካልዋሉ 
የእርስ በእርስ ግጭትን እንዲከሰትም ምክንያትም 
ይሆናል። ጥላቻ ይሰበክበታል፤ የስድብ ናዳ 
ይወርድበታል፣ የቃላት ስንጠቃና የሐሜት መድረክ 
ሆኖ ያገለግላል፡፡ ይህም በሀገርና በትውልድ አሉታዊ 
ጫና ይፈጥራል ይላሉ የዘርፉ ምሑራን ፡፡

ማኅበራዊ ሚዲያን በአውንታዊ ጎኑ የሚጠቀሙ 
እንዳሉ ሁሉ በርካታ የሐሰት ዜናዎች፣ የጥላቻ 
ንግግሮች፣ ግጭት ቀስቃሽ መልዕክቶች የሚለቁ አካላት 
አሉ፡፡ ከሥርዓት ያፈነገጠ ማኅበራዊ ሚዲያ አጠቃቀም 
ሀገር ተረካቢ ዜጋ እንዳይፈራ ከማድረጉም ባሻገር 
የሰዎችን የመኖር መብት ሲጋፉ፣ ሥነ-ልቦናን ሲጎዳ 
እንዲሁም ሀገርን አደጋ ውስጥ ሲጥል ይስተዋላል፡፡

ለመሆኑ የማኅበራዊ ሚዲያን አሉታዊ ተፅዕኖ 
እንዴት መቀነስ ይቻላል? ለመቆጣጠርስ ምን 
መደረግ ይኖርበታል? በሚሉት ነጥቦች ዙሪያ የዘርፉን 
ባለሙያዎችን ጠይቀን ሃሳባቸውን ሰጥተውናል፡፡

በጅማ ዩኒቨርስቲ የሚዲያና ሥነ ተግባቦት 
ትምህርት ክፍል መምህር ጌታቸው ጥላሁን (ዶ/ር) 
እንደሚሉት፤ ማኅበራዊ ሚዲያ ሰዎች በማንኛውም 
ቦታ ሆነው የተለያዩ መረጃዎችን እንዲለዋወጡ ዕድል 
ፈጥሯል፡፡ 

ሰዎች ደስታቸውን፣ ኅዘናቸውን እንዲሁም 
ሊያገኙት የሚፈልጉትን እውቀት በማኅበራዊ ሚዲያ 
አማካኝነት በቦታና በጊዜ ሳይገደቡ ማንፀባረቅና 
ማግኘት መቻላቸው ማኅበራዊ ትስስራቸውን 
ለማጠናከር ትልቅ ጠቀሜታ እንዳለው ያስረዳሉ፡፡ 

መምህር ጌታቸው (ዶ/ር) እንደሚሉት፤ ማኅበራዊ 
አንቂዎች የተፈጠረውን ዕድል ለጥፋት ከማዋል 
ይልቅ አንድነትን ሊያጠናክሩ የሚችሉ ብሔራዊ፣ 
ኢኮኖሚያዊ፣ ፖለቲካዊ፣ ባሕላዊ እንዲሁም 
ሃይማኖታዊ መልዕክቶችን በማስተላለፍ ሰዎችን 
ማንቃትና አሉታዊ ተፅዕኖውን መቀነስ ይችላሉ፡፡ 

በማኅበራዊ ሚዲያ አማካኝነት እያጋጠመ ያለውን 
ችግር ለመቀነስ ለዜጎች ስለምንነቱና አጠቃቀሙ 

ማስተማር (ግንዛቤ መፍጠር) እንደ መጀመሪያ ደረጃ 
መፍትሔ ተድርጎ መውሰድ ይገባል ነው ያሉት፡፡ ይህን 
ማድረግ ከተቻለ ሰዎች ስለ መረጃው ምንጭና ዓላማ 
በሚገባ ስለሚያውቁ ጉዳቱን መቆጣጠርና መቀነስ 
ይቻላል ብለዋል፡፡  

አቶ መልካሙ መኮንን በእንጂባራ ዩኒቨርስቲ 
የጋዜጠኝነትና ሥነ ተግባቦት ትምህርት ክፍል መምህር 
ሲሆኑ እሳቸውም የመምህር ጌታቸውን(ዶ/ር) ሃሳብ 
ይጋራሉ፡፡ የማኅበራዊ ሚዲያን አሉታዊ ተፅዕኖ 
ለመቀነስ ማኅበረሰቡን ማስተማርና ማሠልጠን 
ያስፈልጋል ይላሉ፡፡ 

ከዚህ ጋር በተገናኘ የኢትዮጵያ ብሮድካስት 
ባለሥልጣን እንዲሁም መንግሥታዊ ያልሆኑ ድርጅቶች 
በተለያዩ አካባቢዎች አጫጭር የማኅበራዊ ሚዲያ 
አጠቃቀም ሥልጠና እየሰጡ መሆናቸውን የሚገልጹት 
መምህር መልካሙ፤ ችግሩን በዘለቄታዊነት ለመከላከል 
መሰል ሥልጠናዎችን አጠናክሮ መስጠት ይገባል ነው 
ያሉት፡፡     

በሌላ በኩል ወጣቶች ሀገራቸውን፣ ሕዝባቸውን 
እንዲሁም እራሳቸውን ሊጠቅሙ በሚችሉበት ሁኔታ 
ማኅበራዊ ሚዲያን መጠቀም እንደሚችሉ አውስተው፤ 
በዚህም እንደ ሀገር ብዙ ጉዳቶችን ማስቀረት 
እንደሚቻል መምህር ጌታቸው (ዶ/ር) ጠቁመዋል፡፡ 

መምህር ጌታቸው (ዶ/ር) እንደሚገልጹት፤ አሁን 
ላይ የማኅበራዊ ሚዲያ አጠቃቀም ከጠቀሜታው 
በተጻረረና ኃላፊነት በጎደለው መንገድ እየዋለ ጥፋት 
እያስከተለ ይገኛል፡፡ በዚህም ለዘመናት ተገንብቶ 
የቆየውን የሕዝቦች ማኅበራዊ ትስስር እንዲሁም 
የጨዋነት ባሕልን ሲሸረሽርና ገደል እየከተተው 
እንደሚገኝ አስረድተዋል፡፡ 

‹‹ሕዝብን ለማገልገል የተቋቋሙ የቴሌቪዥን 
ሚዲያዎች አጀንዳዎችን ከማኅበራዊ ሚዲያ መቀበል 
የለባቸውም›› የሚሉት መምህር መልካሙ፤ ባላቸው 
የይዘት ሥራዎቻቸው ላይ የሕዝብን ፍላጎትና ቅሬታ 
መሠረት ያደረገ አጀንዳ ቀርጸው በመሥራት ሚናቸውን 
መወጣት ይገባቸዋል ብለዋል፡፡ ይህን ማድረግ ከተቻለ 
የሚደርሰውን ከፍተኛ ጉዳት መከላከል እንደሚቻል 
አስረድተዋል፡፡

የማኅበራዊ ሚዲያን አሉታዊ...
‹‹ማኅበራዊ ሚዲያ ለዜጎች የሃሳብ ነፃነትን 

አጎናጽፏል›› የሚሉት መምህር ጌታቸው (ዶ/ር) ነገር 
ግን ነፃነት ማለት ሠላማዊ ሰዎችንና ሀገርን መጉዳት 
ማለት አለመሆኑን መረዳት ያስፈልጋል ይላሉ፡፡  

በኑሮ ደረጃ፣ በጤና እንዲሁም በኢኮኖሚ 
ደረጃ እራሳቸውን ወይንም ቤተሰባቸውን መደገፍ 
በሚቻልበትና ለውጥን በሚያመጣ መንገድ መጠቀም 
እንደሚያስፈልግ ጠቁመዋል፡፡  

ማኅበራዊ ሚዲያን ያለ እውቀት መጠቀም ከራስ 
ባሻገር በሌሎች ላይ ብዙ ጉዳቶችን እንደሚያስከትልም 
የሚገልጹት መምህር መልካሙ፤ በመሆኑም ለበጎ 
ዓላማ መጠቀም ይገባል የሚል መልዕክት አላቸው፡፡

በተጨማሪም የሃሳብ ነፃነትን በማይጋፋ ሁኔታ 
የጥላቻ ንግግርና የሐሰት መረጃ የሚያስተላለፉ 
ግለሰቦችን በወጣው ሕግ መሠረት መቆጣጠርና 
ማስተማር እንደሚገባ ገልጸዋል፡፡ 

በእውቀትና በግንዛቤ ላይ የተመሠረተ የአጠቃቀም 
ባሕል በማዳበር ማኅበራዊ ሚዲያን ሌሎችን 
ሳይጎዳ በአውንታዊ ጎኑ ለበጎ ተግባር መጠቀም 
እንደሚያስፈልግ የሚጠቁሙት መምህር መልካሙ፤ 
ዜጎች የሐሰት መረጃዎች ሲደርሳቸው ቆም ብለው 
ስለጉዳዩ ምንነት ማጣራትና ትክክለኝነት መረዳትና 
ሃሳቡን መቀበል እንዳለባቸው ይናገራሉ፡፡

በማኅበራዊ ሚዲያ አማካኝነት የሚለቀቁ 
መረጃዎችን የመንግሥት ሚዲያዎች እንዲሁም ሌሎች 
ሚዲያዎች በፍጥነት የመረጃውን ሐሰተኝነት በማስረጃ 
በማቅረብ ሊደርስ የሚችለውን ጉዳት ለመቀነስ 
መሥራትና ኃላፊነታቸውን መወጣት ይኖርባቸዋል 
ሲሉ መምህር ጌታቸው (ዶ/ር) ያስረዳሉ፡፡ ይህን 
ማድረግ ከተቻለ ተጠቃሚው የመረጃውን ሐሰትነት 
ተረድቶ ከመታለልና ለሌሎች ከማጋራት እንደሚቆጠብ 
ያስገነዝባሉ፡፡        

በማኅበራዊ ሚዲያ በኩል የሚያጋጥሙ ጉዳቶችን 
የመከላከል ሥራ የሁሉም ዜጋ ኃላፊነት መሆን 
እንዳለበት ገልጸዋል፡፡ ይህን ማድረግ ከተቻሉን 
ማኅበራዊ ሚዲያ ለሀገርና ለትውልድ ግንባታ በማዋል 
የሚፈለገው ሁለተናዊ ብልፅግና መሳካት ቀላል 
ይሆናል፡፡

ከ1ኛ ገጽ የዞረ

ትስስር፣ የመሠረተ ልማት እድገትና ፖለቲካዊ 
አንድነት በመፍጠር የተቀናጀ የአፍሪካ ክትመትን 
እውን ለማድረግ ፎረሙ ልዩ ዕድል የሚፈጥር 
መሆኑን ተናግረዋል።

የአዲስ አበባ ከንቲባ አዳነች አቤቤ በበኩላቸው፤ 
በአዲስ አበባ ከተማ በመከናወን ላይ የሚገኙ 
የልማት ሥራዎች ለሌሎች የአፍሪካ ከተሞች ምሳሌ 
ሊሆኑ የሚችሉ መሆናቸውን በመግለጽ፤ ከተማዋን 
አረንጓዴ፣ ለነዋሪዎቿ ምቹ፣ ፅዱ ተስማሚ የአየር 
ሁኔታ እንዲኖራት የማድረጉ ተግባር ቅድሚያ 
ተሰጥቶት እየተሠራበት እንደሚገኝ አውስተዋል።

የመንግሥትና የሕዝብን አቅም በማስተባበር 
ሰው ተኮር የልማት ተግባራትን በማከናወን ከተማዋን 
መለወጥና ማልማት እንደተቻለ ያነሱት ከንቲባዋ፤ 
የተማሪዎችና ማኅበረሰብ ምገባዎች፣ የቀዳማይ 
ልጅነት፣ የሴቶች የተሐድሶና የክህሎት ማበልፀጊያ 
ማዕከላት ግንባታና የወጣቶች የሥራ ዕድል ፈጠራን 
ጨምሮ ሌሎችም ሥራዎች ተጠቃሽ መሆናቸውን 
ተናግረዋል።

እንደ ከንቲባዋ ገለፃ፤ እየተካሄደ ያለው የኮሪደር 
ልማት ከተማዋን ከማደስና ገጽታዋን ከመለወጥ 
ባሻገር ዘመናዊ መሠረተ ልማቶችን በማስፋፋት 
ለተሽከርካሪዎች ብቻ ሳይሆን ለእግረኞችና 
ለብስክሌተኞች ምቹ መጓጓዣዎችን አሟልቶ የተገነባ 
ነው፡፡ 

እንዲሁም የሕዝብ መናፈሻ፣ የስፖርት 
ማዘውተሪያ፣ፓርኮችንና የአረንጓዴ ልማቶችን አካቶ 
የተሠራ ነው። ከዚህም ባለፈ በመቶ ሺዎች ለሚቆጠሩ 
ወጣቶች ሥራ ዕድል በመፍጠር ለከተማዋ የንግድ 
እንቅስቃሴ መነቃቃት ምክንያት መሆኑን ከንቲባዋ 
አብራርተዋል፡፡

የከተሞች እድገት የራሱ በጎና አሉታዊ ጎኖች 
እንዳሉት በመጥቀስ፤ ይህ ፎረም ይህንን ወደመልካም 

አጋጣሚ በመቀየር ለመጠቀም የሚያስችል መሆኑን 
የገለጹት ደግሞ የከተማና መሠረተ ልማት ሚኒስትር 
ጫልቱ ሳኒ ናቸው፡፡

አፍሪካ እንደአሕጉር በርካታ የከተማነት 
አጀንዳዎች አሏት ያሉት ሚኒስትሯ፤ ከተሞች ሲስፋፉ 
በቂ የመሠረተ ልማት መስፋፋት እጅጉን አስፈላጊ 
ነው። ከተሞቻችንን ለማሻገርና ለዜጎች ምቹ መኖሪያ 
እንዲሆኑ ለማድረግ በጋራ መሥራት አለብን ብለዋል።

በአፍሪካ ፈጣን የከተሞች እድገት እየተስተዋለ 
ይገኛል። በዚህም በዓመት በአፍሪካ 3 ነጥብ 5 
በመቶ እንዲሁም በኢትዮጵያ 5 ነጥብ 4 በመቶ 
የከተሞች እድገት እንደሚታይ ገልጸው፤ እድገቱ 
የከተማና የገጠር ምጥጥንን የሚቀይር ማሳያ እንደሆነ 
አብራርተዋል።

ፎረሙ በአፍሪካ ከከተሞች መስፋፋት ጋር 
ተያይዞ እያጋጠሙ ያሉ ችግሮችን በትብብርና 
በቅንጅት ለመፍታት የድርሻችንን የምንወጣበት 
ነው። ለአፍሪካ 2063 አጀንዳ እውን መሆን 
የከተሞችን ዘላቂ ልማት ማረጋገጥና የክትመት 
ምጣኔውን ማጣጣምና ለዚህም መሥራት ይገባል 
ሲሉ ሚኒስትሯ ገልጸዋል። 

በአፍሪካ እየጨመረ ላለው የሕዝብ ቁጥርና 
የአየር ንብረት ተፅዕኖ ምላሽ መስጠት የሚችል 
የከተሞች ዘላቂ ልማት እንደሚያስፈልግ የጠቆሙት 
ሚኒስትሯ፤ ከዚህ አንጻር ኢትዮጵያ ከተሞች ፅዱና 
ለነዋሪዎች ምቹ በማድረግ ምሳሌ የሚሆኑ ሥራዎችን 
እያከናወነች መሆኑን ተናግረዋል።

ፎረሙ በቀጣይ ቀናት በተለያዩ ሁነቶች 
ተጠናክሮ የሚቀጥል ሲሆን አፍሪካውያን በአንድ 
አቋም የክትመት ምጣኔን የሚያጤኑበት፣ በአፍሪካ 
የክትመት ምጣኔና የከተማ ልማት መዋቅራዊ 
መፍትሄዎች ላይ የጋራ አቋም የሚያንጸባርቁ 
ውሳኔዎች ይፀድቁበታል ተብሎ ይጠበቃል።

ኢንቨስትመንት
ኢኮኖሚ

አንተነህ ቸሬ 

የኢትዮጵያን መዋቅራዊ የምጣኔ ሀብት ሽግግርን 
እውን ለማድረግ አስተዋጽኦ ይኖራቸዋል ተብለው ትኩረት 
ከተሰጣቸው ተግባራት መካከል የኢንዱስትሪ ፓርኮች 
(Industrial Parks) ልማት አንዱ ነው። የኢንዱስትሪ 
ፓርኮች የውጭ ቀጥታ ኢንቨስትመንት የመሳብ፣ የሥራ 
እድል ፈጠራን የማስፋት እና የቴክኖሎጂ ሽግግርን እውን 
የማድረግ ዋና ዋና መሠረታዊ ተልዕኮዎች አሏቸው። 
ፓርኮቹ በሚገነቡባቸው አካባቢዎች ለሚኖረው 
የኅብረተሰብ ክፍል ሥራ በመፍጠርና ከአካባቢ ጋር 
ተስማሚ የሆነ የሥራ ከባቢ እውን በማድረግ ለሀገራዊ 
የምጣኔ ሀብት እድገት ትልቅ አስተዋጽኦ ይኖራቸዋል።  

የኢንዱስትሪ ፓርኮችን ተመራጭ ከሚያደርጓቸው 
ነገሮች መካከል በርካታ አገልግሎቶችን አንድ ሥፍራ 
ላይ ሰብሰብ አድርገው የሚያቀርቡ መሆናቸው፣ ተገቢ 
መሠረተ ልማት የሚገነባላቸው እንዲሁም ከሌሎች 
አምራቾች ጋርም የሚያገናኙ መሆናቸው ይጠቀሳሉ። 
ከዚህ አንፃር በኢትዮጵያም ብዙ የኢንዱስትሪ 
ፓርኮችን በማቋቋም እንዲሁም በአንፃራዊነት ዝቅተኛ 
ዋጋ የሚከፈልባቸውን የሰውና የኤሌክትሪክ ኃይል 
አቅርቦትን፣ ማሽኖችን ከቀረጥ ነፃ ማስገባትን፣ የብድር 
አቅርቦትን፣ የአንድ ማዕከል አገልግሎትን እና  የመሠረተ 
ልማት ግንባታዎችን እንደማበረታቻ በማቅረብ ትልልቅ 
ዓለም አቀፍ ኩባንያዎች ፋብሪካዎቻቸውን ኢትዮጵያ 
ውስጥ እንዲከፍቱ ጥረቶች ተደርገዋል።  

በርግጥም ኢትዮጵያ የአፍሪካ የማምረቻ መናኸሪያ 
(Manufacturing Hub) እንድትሆን የሚደረገውን ጥረት 
ለማቀላጠፍ እንዲሁም የሥራ አጥነት ችግርን ለመቅረፍ 
ላቅ ያለ ሚና ይጫወታል ተብሎ የተጣለበት የኢንዱስትሪ 
ፓርኮች ልማት ውጤቶች ተገኝተውበታል። በተለይም 
ኢንዱስትሪ ፓርኮቹ ለበርካታ ዜጎች የሥራ እድሎችን 
በመፍጠር ቀላል የማይባል አስተዋጽኦ አበርክተዋል። 
በአሁኑ ወቅት የድሬዳዋ ነፃ የንግድ ቀጣናን ጨምሮ 
በመላ ሀገሪቱ 13 የኢንዱስትሪ ፓርኮች የሚገኙ ሲሆን 
በሥራ እድል ፈጠራ፣ በውጭ ቀጥታ ኢንቨስትመንትና 
በቴክኖሎጂ ሽግግር ለሀገራዊ ምጣኔ ሀብት እድገት ቀላል 
የማይባል አስተዋጽኦ እያበረከቱ ይገኛሉ።

ከእነዚህ የኢንዱስትሪ ፓርኮች መካከል አንዱ 
በኢትዮጵያ የኢንዱስትሪ ፓርኮች ልማት ታሪክ ፈር 
ቀዳጅ የሆነው የሀዋሳ ኢንዱስትሪ ፓርክ ነው። ግዙፉ 
የሀዋሳ ኢንዱስትሪ ፓርክ በማምረቻ ዘርፍ ለሚሰማሩ 
ባለሀብቶች ትልቅ እድልን የሚፈጥር ሲሆን፣ በጨርቃ 
ጨርቅና አልባሳት ዘርፍ የተሰማሩ አምራቾች በፓርኩ 
በምርት ሥራ ላይ ተሰማርተው ይገኛሉ።

ኢንዱስትሪ ፓርኩ 52 ሼዶችን የያዘ ሲሆን፣ 
ከእነዚህም መካከል 39 ሼዶች በባለሀብቶች ተይዘዋል። 
18 ኩባንያዎች በምርት ሥራ ላይ ይገኛሉ። ከአምራቾቹ 
መካከል አብዛኞቹ የውጭ ኩባንያዎች ሲሆኑ፣ ሦስቱ 
የሀገር ውስጥ ድርጅቶች ናቸው። በፓርኩ ውስጥ 
ከሚገኙት የውጭ ሀገራት ኩባንያዎች መካከል የቻይና፣ 
የሕንድ፣ የስሪ ላንካ፣ የፈረንሳይ፣ የዩናይትድ ኪንግደምና 
የኢንዶኔዥያ አምራች ድርጅቶች ይጠቀሳሉ።      

የሀዋሳ ኢንዱስትሪ ፓርክ ዋና ሥራ አስኪያጅ አቶ 
ማቴዎስ አሸናፊ እንደሚገልጹት፣ ኢንዱስትሪ ፓርኩ 
በሥራ እድል ፈጠራ፣ በቴክኖሎጂ ሽግግር እና በውጭ 
ምንዛሬ ግኝት ለሀገር ኢኮኖሚ አስተዋጽኦ እያበረከተ 
ይገኛል። ኢንዱስትሪ ፓርኩ መሠረተ ልማቶች 
(መብራት፣ ውሃ፣ ስልክ፣ የቆሻሻ ማስወገጃ፣ የእሳት አደጋ 
መቆጣጠሪያ፣ መንገድ…) ተሟልተውለታል። ከዚህ 
በተጨማሪም ባለሀብቶች የኢንዱስትሪ ሚኒስቴርን፣ 
የኢንቨስትመንት ኮሚሽንን፣ የኢትዮ-ቴሌኮምን፣ 
የኤሌክትሪክ ኃይልን፣ የኢሚግሬሽንና ዜግነት ጉዳዮች 
አገልግሎትን፣ የኢንዱስትሪ ፓርኮች ልማት ኮርፖሬሽንን፣ 
የባንክና የሌሎች ተቋማትን አገልግሎቶች በተቀናጀ ሁኔታ 
የሚያገኙበት የአንድ ማዕከል አገልግሎት አለው። ይህ 
የአንድ ማዕከል አገልግሎት ባለሀብቶች ለምርት ሥራቸው 
የሚስፈልጓቸውን አስተዳደራዊና የግብዓት ፍላጎቶች 

በፍጥነትና በጥራት እንዲያገኙ በማስቻል የሀብት 
ብክነትን ለመቀነስ ያግዛል።    

በአሁኑ ወቅት በኢንዱስትሪ ፓርኩ ከ23ሺ በላይ 
ሠራተኞች እንደሚገኙ የሚናገሩት አቶ ማቴዎስ፣ 
ኢንዱስትሪ ፓርኩ ለዜጎች ሥራ እድል መፍጠር ብቻ 
ሳይሆን፣ ሠራተኞች በቂ የሙያ ክህሎት እንዲያገኙና 
ተወዳዳሪ እንዲሆኑ እያስቻለ እንደሚገኝ ይገልፃሉ። 
‹‹ኢንዱስትሪ ፓርኩ  ሥራ ከጀመረ ወዲህ ከ80ሺ በላይ 
ዜጎች በፓርኩ የሥራ እድል አግኝተው ሰርተዋል። 
ሠራተኞቹ የሙያ ክህሎት አግኝተዋል፤ በሙያቸው 
ባገኙት ልምድም ተወዳዳሪ ሆነዋል። ኢትዮጵያውያን 
በኢንዱስትሪ ፓርኩ ውስጥ የሥራ እድል ማግኘታቸው 
ለቴክኖሎጂ ሽግግርም ከፍተኛ አስተዋጽኦ አበርክቷል። 
በውጭ ሀገራት ዜጎች ሲከናወኑ የነበሩ ሥራዎች 
በኢትዮጵያውያን ባለሙያዎች መሰራት ችለዋል። 
ቀደም ሲል ከአንድ ሺ በላይ የውጭ ሀገራት ሠራተኞች 
ነበሩ፤ አሁን ያሉት 355 ብቻ ናቸው፤ አብዛኞቹ 
በኢትዮጵያውያን እየተተኩ ነው። ትናንት በድርጅቶች 
ተቀጥረው ባለሙያ የነበሩ ሰዎች ወደፊት ፓርኩ ውስጥ 
ሼድ ይዘው አምራች እንዲሆኑ ጥረት ይደረጋል›› በማለት 
ያስረዳሉ። 

ኢንዱስትሪ ፓርኮች የውጭ ምንዛሬ ከማስገኘት 
ኃላፊነታቸው ባሻገር፣ ከውጭ የሚገቡ ምርቶችን በሀገር 
ውስጥ እንዲመያርቱ በማድረግ ለተኪ ምርቶች ልማት 
አስተዋጽኦ እንዲያበረክቱ በተቀመጠው አቅጣጫ 
መሠረት በርካታ ተኪ ምርቶችን እያመረቱ ይገኛሉ። 
በዚህ ረገድ የሀዋሳ ኢንዱስትሪ ፓርክ ለተኪ ምርቶች 
ልማት ትኩረት ሰጥቶ እየሰራ እንደሚገኝ የፓርኩ 
ዋና ሥራ አስኪያጅ አቶ ማቴዎስ ይናገራሉ። እሳቸው 
እንደሚሉት፣ ከዚህ ቀደም ዋነኛ የትኩረት አቅጣጫዎች 
ከነበሩት የሥራ እድል ፈጠራና የውጭ ምንዛሬ ግኝት 
ባሻገር ለተኪ ምርት (Import Substitution) እና 
ትስስር (Linkage) ትኩረት ተሰጥቷል። የፀጥታ ኃይሎች 
የደንብ ልብስ በሀገር ውስጥ መመረቱም የዚህ ትኩረትና 
ጥረት ማሳያ ነው።         

በውጭ ምንዛሪ ግኝት ደግሞ፣ ኢንዱስትሪ ፓርኩ 
የገበያ መዳረሻዎችን በማስፋት ላይ እንደሚገኝና በአሁኑ 
ወቅትም በየወሩ በአማካይ ከአራት ሚሊዮን ዶላር 
በላይ ዋጋ ያላቸውን ምርቶች ለውጭ ገበያ እያቀረበ 
እንደሚገኝም አቶ ማቴዎስ ይገልፃሉ። ‹‹ከዚህ ቀደም 
አብዛኞቹ አምራቾች የገበያ መዳረሻቸው ወደ አውሮፓና 
አሜሪካ ነበር፤ አሁን ግን ለሀገር ውስጥ ገበያ ለአፍሪካ 
ገበያ ትኩረት ተሰጥቷል። በፓርኩ ውስጥ የሚገኙ 

አምራቾች ለአፍሪካ ገዢዎች ራሳቸውን እያስተዋወቁና 
የገበያ አማራጮቻቸውን እያሰፉ ይገኛሉ›› ይላሉ። 

የሀዋሳ ኢንዱስትሪ ፓርክ በፓርኩ ውስጥ የሚመረቱ 
ምርቶች የአካባቢ ጥበቃ ደረጃዎችን ያሟሉ እንዲሆኑ 
ያደረጋቸው ጥረቶች ፍሬ አፍርተውለት፣ ሰሞኑን 
‹‹Environmental Management System Cer-
tificate ISO 14001:2015›› የተሰኘ የጥራት ማረጋገጫ 
ከኢትዮጵያ ተስማሚነት ምዘና ድርጅት አግኝቷል። ይህ 
የጥራት ማረጋገጫ በፓርኩ የሚመረቱ  ምርቶች የምርት 
ሂደቶቻቸው ዓለም አቀፍ ሕጎችን እና የአካባቢ ጥበቃ 
ደረጃን ያሟሉ መሆናቸውን እንደሚያሳይና በዓለም 
አቀፍ ገበያ ላይ ተወዳዳሪነትን የሚጨምር እንደሆነ አቶ 
ማቴዎስ ያስረዳሉ።   

በኢንዱስትሪ ፓርኮች ልማት ኮርፖሬሽን 
የማርኬቲንግ፣ ፕሮሞሽንና ኢንቨስትመንት ዘርፍ ምክትል 
ዋና አስፈፃሚ አቶ ዘመን ጆነዲ፣ የሀዋሳ ኢንዱስትሪ ፓርክ 
ከፍተኛ የሥራ እንቅስቃሴ ከሚታይባቸው ኢንዱስትሪ 
ፓርኮች መካከል አንዱ መሆኑን ጠቁመው፣ በ2016 
የበጀት ዓመት የበጀት ዓመት ለአውሮፓና ለአሜሪካ 
ገበያዎች ካቀረባቸው የጨርቃ ጨርቅና አልባሳት ምርቶች 
ከ44 ሚሊዮን ዶላር በላይ ገቢ እንዳስገኘ ይናገራሉ። 

አቶ ዘመን ‹‹የሀዋሳ ኢንዱስትሪ ፓርክ በኢትዮጵያ 
የኢንዱስትሪ ልማት ታሪክ ፈር ቀዳጁ ኢንዱስትሪ ፓርክ 
ነው። ፓርኩ በሥራ እድል ፈጠራ፣ በቴክኖሎጂ ሽግግርና 
በውጭ ምንዛሬ ግኝት ከፍተኛ አስተዋጽኦ አለው። ብዙ 
ወጣቶች የእውቀትና ክህሎት ሽግግር ተጠቃሚ ሆነው 
ፓርኩን እያንቀሳቀሱ ይገኛሉ። ጀማሪ ሠራተኛ ሆነው 
ወደ ፓርኩ የገቡ ወጣቶች ሙያቸው አዳብረው አሁን 
በአስተዳደርና በሌሎች የሙያ ኃላፊነቶች ላይ እየሰሩ 
ነው›› በማለት ኢንዱስትሪ ፓርኩ በሥራ እድል ፈጠራና 
ቴክኖሎጂ ሽግግር ላይ ያለውን ሚና ያብራራሉ። 

ኢትዮጵያ ከአጎዋ (AGOA) ተጠቃሚነቷ መታገዷን 
ተከትሎ የተፈጠሩ የገበያ ክፍተቶችን ለመሙላት አዳዲስ 
የገበያ መዳረሻዎችን በማፈላለግ የአምራቾቹን የገበያ 
ተደራሽነት ማስፋት ስለመቻሉም አቶ ዘመን ይገልፃሉ። 
‹‹በአጎዋ መታገድ ምክንያት የተፈጠሩ ክፍተቶችን 
ለማስተካከል በፓርኮች የሚመረቱ ምርቶች ሌሎች ዓለም 
አቀፍ ገበያዎችን እንዲያገኙ ተደርጓል። ከውጭ ጉዳይ 
ሚኒስቴር ጋር በመተባበር (ሚሲዮኖችንና ኤምባሲዎችን 
በመጠቀም) ተጨማሪ ገበያዎችን ለማግኘት እየሰራን 
ነው። የብሪክስ (BRICS) ሀገራት ሰፊ ገበያ አላቸው። 
የእነዚህን ሀገራት ገበያዎች ለመጠቀም እየተሰራ ነው›› 
ይላሉ።        

የመንግሥት ኮሙዩኒኬሽን አገልግሎት ሚኒስትር 
ዴኤታ ወይዘሮ ሰላማዊት ካሣ በበኩላቸው፣ የኢንዱስትሪ 
ፓርኮችን አቅም የማጠናከር ተግባር መንግሥት የሀገር 
ውስጥ ምርትን ለማሳደግ የያዘው የትኩረት አቅጣጫ 
አካል መሆኑን ይገልፃሉ። እንደ ሚኒስትር ዴኤታዋ ገለፃ፣ 
መንግሥት የኢንዱስትሪ ፓርኮቹን አቅም በማሳደግ 
የሥራ እድል ፈጠራን፣ የቴክኖሎጂ ሽግግርንና የውጭ 
ምንዛሪ ግኝትን ለመጨመር ለባለሀብቶች ዘርፈ ብዙ 
ድጋፎችን እያደረገ ይገኛል። በዚህም በሀዋሳ ኢንዱስትሪ 
ፓርክ ውስጥ የሚገኙ አምራቾች ምርታቸውን እያሳደጉና 
የገበያ መዳረሻዎቻቸውን እያሰፉ ይገኛሉ። ‹‹ኢትዮጵያ 
ታምርት›› ሀገራዊ ንቅናቄ፣ የማክሮ ኢኮኖሚ ማሻሻያው፣ 
የህዳሴ ግድብ ተጨማሪ ኃይል ማመንጨቱና ሌሎች 
ርምጃዎች የኢንዱስትሪው ዘርፍ ትርጉም ያለው እድገት 
እንዲያስመዘግብ እንደሚያስችሉም ያብራራሉ።

የኢንዱስትሪ ፓርኮች ልማት ኮርፖሬሽን ዋና ሥራ 
አስፈፃሚ ፍስሃ ይታገሱ (ዶ/ር)፣ የሀዋሳ ኢንዱስትሪ 
ፓርክ ወቅታዊ የምርት ሂደትና አጠቃላይ የሥራ 
እንቅስቃሴ አበረታች መሆኑን ከጥቂት ሳምንታት በፊት 
መግለፃቸው ይታወሳል።      

የሀገሪቱን የምጣኔ ሀብት መዋቅር ከእርሻ መር 
ወደ ኢንዱስትሪ መር ኢኮኖሚ ለማሸጋገር የሚያግዙ 
በርካታ መልካም አጋጣሚዎችና እድሎች አሉ። ይሁን 
እንጂ እነዚህን መልካም አጋጣሚዎች በመጠቀም 
የኢኮኖሚውን መዋቅራዊ ሽግግር ለማሳካት የተከናወኑ 
ተግባራት ሀገሪቱ ካላት አቅምና ፍላጎት ጋር ተመጣጣኝ 
አይደሉም። ኢትዮጵያ  በኢንዱስትሪ ያላትን አቅም 
በመጠቀምና ከዚሁ ዘርፍ የሚገኘውን ገቢ በማሳደግ ወደ 
ኢንዱስትሪ መር ኢኮኖሚ የምታደርገውን መዋቅራዊ 
የምጣኔ ሀብት ሽግግር ለማሳካት አምራች ዘርፉ አሁን 
ካለው አፈፃፀም በብዙ እጥፍ እንዲጨምርና እንዲሻሻል 
ማድረግ ያስፈልጋል።

የአምራች ዘርፉ እድገት ሊሻሻል የሚችለው 
ከኢንቨስትመንት መስፋፋት ጋር ተያይዞ ነው። 
የኢንዱስትሪ ፓርኮች ደግሞ የአንድ ማዕከል አገልግሎትን 
ተግባራዊ በማድረግ ለኢንቨስትመንት መስፋፋት ምቹ 
ሁኔታዎችን የሚፈጥሩ ናቸው። ስለሆነም መዋቅራዊ 
የምጣኔ ሀብት ሽግግሩን ለማሳካት የኢንዱስትሪ ፓርኮችን 
አፈፃፀም ማሻሻል ይገባል። ይህም ባለሀብቶች ወደ 
ፓርኮቹ ገብተው ለማምረት የሚያስችሏቸውን የመሠረተ 
ልማት ግብዓቶች፣ የሰለጠነ የሰው ኃይልና የፋይናንስ 
አቅርቦት ማሟላትን እንደሚያካትት ሊታወቅ ይገባል።

የሀዋሳ ኢንዱስትሪ ፓርክ ዘርፈ ብዙ ኢኮኖሚያዊ አበርክቶ



አሊሴሮ

ኢትዮጵያ የቀጠናውን ሀገራት ከማስተሳሰር ጎን 
ለጎን በአካባቢው ዘላቂ ሰላምና መረጋጋት እንዲሰፍን 
የበኩሏን ጥረት የምታደርግ ሀገር ነች። በጎረቤት ሀገራት 
የሚነሱ አለመግባባቶች ቶሎ እንዲፈቱና ሀገራቱ 
በፍጥነት ፊታቸውን ወደ ልማት እንዲያዞሩ በማድረግ 
ረገድ ኢትዮጵያ እየተጫወተች ያለችው ሚና መተኪያ 
የሌለው ነው።

በተለይም ከቅርብ ጊዚያት ወዲህ በሰሜን ሱዳን፤ 
በሱዳንና በሶማሊያ ወደ ግጭት የገቡ ኃይሎችን 
በመሸምገል ውጤታማ ተግባራትን አከናውናለች። 
ግጭት ባልቆመባቸው በሱዳን የአብዩ ግዛትና 
በሶማሊያ የሰላም አስከባሪ ኃይልን በመላክ ኢትዮጵያ 
ለአባል ሀገራቱ ጥላና ከለላ መሆን ችላለች። በቀውስ 
ውስጥ የምትገኘውን ሱዳንን ወደ ሰላም ለመመለስም 
በብቸኝነት የበኩሏን ጥረት በማድረግ ላይ የምትገኝ 
ሀገር ነች።

የኢትዮጵያ የውጭ ጉዳይ ፖሊሲ የመጀመሪያው 
ትኩረት የጎረቤት ሀገራት በመሆናቸው ኢትዮጵያ 
ከየትኛውም ዓለም አቀፋዊም ሆነ አህጉራዊ ጉዳዮች 
በበለጠ ለጎረቤት ሀገራት የቅድሚያ ትኩረት ትሰጣለች። 
ይህንኑ መነሻ በማድረግም ግጭት እና ሁከት ውስጥ 
የሚገኙትን ሶማሊያ፤ ሱዳንና ደቡብ ሱዳን በመሪዎች 
መካከል ተደጋጋሚ ውይይት እንዲደረግ ኃላፊነትን 
በመውሰድና አልፎ ተርፎም የሰላም አስከባሪ በመላክ 
ሀገራቱ አንጻራዊ ሰላም እንዲኖራቸው አበክራ 
በመሥራት ላይ ትገኛለች። 

ሶማሊያ መንግሥት አልባ ሆና ለዘመናት 
ቆይታለች። ኢትዮጵያ ባደረገችው ጥረት እኤአ ከ2008 
ጀምሮ ሶማሊያ መንግሥት መስርታ አንጻራዊ ሰላም 
አግኝታ ቆይታለች። ለሶማሊያ መረጋጋትና  የሶማሊያን 
ሕዝብ ለመታደግ ሲባልም ኢትዮጵያ በሺዎች የሚቆሩ 
ወታደሮቿን አጥታለች።

በፊት ‘AMISOM’ አሁን ደግሞ ‘ATMIS’ እየተባለ 
በሚጠራው የአፍረካ ኅብረት የሶማሊያ ሰላም ማስከበር 
ተልዕኮ በኩል ኢትዮጵያ ለሶማሊያ ሰላም ጉልህ 
አስተዋጽኦ ስታደርግ ቆይታለች። በዚህ ተልዕኮም 
አብዛኛውን የሶማሊያ መሬት በመሸፈንና ከጥቃት 
በመከላከል የሶማሊያ ሕዝብ በሰላም ወጥቶ እንዲገባ፤ 
የሶማሊያ መንግሥትም ተረጋግቶ መንግሥታዊ 
ሥራዎችን እንዲያከናውን ስታደርግ ቆይታለች።

በተመሳሳይም ሱዳን ግጭት ውስጥ በገባችበት 
ወቅት ሁሉ ከሕዝቡ ጎን በመቆም ሱዳን ወደ ተሻለ 
ሰላምና መረጋጋት እንድትመጣ ኢትዮጵያ የበኩሏን 
ጥረት ስታደርግ ቆይታለች። በሱዳን የሽግግር 
መንግሥት እንዲመሰረትም ግንባር ቀደም ሚናዋን 
መወጣቷ የሚታወስ ነው።

ከወራት በፊትም በግጭት አዙሪት ውስጥ 
የምትገኘውን ሱዳንን ወደ ሰላሟ እንድትመለስ 
ማንም መሪ ባላደረገው መልኩ ፖርት ሱዳን ድረስ 
በመሄድ ጠቅላይ ሚኒስትር ዐቢይ አሕመድ (ዶ/ር) 
ከሱዳን ጦር ኃይሎች ጠቅላይ አዛዥ አል ቡርሃን ጋር 
ተወያይተው ተመልሰዋል። ውይይታቸውን ካጠናቀቁ 
በኋላም "የወንድም ሱዳን ሕዝብ ችግር የኛም ችግር፤ 
ሰላማቸውም ሰላማችን በመሆኑ ለሱዳን ሕዝብ 
እፎይታ እና የብልፅግና ጉዞ ዛሬም እንደ ትላንቱ ከልብ 
እንሰራለን።" ሲሉ ጠቅላይ ሚኒስትር ዐቢይ አሕመድ 
(ዶ/ር) ገልጸዋል።

አዲሲቷ ሀገር ደቡብ ሱዳንም እንደ ሀገር 
እንድትቆም ኢትዮጵያ ግንባር ቀደም ሚና 
ከመጫወቷም ባሻገር በሀገሪቱ የነበረው የእርስ በእርስ 
ግጭት እንዲያባራና አንጻራ ሰላም እንዲረጋገጥ 
የማይተካ ሚና ተጫውታለች።

በጎረቤት ሀገራት የሚታየውን ግጭትና ጦርነት 
እንዲያበቃ ከመሥራት ጎን ለጎንም የምስራቅ አፍሪካ 
ሀገራት በልማት እንዲተሳሰሩ በማድረግ ረገድም 
የኢትዮጵያ ሚና የጎላ ነው።

ኢትዮጵያ በተለይም ካለፉት አምስት ዓመታት 
ወዲህ በየዓመቱ በበርካታ ቢሊዮኖች የሚቆጠሩ 
ችግኞችን በመትከል በቀጠናው የሚታየውን ድርቅ 
በዘላቂነት ለመቋቋም አበክራ በመሥራት ላይ ትገኛለች። 
ከዚያም ባሻገር የአካባቢ መራቆት የምሥራቅ አፍሪካ 
ቀጠና ዋነኛ ችግር መሆኑን በመረዳት የአረጓዴ ዐሻራ 
መርሃ ግብሩ ከኢትዮጵያ አልፎ በምሥራቅ አፍሪካ  

አባል ሀገራት ዘንድ እንዲተገበር የመሪነት ሚናውን 
ወስዳ በመንቀሳቀስ ላይ ትገኛለች።

ኢትዮጵያ የቀጠናውን ሀገራት ልማት በማቀራረብ 
ረገድ እየተጫወተችው ያለችው ሚና በአካባቢ ጥበቃ 
ብቻ የተገታ አይደለም። በተለይም ከዓባይ ግድብና 
ከጊቤ ሶስት ግድቦች የሚነጭ ኃይልን ለጎረቤት 
ሀገራት በተመጣጣኝ ዋጋ በማዳረስ ቀጠናው በኃይል 
እንዲተሳሰር በማድረግ ላይ ትገኛለች።

በድርቅና ርሃብ የምትታወቀው ኢትዮጵያ ዛሬ 
ስንዴን በማምረት ኤክስፖርት የማድረግ ደረጃ ላይ 
ደርሳለች። ይህ የአካባቢውን ሀገራት ከማነቃቃቱም 
ባሻገር አባል ሀገራቱ በቅርበት ስንዴን እንዲያገኙ ዕድል 
ፈጥሮላቸዋል።

ሆኖም አንዳንድ የጎረቤት ሀገራት ዛሬም 
ኢትዮጵያን በጠላትነት በመፈረጅ ለእድገቷ እንቅፋት 
ለመሆን ሲሞክሩ ይታያሉ። በተለይም ከዓባይ ግድብ 
መገንባት እና ከባህር በር ጥያቄ ጋር ያላትን መብት ወደ 
ኋላ ለመመለስ የሚታትሩ ሀገራት ተከስተዋል።

በተለይም የኢትዮጵያን የወደብ ጥያቄ በማጣጣልና 
ጎረቤት ሀገራትም በበጎ እንዳይመለከቱት ለማድረግ 
በማያገባቸው እየገቡ ቀጠናውን ለማወክ የሚሞክሩ 
ሀገራትም ብቅ ብለዋል።

ኢትዮጵያ ከጥንት ጀምሮ በቀይ ባህር ላይ ይዞታ 
የነበራትና ቀይ ባህርንም ስታዝበት የኖረች ሀገር ነች። 
1ሺ800 ኪሎ ሜትር የሚረዝመውን የቀይ ባህር ይዞታ 
በቁጥጥሯ ሥራ ያኖረችና ለወጪና ገቢ እቃዎች ሁለት 
ወደቦች የምታስተዳደር ሀገር ነበረች። ኢትዮጵያን 
ከቀይ ባህር ውጪ ቀይ ባህርንም ከኢትዮጵያ ውጭ 
ማሰብ አይቻልም ነበር።

ሆኖም የኢትዮጵያን ማደግ በማይፈልጉ ኃይላት 
ኢትዮጵያ ከቀይ ባህር እንድትወገድ ተደርጓል። 
ለዘመናትም ኢትዮጵያ ከቀይ ባህር ምንም ድርሻ 
እንዳልነበራት ሆን ተብሎ በተሰራጨው  ትርክት 
ኢትዮጵያና ቀይ ባህር ተቆራርጠው ኖረዋል። ከሕዝቡ 
ልብ ውስጥ ቀይ ባህርን ማውጣት ባይቻልም ስለቀይ 
ባህር ማሰብና ማውራት እንደ ሀጢያት ሲቆጠር 

ቆይቷል። ባለፉት 30 ዓመታት ስለወደብና ባህር በር 
ማውራትም ሆነ የኢትዮጵያን የባለቤትነት መብት 
መጠይቅ እንደነውር ከማስቆጠሩም በላይ ጸብ አጫሪ 
አስብሎም በነገረኛነት ያስፈርጅ ነበር።

የኢትዮጵያ ወደብ አልባ መሆንም ከሥነ ልቦናዊ 
ቀውስ ባሻገር ለበርካታ ኢኮኖሚያዊ፣ ፖለቲካዊና 
ዲፕሎማሲያዊ ጫና ሕዝቡ እንዲጋለጥ አድርጎታል። 
የኢትዮጵያን ክብርና ዝና ዝቅ እንዲል ከማድረጉም 
ባሻገር በኢኮኖሚ ረገድም ተጎጂ እንድትሆን 
አድርጓታል። ለበርካታ መሠረተ ልማቶችና ለድህነት 
መቀነሻ ልማቶችን ይውል የነበረውን ከ1ነጥብ 6 
ቢሊዮን ዶላር በላይ  በየዓመቱ ለወደብ ብቻ በማዋል 
በድህነት ውስጥ እንድትማቅቅ አድርጓታል። ኢትዮጵያ 
ወደብ አልባ በመሆኗ ለኪራይና ለመጓጓዣ ከፍተኛ 
ዶላር ስለምታፈስ የሸቀጦች ዋጋ እንዲንርና የኑሮ 
ውድነትም እንዲባባስ ምክንያት ሆኗል።

 በዲፕሎማሲ እና በተጽዕኖ ፈጣሪነትም ረገድ 
የኢትዮጵያ ሚና አሽቆልቁሏል። ኢትዮጵያ የምትገኝበት 
የአፍሪካ ቀንድ በዓለም እጅግ ተፈላጊ ከሆኑትና 
የኃያላን ሀገራትንም ቀልብ የሚስብ በመሆኑ  እድገቷን 
የማይፈልጉ አካላት በተቀነባበረ ሴራ ከቀይ ባህር 
እስኪያርቋት ድረስ ገናና እና በሁሉም ዘንድ ተፈላጊ ሆና 
ቆይታለች። ሆኖም ሀገሪቱ ወደብ አልባ ከሆነች ጀምሮ 
ተፈላጊነቷ አሽቆልቁሏል። 

ኢትዮጵያ በአፍሪካ ወደብ አልባ ከሆኑት 16 
ሀገራት አንዷ ብትሆንም ወደብ አልባ የሆነችባቸው 
አመክንዮዎች ግን ታሪካዊም ሆነ ሕጋዊ መሠረት 
የሌላቸው  ናቸው። የኢትዮጵያ ሕዝብ 126 ሚሊዮን 
ደርሷል። በአጠቃላይም በኢትዮጵያ የሚኖረው ሕዝብ 
የባህር በር የሌላቸውን ሀገራት ሕዝብ 1/3ኛውን 
ይሸፍናል።

ይሄንን የሚያህል ሕዝብ ይዞ የባህር በርና ወደብ 
የተነፈገ ሀገር የለም። ሁለተኛው ጉዳይ ደግሞ ኢትዮጵያ 
በባህር በር የተከበበች ሀገር ነች። ከላይ እንደጠቀስኩት 
በሴራ እና በተሳሳተ ትርክት ከቀይ ባህር እንድትርቅ 
ከመደረጓ በስተቀር በአፈጣጠሯ ለቀይ ባህር የቀረበ 
ነው። በሶስተኛ ደረጃ በታሪክም በቀይ ባህር ላይ 
ለዘመናት የበላይ ሆና መቆየቷን የሚያሳዩ  በርካታ 
ማስረጃዎች ያሏት ሀገር ነች።

ስለዚህም ኢትዮጵያ በግፍ ከይዞታዋ እንድትነቀል 
ከመደረጓ ውጪ ባለቤትነቷን የሚከለክላት አንዳችም 
ዓለም አቀፍ ሕግ የለም። ኢትዮጵያ ወደብ አልባ 
የሆነችበትም ሆነ ከቀይ ባህር እንድትወገድ የተደረገበት 
አካሄድ ምንም ዓይነት ሕጋዊ መሠረት የሌለው ነው። 
ኢትዮጵያ ከቀይ ባህር እንድትወገድና ወደብ አልባ 
እንድትሆን የተደረገው በ1900፤ 1902 እና 1908  ከቅኝ 
ገዢዎች በተደረጉ ውሎች አማካኝነት ነው። እነዚህ 
ውሎች ደግሞ በተባበሩት መንግሥታት መመስረቻ 
ቻርተር  ሕጋዊነታቸውን አጥተዋል።

ስለዚህም የኢትዮጵያ የባህር በር ጥያቄ ታሪካዊም 
ሕጋዊም ነው። ስለዚህም ይህንን ሀቅ መጋፋት 
የትም አያደርስም። ኢትዮጵያ ይህንኑ ታሪካዊ እና 
ሕጋዊ መብቷን መነሻ በማድረግ ከሶማሊ ላንድ ጋር 
የመግባቢያ ሰነድ መፈራረሟ የሚታወስ ነው። ይህ 
የመግባቢያ ሰነድ ከኢትዮጵያ አልፎ ለቀጠናው ሀገራት 
ሰላምና መረጋጋት የሚፈጥር ቢሆንም አንዳንድ ሀገራት 
ድንበር ተሻግረው ሁኔታውን ከልኩ በላይ ለማጦዝ 
ሲሞክሩ ታይተዋል። ጭራሹኑ በሰላም ማስከበር ስም 
ጦራቸውን ለማስፈር ጥረት በማድረግ ላይ ናቸው። 
ይህ ሁኔታ ደግሞ ለኢትዮጵያም ሆነ ለቀጠናው ሀገራት 
ስጋት መሆኑ አይቀሬ ነው።

ሶማሊያ ባለመረጋጋትና በግጭት ውስጥ የምትኖር 
ሀገር ነች። ከዚያም አልፎ መንግሥት አልባ ሆና 
ዘመናትን ተሻግራለች። በእነዚህ የመከራ ዓመታት 
ግን የኢትዮጵያ ሕዝብ  ከሶማሊያ ሕዝብ ጎን ተለይቶ 
አያውቅም። 

 በፊት ‘AMISOM’ አሁን ደግሞ ‘ATMIS’ 
እየተባለ በሚጠራው የአፍረካ ኅብረት የሶማሊያ ሰላም 
ማስከበር ተልዕኮ በኩል ኢትዮጵያ ለሶማሊያ ሰላም 
ጉልህ አስተዋጽኦ ስታደርግ ቆይታለች። በዚህ ተልዕኮም 
አብዛኛውን የሶማሊያ መሬት በመሸፈንና ከጥቃት 
በመከላከል የሶማሊያ ሕዝብ በሰላም ወጥቶ እንዲገባ፤ 
የሶማሊያ መንግሥትም ተረጋግቶ መንግሥታዊ 
ሥራዎችን ሲያከናውን ቆይቷል።

በአንድ ወቅት የኢትዮጵያ መከላከያ ሠራዊት 

ኢታማዦር ሹም ፊልድ ማርሻል ብርሃኑ ጁላ 
እንደተናገሩት 60 በመቶ የሚሆነውን የሶማሊያ ክፍል 
የሚጠብቀውና ከአልሻባብ ጥቃት የሚከላከለው 
የኢትዮጵያ መከላከያ ሠራዊት ነው።

ኢትዮጵያ በሶማሊያ ጠንካራ መንግሥት 
እንዲፈጠር መስዋዕትነት ስትከፍል ቆይታለች። ሆኖም 
በሶማሊያ መንግሥት በኩል እየተሰጠ ያለው ምላሽ 
የኢትዮጵያን መስዋዕትነት የዘነጋ እና በአካባቢውም 
ከፍተኛ አለመረጋጋት የሚፈጠር ነው።

ሌላኛው ተጽዕኖ ከዓባይ ግድብ ጋር የተያያዘ ነው። 
ኢትዮጵያ የዓባይን ግድብ መገንባት ከጀመረችበት ጊዜ 
ጀምሮ ከታችኞቹ ተፋሰስ ሀገራት በርካታ ጫናዎችን 
አስተናግዳለች። በዓባይ ግድብ የተነሳ አሜሪካና 
የተወሰኑ የአረብ ሀገራት፣ የተወሰኑ ሀገራት ከአውሮፓም 
ከአፍሪካም  ከግብጽ ጎን ቆመው ኢትዮጵያን እስከ 
ማስፈራራት እና ጫና እስከ መፍጠር፣ ብድር እስከ 
ማስከልከል መንቀሳቀስ እና ርዳታ እስከ መሰረዝ 
የሄዱበት ሁኔታ ነበር።

ሆኖም ኢትዮጵያ ጫናዎችን ተቋቁማ የግድቡን 
ግንባታ ወደ ማጠናቀቁ ደርሳለች። አራት ተርባይኖችም 
ኃይል ማመንጨት ጀምረዋል። ይህም ከኢትዮጵያ 
አልፎ ለጎረቤት ሀገራት ጭምር የመልማት እድልን 
ፈጠሯል። ኢትዮጵያ ፈተናን ወደ እድል በመቀየር ወደ 
አዲስ ተስፋ በመስፈንጠር ላይ ትገኛለች።

የኢትዮጵያ አየር መንገድም አንዱ የእነዚሁ 
የተፈጥሮ ጠላቶችና የተላላኪዎቻቸው የትኩረት 
መስክ ነው። የኢትዮጵያ አየር መንገድ ግዙፍና ዘመናዊ 
የአቪየሽን ዘርፍ ነው። በተወዳደረበት መስክ ሁሉ 
የሚያሸንፍና ከኢትዮጵያም አልፎ የአፍሪካ ኩራት 
የሆነ ተቋም ነው። ሆኖም ከዚህ ግዙፍ አየር መንገድ 
ጋር ተወዳድረው ማሸነፍ ያልቻሉና አልፎ ተርፎም 
የኢትዮጵያን ኢኮኖሚ መጉዳት የሚፈልጉ ሀገራትና 
አካላት በተገኘው አጋጣሚ ሁሉ የአየር መንገዱን 
ዝና ለማጠልሸት በርካታ ዘመቻዎችን በማድረግ ላይ 
ይገኛሉ።

ጥቂቶቹን ለማስታወስ ሰኞ ነሐሴ 09/2014 ዓ.ም. 
ከሱዳን የተነሳ የኢትዮጵያ አየር መንገድ የመንገደኞች 
አውሮፕላን አብራሪዎች "እንቅልፍ ጥሏቸው" 
መዳረሻቸውን አልፈው እንደነበር የሚያወሳ ዘገባ 
ተሰራጭቶ ነበር። በተደረገው ማጣራትም ዘገባው 
ሀሰት መሆኑ ተደርሶበታል።

ሰሞኑን ደግሞ የኢትዮጵያ አየር መንገድ አውሮፕላን 
ውስጥ የተቀረጸው ተንቀሳቃሽ ምሥል አንዲት ተሳፋሪ 
በአየር መንገዱ ሠራተኞች ከአውሮፕላኑ እንድትወርድ 
ስትጠየቅ እና ተሳፋሪዋ አልወርድም እያለች ከሠራተኞቹ 
ጋር የምታደርገውን የተካረረ ክርክር የሚያሳይ ምሰል 
ተጋርቶ ነበር። ይህንን ጉዳይ  በዋነኝነት  ታዋቂው 
ኬንያዊ የሲንኤንኤን ጋዜጠኛ ላሪ ማዶዎ ጉዳዩን ከልክ 
በላይ ሲያጦዘው ነበር። ይህ ጋዜጠኛ በዚህ ልክ ጉዳዩን 
ማጦዙ ከጋዜጠኝነት ሙያው ይልቅ ጉዳዩን መወዳደር 
የተሳነውን  የኬንያን  አየር መንገድ በአቋራጭ 
ለመጥቀም የተደረገ ሴራ መሆኑን ልብ ይሏል።

በሌላ በኩል ደግሞ በአንዳንድ የጎረቤት ሀገራት 
ሰንካላ ምክንያት በመፍጠር አየር መንገዱ ወደ ሀገሬ 
እንዳይበር የሚሉ ድምጾችም ተሰምተዋል።

በአጠቃላይ በአሁኑ ወቅት የኢትዮጵያን አየር 
መንገድ ዝና ጥላሸት ለመቀባት የሚደረጉ ጥረቶች 
በተቀናጀ መልኩ እየተፈበረኩ ነው። ከግለሰቦች 
አልፎም ሀገራት ጭምር ጥቃቅን ሰበቦችን እየፈለጉ 
የአየር መንገዱን ዝና የሚያወርዱ መረጃዎችን 
ሲያሰራጩ ለመመልከት ችለናል። ሆኖም የኢትዮጵያ 
አየር መንገድ ዘመን ተሻጋሪ ልምድ እና እውቀት ያለው 
ተቋም በመሆኑ በወሬ የሚረታ ቁመና የለውም። 
ስለሆነም እንደትላንቱ ሁሉ ዛሬም ሆነ ነገ የኢትዮጵያን 
ሰንደቅ አላማ አንግቦ በአፍሪካ ሰማይ ላይ ይነግሳል።

በአጠቃላይ ኢትዮጵያ ፈተና የማያጣት ሀገር ነች። 
ከቤት እስከ ጎረቤት የምትፈተን፤ ጉዞዋ ሁሉ ከሜዳነት 
ይልቅ  ዳገትና ቁልቁለት የሚበዛበት ነው። ሆኖም 
ጽኑ በሆኑ ሕዝቦቿና ቆራጥ በሆኑ መሪዎቿ በመታገዝ 
እሾህና አሜካላውን እያወስወገደች፤ ለጠላቶቿ የነብር 
አራስ እየሆነች አንድነቷንና ሉዓላዊነቷን አስከብራ ዛሬ 
ላይ ደርሳለች። ነገንም ትሻገራለች። ክፉ ጎረቤት እቃ 
ያስገዛል እንደሚባለው ኢትዮጵያ ችግሮቿን እንደ እድል 
በመጠቀም ወደ አዲስ ምዕራፍ የልማት ግስጋሴ ውስጥ 
ገብታለች።

ክፉ ጎረቤት……

ኢትዮጵያ ፈተና የማያጣት 
ሀገር ነች። ከቤት እስከ ጎረቤት 

የምትፈተን፤ ጉዞዋ ሁሉ ከሜዳነት 
ይልቅ  ዳገትና ቁልቁለት 

የሚበዛበት ነው። ሆኖም ጽኑ በሆኑ 
ሕዝቦቿና ቆራጥ በሆኑ መሪዎቿ 
በመታገዝ እሾህና አሜካላውን 

እያወስወገደች፤ ለጠላቶቿ የነብር 
አራስ እየሆነች አንድነቷንና 

ሉዓላዊነቷን አስከብራ ዛሬ ላይ 
ደርሳለች



ሙሉጌታ ብርሃኑ

በክበባት ቤት ጥበባት እንዳሉ ሁሉ በጥበባት ቤትም 
ሌላ ትናንሽ ክበባት መኖራቸው እውነት ነው። ቅሉ 
ዛሬ ሳይሆን ያኔ…ክበባት ዋናዎቹን ጥበባት ለማዘጋጀት 
የሚጣለው ድፍድፍና ጥንስሱ እንደሚጠነሰስበት 
ማጀት ወይም መድኃኒት እንደሚቀመርባቸው ትንንሽ 
ቤተ ሙከራዎች ነበሩ ለማለት ይቻላል። መጋቢ ኪነ 
ጥበብ የነበሩትም ከጋዜጠኝነት እና ከስነ ጽሁፍ 
እንዲሁም ከራሱ ከኪነ ጥበብ መሠረት አድርገው 
የሚነሱ ክበባት ነበሩ። 

እነዚህ ክበባትም ከዋናው የኪነትም ሆነ የስነ 
ጽሁፍ ቡድኖች ባልተናነሰ ሁኔታ ብዙ ሲያበረክቱ 
የነበሩ መሆናቸውም አይካድም። የእነዚህን ክበባት 
የአመሠራረት ሁኔታ ብንመለከት በሦስት ልንከፍላቸው 
እንችላለን። አንደኛውና የመጀመሪያው ትንሽ መስሎ 
የሚታየው በየትምህርት ቤት ውስጥ የሚገኙት እንደ 
“ሚኒ ሚዲያ” ያሉት ናቸው። ከፍ ብሎና አድጎ ደግሞ 
በዩኒቨርሲቲዎች ውስጥ “ኪነ ጥበብና ባህል ማዕከል” 
በሚል ስያሜ እናገኘዋለን። ሁለተኛዎቹ ደግሞ 
በየከተማውና ቀበሌዎች ውስጥ የሚገኙት እንደ “ጸረ 
ኤድስ” ያሉትንም የሚያካትት ነው። 

ሦስተኛው ሙሉ ጊዜያቸውን በኪነ ጥበብና በስነ 
ጽሁፍ የሚያሳልፉ አንጋፋዎቹ በጎን የሚመሠርቷቸውና 
እዚህ ውስጥ የሚሰባሰቡ አብዛኛዎቹ በሙያም ሆነ 
በፍላጎት በተመሳሳይ ሁኔታ የሚገኙ ናቸው። እጅግ 
በሳልና ረቀቅ ያሉ ጉዳዮች የሚንሸራሸሩበትም ጭምር 
ነው። “የአዛውንቶች ክበብ” ቲያትር ብቻ ሳይሆን 
ከጀርባ እውነተኛ አዛውንቶች ነበሩበት። እዚያ ቦታ 
ላይ ተወልደው ያደጉ መጽሐፍትና ቲያትሮችም ነበሩ። 
በአንድ ወቅት በአርቲስት ሰራዊት ፍቅሬ ተቋቁሞ 
የነበረውን “አፍለኛው የቲያትር ክበብ”ን ጨምሮ 
በአንድ አውራ ተነሳሽነትና አነሳሽነት ተመሥርተው፣ 
ከውስጣቸው ትልልቅ የጥበብ ሰዎችን ጭምር 
በማውጣት ኪነ ጥበቡን ሲመግቡ የነበሩ ክበባት እጅግ 
በርካታ ናቸው። 

በጋዜጠኝነትና በስነ ጽሑፍ ጥላ ስር በቅለው 
ለኪነ ጥበቡ ዋርካ እስከመሆን የበቁም ነበሩ። በእነዚህ 
ዘርፎች ውስጥ ታዋቂ ከነበሩት መካከል ጳውሎስ ኞኞ፣ 
ፍካት፣ ትፍላሜ፣ ሐመረ-ኪን፣ ጮራ እና የመሳሰሉት 
ነበሩበት። እንግዲህ ነበሩ…ግን ታዲያ ዛሬስ ከነበሩት 
መካከል አለሁ ብሎ አቤት! የሚለን ማን ይኖር ይሆን?

በእርግጥ ከሰሞኑ አንድ ተገኝቷል። ከሰሞኑ የ30 
ዓመት የልደት ሻማ አብርተው፣ ርችቱን ሲያፈነዱ 
ዛሬም ድረስ የመኖራቸውን ድምጽ አሰምተዋል። 
እንዳሰሙን እኛም ሰምተን ልናይ ልንመለከታቸው 
ከሀገር ፍቅር ቲያትር ቤት ደርሰን፣ ካቋደሱን  እኛም 
እንቋደስ።

ስለመጀመሪያው እናስቀድስ ካሉ የ1980ዎቹን 
የአዲስ ዘመን ጋዜጣን ከፍ አድርጎ፣ የዕለተ ሰንበት 
አንባቢያንን ገጽ በምናብ ለመደገም ያሻል። በዚሁ 
ዓመተ ምህረት አካባቢ አንድ ወጣት ከወደ ባሌ  
ሆኖ ልዩ ልዩ ጽሑፎችን እየጻፈ ለአዲስ ዘመን ጋዜጣ 
ይልካል። ቀስ በቀስ ከአንባቢነት ወደ ጋዜጠኝነት 
መስመር መግባት ጀመረ። ጽሑፎቹን የሚቀበሉትና 
ወጣቱ ከውጭ ሆኖ የሚያገኛቸው ሰውም አቶ ሀዲስ 
እንግዳ ነበሩ። በጊዜው የሚያውቀው እሳቸውን ብቻ 
ነው። በዚህ መሀልም  “የዕለት ሰንበት የአዲስ ዘመን 
ጋዜጣ አንባቢያን ማኅበር” ተመሠረተ። ይህ የአዲስ 
ዘመን ገጾች አንደኛው ክፍል የሆነው የዕለተ ሰንበት 
ዝግጅት ከአንባቢያኑ ወደ አንባቢያን የእርስ በርስ 
ቁርኝት የሚፈጥሩበትም ጭምር ነበር። 

አንድ ለእናቱ በሆነው አዲስ ዘመን ዙሪያ 
የተሰለፉትን አንባቢያንን በአንድ መንደር አሰባስቦ፣ 
አንድ ወጥ ሰልፈኛ በመፍጠር ሂደት ውስጥ ፊታ 
ውራሪ  የነበረውም ያ የባሌው ወጣት ነበር። እርሱም 
የዛሬው ጋዜጠኛ አስቻለው ጌታቸው ነው። በክብረ 
በዓሉ መድረክ ላይ ስለ አጀማመሩ ካወሳውም…
“ውበትን ስንመሠርት በመጀመሪያ ላይ አውቶቡስ 
ተራ አካባቢ የነበርን ወጣቶች ነበርን። መነሻችንም 
የአዲስ ዘመን ጋዜጣ በልዩ እትምና ዲዛይን መጀመሩ 
ነበር። …ለአንባቢያን ተሳትፎ የዕለተ ሰንበት የአዲስ 
ዘመን ለአንባቢያን ክበብ መመስረት ዕድል ፈጠረ። 

የዘመን ጥበብ
ስፖርትና መዝናኛ 

ተወልጄ ያደግኩት ባሌ ቢሆንም ክረምት ወደ አዲስ 
አበባ ስመጣ ወደ አራት ኪሎ ጎራ እያልኩ የጋዜጣው 
አዘጋጆችን አገኛቸው ነበር። …ያኔ የቤት ስልክ ቁጥር 
እንደዛሬው 011 ምናምን አልነበረምና ቀጥታ ቁጥሩ 
ብቻ ነበር። 750048 የቤታችን ቁጥር ነበርና ይህን 
ቁጥር በጋዜጣው ላይ እንዲያወጡልኝ ለአዘጋጆቹ 
ሰጠሁኝ። ከወጣ በኋላ ፍላጎት የነበራቸው ወደ 26 
ልጆች በዚህ ስልክ በመደወል ተመዘገቡ። ከእነዚህ 
መካከልም ወደ ስምንት የሚጠጉት አውቶቡስ ተራና 
መሳለሚያ አካቢቢ የሚገኙ ስለነበሩ እየተገናኘን 
በቅርበት ማውራት ጀመርን። …አዲስ ዘመን ጋዜጣ 
ዛሬ ላይ በየሚዲያው ላሉ በሙሉ ትልቅ ትምህርት 
ቤት ነበር። እኔ እጄን የፈታሁት አዲስ ዘመን ላይ ነው። 
ትዝ ይለኛል በአንድ ወቅት ተጓዥ የሚል አምድ ነበር። 
እኔም የማያቸውን ነገሮች በሙሉ እጽፍ ነበር። ከአራቱ 
አምዶች መካከል ሦስቱን እኔ ነበርኩና የምልከው 
በአንድ ወቅት ጽሑፌን ስሰጣቸው የነበሩት ሀዲስ 
እንግዳም የጋዜጣው አዘጋጆች፤ ይሄ ልጅ ቱሪዝም 
ኮሚሽን ነው እንዴ የሚሠራው… ብለውሃል በማለት 
ሊያገኙህ ይፈልጋሉ አሉኝ” ሲል ነበር የተናገረው። 
በእርግጥም እንዲህ ማለታቸው ግምታቸው ልክ 
ባይሆንም ጥርጣሬያቸው ግን ቅርብ ነበር። 

በወቅቱ የጉዞ ማስታወሻዎቹንና ሌሎችንም 
የሚጽፋቸው  አስቻለው በአፍሪካ ሀገር አቋራጭ 
አውቶቡሶች ውስጥ ሠራተኛ ሆኖ በመሥራት ላይ ሳለ 
ነበር የአዲስ ዘመን ጋዜጣ የዕለተ ሰንበት አንባቢያን 
ማኅበር በተመሠረተ በስምንተኛው ወርም የማኅበሩ 
ስያሜ “ውበት አማተር የጋዜጠኞች ክበብ” በሚል 
ተለወጠ። ሰኔ 24 1986ዓ.ም ከኢትዮጵያ ጋዜጠኞች 
ማኅበር ህጋዊ ሰውነት በማግኘት ሙሉእ ሆነ። ለምን 
በአዲስ አበባ ብቻ ሲልም ቀስ በቀስ ወደ ክልሎችም 
እየወረደ ዛሬ ላይ በ42 የኢትዮጵያ ከተሞች ውስጥ 
ይህ ክበብ ይገኛል። በትንሹ የተጀመረው ክበብ 
እያደገና አድማሱን ከሥራ ጋር እያሰፋ ቀጠለ። “…
ማኅበሩ ከተቋቋመ በኋላም ሦስት ሀገራዊ የስነ ጽሁፍ 
ውድድሮችን ያካሄድን ሲሆን፤ ማስታወቂያው በጋዜጣ 
የሚወጣልንም በነጻ ነበር። ሁለቱን ውድድሮች 
የጋዜጠኞች ማኅበር፣ አንዱን ደግሞ ደራሲያን 
ማኅበር ነበር ያወዳደረልን። ከአባላቶቻችንም ወደ 17 
የምንሆነውን የኢትዮጵያ ፕሬስ ድርጅት አሰልጥኖ ብቁ 
እንድንሆን አድርጎናል” የሚሉ ጉዳዮችንም በማከል 
ከአዲስ ዘመን ጋዜጣ አንስቶ የኢትዮጵያ ፕሬስ ድርጅት 
በክበቡ ውስጥ ስለነበረው ዐሻራ የክበቡ መስራች 
አስቻለው ጌታቸው አውስቶቷል። ዛሬ እንደቀደመው 
ባይሆንም ድርጅቱ ዛሬ በውበት አማተር ውስጥ 
ቢያንስ አንድ አባል አለው።

ውበት አማተር በዕለቱ…ቀደም ሲል እንዳነሳነው 
ዕለቱ ቅዳሜ፣ ቀኑም 25፣ ወሩም ነሐሴ ነበር። 
ዕለቱም ውበት አማተሮች ካሉበት የሀገሪቱ ክፍል 

ሁሉ ተጠራርተው፣ በ30ኛው የምሥረታ ልደታቸው 
በናፍቆት የተገናኙበት መድረክ ነበር። በጊዜው የዚህ 
ክበብ እናት የነበረው የኢትዮጵያ ፕሬስ ድርጅት 
በክብር እንግድነት ተጋብዟል። በተወካዩ በአቶ ጋሻው 
ታደሰም ምስጋና አዘል ንግግር ተደርጓል። የውበትን 
ክብረ በዓል ለመታደም የሀገር ፍቅርን ደጅ የረገጡ 
ታላላቆችም ብዙ ነበሩ። “ኪነ ጥበብ ተዳክሟል፣ ስነ 
ጽሑፍ ወድቋል እንላለን እንጂ ዛሬም ብርቱ ብዕረኞች 
እንዳሉ በየሄድኩባቸው አጋጣሚዎች ውስጥ ሁሉ 
አይቻለሁ” በማለት የተናገረውን ደራሲ ኃይለ 
መለኮት መዋልን ጨምሮ ሌሎች አንጋፋ ጋዜጠኞችና 
የጥበብ ሰዎችም ታድመውበታል። “እኔ ሀገሬ ላይ 
ጀግና የምለው የስነ ጽሑፍ ሰው ነው። ይሄን ያህል 
እስክሪብቶና ወረቀት ያልተወ የስነ ጽሑፍ ሰው ዛሬም 
ካለ…” ሲል አንድም መደሰቱን የተናገረው ጋዜጠኛ 
ትግስቱ በቀለ “...ነገር ግን ከዚህ ወጥተን እጃችን 
ላይ ባለው ስልክ ቅኝ የምንገዛ ከሆነ ሁሉንም ነገር 
እናላሽቀዋለን” የሚል ስጋቱንም አልደበቀም ነበር። 
በድምሩ ከአልባሳትና ዝግጅቶች አንስቶ ኢትዮጵያዊነት 
የሚነፍስበት ከባቤ አየር ነበር። ታሪኩን ማንሳት ሌላ 
ራሱን የቻለ ታሪክ ነውና በደፈናው ግን፤ ከወደ ክፍለ 
ሀገር ድረስ የመጣ አንድ ቤተሰብ የሆነውን ታሪክ 
በመድረክ ሲናገሩትና ስሰማ ኃይለ መለኮት “የለም 
እንላለን እንጂ ስነ ጽሑፍ ዛሬም…” እንዳለ ሁሉ እኔም፤ 
ያ የምንናፍቀው ፍጹም ኢትዮጵያዊነት የለም እንላለን 
እንጂ የባላገሩ ልብማ ዛሬም ፍጹም ኢትዮጵያዊ ነው 
ብዬ እንድል አስገደደኝ።     

በኢትዮጵያ ኪነ ጥበብ እና ስነ ጽሑፍ ውስጥ 
ጋዜጠኝነት ያበረከተው ተቆጥሮ አያልቅም። 
ጋዜጠኝነትን ደግሞ እንዲህ ትንንሽ የመሰሉ የባህልና 
ኪነ ጥበብ ክበባትን ጨምሮ እንደ ውበት አማተር 
በሚል የተመሠረቱ ሁሉ ድምቀትና ፍካት ሆነው 
እንዲያብብ አድርገውታል። ነገሩ፤ በሦስት ማዕዘናት 
ውስጥ ሁሉም ለሁሉም ባለውለታና ተመጋጋቢ 
መሠረት ሆኗል። ዛሬ ላይ ደግሞ እነኚህን ሁሉ 
አጠቃሎ የሚይዝ ሚዲያ በሽ! በሽ! ነው። ይሁን እንጂ 
ለኢትዮጵያዊነት መሠረት ሊሆኑና መሆን የነበረባቸው 
ነገሮች የሚታዩት በግርድፉ ነው። ይህችን መቅረፍ 
ከሃሳቦቹ አንዱ እንደሆን ባለውቅም፤ ውበት አማተር 
ግን ከ30 ዓመታት ጉዞ በኋላ ወደ ሌላ አንድ ከፍታ 
ለመብረር ማቀዱን አሳውቋል። ከአዲስ ዘመን የዕለተ 
ሰንበት አንባቢያን ተነስቶ፣ ውበት አማተር የጋዜጠኞች 
ክበብ ሆኖ፣ 30 ዓመታትን አስቆጥሯል። በጋዜጠኝነት፣ 
በስነ ጽሑፍና ኪነ ጥበብ ዘመን ተሻጋሪ፣ ታሪክ ሠሪ 
ለመሆን ራሱን ወደ መልቲ ሚዲያ ለውጦ የብዙኃን 
ሚዲያ አካል የመሆን የተስፋ መንገድ ጀምሯል። 
ብዙዎቹ ወድቀው በቀሩበት አውድማ ጋራ ሸንተረሩን 
እያቆራረጠ እዚህ ጋር ደርሷልና አሁን ካሰበበት የስኬት 
ማማው ላይ ለመታየት የሚቸግረው አይመስልም። 

አባላቱ እንደሆን እንኳን አሁን አስቀድመውም ከትንሽ 
በመነሳት ራሳቸውን አብቅተዋል። ገሚሱን አፈርና ኑሮ 
ቢበላውም ጥቂት የማይባሉት ደግሞ በኪነ ጥበብ፣ 
በስነ ጽሑፍ እና በጋዜጠኝነት ከሀገር ውስጥ እስከ 
ባህር ማዶ ተንሰራፍተዋል። የዛሬ 30 ዓመታት ገደማ 
የተከሉት ዛፍ ዛሬ ፍሬ አፍርቷል።

ከእነዚህ ፍሬዎች መካከልም የዛሬው ደራሲ 
ጌቱ ሻንቆ አንደኛው ነው። የሠላሳ ዓመታት ፍሬውን 
በዚያው የ30ኛ ዓመት የልደት ዝግጅት ላይ ይዞ 
ቀርቧል። ከዚህ በፊት የትርጉም ሥራዎችን ጨምሮ 
የራሱን “የከዋክብት መንገድ” የሚል መጽሐፍ 
ለማስነበብ ችሎ ነበር። በዕለቱ ደግሞ ሁለተኛው 
የሆነውን “የሰው ዓመል 9” የተሰኘ በአዝናኝ ወጎች 
የተሰናሰነ መጽሐፉን አስመርቆ፣ ለንባብ እንካችሁ 
ብሏል። በመጽሐፍ ደረጃ ብቻ ካነሱ የሚጠራው 
የክበቡ አባላት ስም ዝርዝር ብዙ ነው። “መለየት 
አቃተን” በአልማዝ ምንዳዬ፣ “የማርገዝ ነጻነት” እና 
እንበለ ጥበብ(ግጥም) በሃይማኖት ታደሰ፣ “ሰብ ሰሉስ” 
ብሚች አልቦም፣ “ሀገሬን፣ መንገድ፣ ጎንደርን ፍለጋ፣ 
የመንገድ በረከት” እና ሌሎች መጽሐፍት ደግሞ በሄኖክ 
ስዩም(ተጓዥ ጋዜጠኛ) ተጽፈዋል። እኚህ ሁሉም 
እንደ አብነት እንጂ ነገሩን እንደመዘርዘር አይደሉም። 
በአንድ የውበት አማተር ይህ ሁሉ ፍሬ ከተገኘ፤ በዚያ 
ሁሉ ክበባት ደጅ ዞረን ዛሬን ስንመለከት ግን አንገት 
የሚያስደፋ ነው።

ክበባት ለጥበባት መድኃኒት ነበሩ። አሁን ግን 
ከክበባት ጥበባት ይልቅ የቴክኖሎጂው ጥፋት አንቆን 
ከሞት ሽረት ትግል ውስጥ ከቶናል። እንዲህ ዓይነት 
ክበባትን ለምንድነው ዛሬስ ልንመለከት ያልቻልነው? 
ብለን ከጠየቅን ለዚህ ምክንያት ቀንደኛው ጋሬጣ፤ 
ቴክኖሎጂው ያበዛው የማህበራዊ ሚዲያው ቀውስ 
መሆኑ አያጠራጥርም። ክበባት ከጥበባት ባሻገር 
ለወጣቱ መዝናኛና ከወዳጆቹ ጋር መገናኛ መድረክም 
ጭምር ነበር። እንደዛሬው ካለበት ሆኖ የፈለገውን 
ሁሉ ከእጅ ስልኩ ላይ አያገኝምና ተሰጥኦውን እያዳበረ 
ውስጣዊና ውጫዊ ህብረቱን ማጠናከሪያ ፍለጋ 
አማራጩ ክበባት ነበሩ። ወትሮም ኢትዮጵያዊ ሆኖ 
እንኳንስ ወጣቱና አዛውንቱ እንኳን በሰፈር በአድባሩ 
ከአቻዎቹና ከመሰሎቹ ጋር ሰብሰብ እያለ ሳያወጋ 
የመኖር ደስታና ተስፋ የለውም። የክበባት መነሻም 
ሳይንሳዊ ባይሆንም እንዲህ ያለው ባህላችን ነው ለማለት 
ያስደፍራል። እንደዛሬው ቲክቶከር፣ ዩትዩበር …ወዘተ 
ወዘተ የሚባል ነገር አይታወቅምና ወጣቱ በተናጠል 
የቴክኖሎጂ ትግል ውስጥ ሳይሆን በአካልና በመንፈስ 
አንድነት በተገነባ ኢትዮጵያዊነትና የኢትዮጵያ ጥበብ 
ውስጥ ነበር። ተገናኝቶ ይጨዋወታል። ተገናኝቶ 
ያነባል። ተገናኝቶ ይጽፋል። ይተርካል። ይወያያል። 
ስለ ሀገራዊም ሆነ አካባቢያዊ ችግሮች መፍትሄ 
ይፈልጋል። አንድነቱን እያጠነከረ ሀገርና ጥበብን 
ይገነባል። ከሆነ ጊዜ በኋላ ግን ብዙ ክበባትና ጥበባት 
ትግል ከመግጠም አልፈው እንደሚዋጋ በሬ ተያይዘው 
ወደገደሉ ገብተው ጠፍተዋል። ቀሪዎችም በትክክልም 
ስለመኖር መጥፋታቸው ውላ አልባና ግራ የገባ ነው። 

አሁን በሀገራችን ውስጥ የሚገኙ የኪነ ጥበብ 
ማዕከላትን ብንመለከት ከላይ እስከ ታች አንድ ተኮር 
ዓይነት ናቸው። ኪነ ጥበቡን ተጠቅሞ እያንዳንዱ ብሔር 
ብሔረሰብ በግሉ መድመቁ የሚያስከፋ ባይሆንም 
ህብረ ብሔራዊ አድርጎ ሁሉን በአንድ ከማድረግ አንጻር 
ግን ወደፊት ሳይሆን ወደኋላ እየተጎተትን ነው። ለዚህ 
ትልቁ የመነሻ ችግር ደግሞ ልዩ ልዩ የኪነት ቡድኖች 
እየተመሠረቱ ያሉት ብሔር፣ አካባቢና መሰል ሁኔታን 
መሠረት እያደረጉ በመሆናቸው ነው። የውበት አማተር 
ክበብ ውስጥ ያለውና የነበረውን መንፈስ ብንመለከት 
ብሔርን ይዞ ህብረ ብሔራዊነትን የሚያጎላ መሆኑን 
ነው። ከተመሠረተ በኋላ መሮጥ የነበረበትን ያህል 
ለመሮጥ ያልቻለ ቢሆንም እንደቀሪዎቹ በመሀል ቤት 
ከመጥፋት አደጋ ራሱን አስመልጧል። ከብዙ መቀዛቀዝ 
በኋላ ዛሬ በአዲስ ጉልበት ቆሞ ለመታየት በቅቷል። 
በ42 የኢትዮጵያ ከተሞች እንደዋርካ ወደ ላይም 
ወደጎንም ለመስፋት በማያዘው መንገድ ለመጽናት 
ከቻለ፤ ለማንሰራራት ያኮበኮበው እጅግ ወሳኙ ሰዓት 
ላይ ነው። ኢትዮጵያ ከኪነ ጥበቡ የምትፈልገውም ሆነ 
የሚያስፈልጋት ይህንን ዓይነቱን ነው።

ክበባትና ጥበባት በውበት

ውበት አማተር የጋዜጠኞች ክበብ ዛሬ ላይ በ42 የኢትዮጵያ ከተሞች ውስጥ ይገኛል፣



አስናቀ ፀጋዬ 

ወጣትነት ትኩስነት ነው። ወጣትነት ብርታት ነው። 
ወጣትነት ፈጣሪነት ነው። ወጣትነት ጉልበት ነው። 
ወጣትነት አዋቂነት ነው። ወጣትነት ውበት ነው። ወጣትነት 
ሁሉ ነገር ነው። ሆኖም የወጣትነት እድሜ በብልሃትና 
በብልጠት ካልተያዘ ጉዳቱ የዛኑ ያህል ሰፊ ነው። ስለዚህ 
ወጣትነት ስክነት፣ ብልሃት፣ ስሜትን መቆጠርና ማሸነፍን 
ይጠይቃል። ይህን ማድረግ ሲቻል ነው ውድ የሆነውን 
የወጣትነት እድሜ በአግባቡ ተጠቅሞ ወደቀጣዩ የእድሜ 
ምዕራፍ መሸጋገር የሚቻለው። 

ይህን አፍላ እድሜ ታዲያ ወጣቶች ለብቻቸው 
በራሳቸው ጥረት ብቻ ሊሻገሩት አይችሉም። የቤተሰባቸው፣ 
የአካባቢያቸው፣ የትምህርት ቤታቸው፣ የወረዳቸው፣ 
የከተማቸው ከፍ ሲልም የሀገራቸው ድጋፍ ያስፈልጋቸዋል። 
የወጣቶች ጉዳይ ሁሉም ጉዳይ ነው። ስለወጣቶች ጤና 
ሚኒስቴር፣ ትምህርት ሚኒስቴር፣ የሴቶችና ማኅበራዊ ጉዳይ 
ሚኒስቴርና ሌሎችም ድርሻ አለባቸው። መንግሥታዊ ብቻ 
ሳይሆኑ ሌሎች በወጣቶች ዙሪያ የሚሠሩ መንግሥታዊ 
ያልሆኑ ድርጅቶችም የወጣቶች ጉዳይ ይመለከታቸዋል። 

በወጣትነትና አፍላ ወጣትነት እድሜ ከሚገጥሙ 
ችግሮች አንዱና ዋነኛው በቶሎ የግብረ ሥጋ ግንኙነት 
መጀመር፣ ያልታሰበ እርግዝና መከሰት፣ ይህንንም ተከትሎ 
ለአባላዘር፣ ኤች አይቪና ሌሎች ተላላፊ በሽታዎች መጋለጥ 
ናቸው። ከነዚህ ችግሮች ለማምለጥ ወጣቶች ከራሳቸው 
ንቃተ ሕሊና ባሻገር ሌሎች የሥነ ተዋልዶ ጤናና ምክር 
አግልሎቶችን በጥራት በአካባቢያቸው ማግኘት አለባቸው።  

ወጣት ቴዎድሮስ ታደሰ ‹‹ከፍታ›› በተሰኘ ፕሮጀክት 
የወጣቶች ተኮር ጤና አገልግሎት ሰጪ ባለሙያ ነው። 
ከፍታ ወጣቶች በሀገራቸው የሚገጥማቸውን በርካታ 
ችግሮች ለመቅረፍ መፍትሔ ይዞ የመጣ ፕሮጀክት ነው። 
በከፍታ ፕሮጀክት ወጣቶች በርካታ አገልግሎቶችን 
ያገኛሉ። ከነዚህ ውስጥ አንዱ የጤና አገልግሎት ሲሆን 
በዚህ አገልግሎት ውስጥ በተለይ እድሜያቸው ከ15 እስከ 
29 ያሉ ወጣቶች ልዩ ልዩ አገልግሎቶችን በነፃ ያገኛሉ። 
ከነዚህ ውስጥ የቤተሰብ ምጣኔ፣ የምክር፣ የአጭርና የረጅም 

ልዩ ልዩ
ማህበራዊ

ዓለም አቀፍ

የወጣቶች ሥነ-ተዋልዶ ጤና ተጠቃሚነት በ‹‹ከፍታ››

ግዜ የወሊድ መከላከያ አገልግሎት በዋናነት ይጠቀሳሉ። 
በወጣቶች በአመጋገብ ዙሪያም የምክር አገልግሎት በዚህ 
ፕሮጀክት እንዲያገኙ ይደረጋል።  

በአሁኑ ግዜ ደግሞ የአዕምሮ ሕመም በወጣቱ ላይ 
ከፍተኛ ጉዳትና ጫና እያደረሰ ከመሆኑ አኳያ ይህን ችግር 
ለመቅረፍ የከፍታ ፕሮጀክት የጤና አገልግሎት መስጪያ 
ባሉበት ቦታዎች ሁሉ የሥነ አዕምሮ ምክር አገልግሎት 
እየተሰጠ ነው። ወጣቶች በነዚህ አገልግሎት መስጪያ 
ቦታዎች የተለያዩ ጨዋታዎችን እየተጫወቱ የሚሰማቸው 
ስሜት ምን እንደሆነና አገልግሎቱን ካገኙ በኋላ ምን 

ለማድረግ እንዳሰቡ ተጠይቀው ያሉባቸውን የሥነ ልቦናና 
የአዕምሮ ችግሮች በተቻለ አቅም መፍትሔ እንዲያገኙ 
ይደረጋል። የአዕምሮ ሕመማቸው ከአቅም በላይ ከሆነ 
ደግሞ ወደ አዕምሮ ሐኪሞች በሪፈር እንዲሄዱ ይደረጋል። 

ከዚህ በተጨማሪ ፆታ ተኮር ጥቃቶች ሲያጋጥሙ 
ከግንዛቤ ማስጨበጥ ጀምሮ ወጣቶች የሕክምና አገልግሎትና 
እንዲያገኙ ይደረጋል። ይህም ሥራ የሚከናወነው ከጤና 
ጣቢያዎች፣ ከትምህርትና ጤና ሚኒስቴር ጋር በመሆን 
ነው። 

በዚህ ፕሮጀክት ወጣቶች የአገልግሎቱ ተጠቃሚ 

እንዲሆኑ ፕሮጀክቱ ከሚጠቀምባቸው መንገዶች ውስጥ 
አንዱ ለወጣቶች ምቹና ሳቢ በሆነ መንገድ አገልግሎቱን 
እንዲያውቁና እንዲጠቀሙ ማድረግ ነው። ባሕላቸውን፣ 
እውቀታቸውንና አመለካከታቸውን ታሳቢ ባደረገ 
መልኩም ነው ወጣቶቹ የሥነ ተዋልዶ ጤና አገልግሎት 
እንዲያገኙ የሚደረጉት። አገልግሎቱን ለወጣቶቹ ተደራሽ 
ለማድረግ ደግሞ በትምህርት ቤቶች አካባቢ የግንዛቤ 
ማስጨበጫ ሥራዎች ይከናወናሉ። ወደ ከፍታ ፕሮጀክት 
ማዕከል ከመጡ ደግሞ አገልግሎቶችን በስፋት ያገኛሉ። 
አገልግሎቶቹም በጤና ጣቢያዎች፣ የወጣት ስብዕና 
መገንቢያ ማዕከላት፣ በኢንዱስትሪ ፓርኮችና በከፍተኛ 
ትምህርት ተቋማት አካባቢዎች ላይ ይሰጣሉ። 

ወጣት ቴዎድሮስ እንደሚገልፀው፣ አንድ ወጣት የጤና 
አገልግሎቱን ብቻ አግኝቶ እንዲሄድ አይደለም ዋናው 
ዓላማው። ሌሎች የከፍታ ፕሮጀክት ፕሮግራሞች ማለትም 
ለሥራ ፈጠራ የፋይናንስና ሥልጠና አገልግሎቶችንም 
እንዲያገኙ ይደረጋል። በዚህ ከፍታ ፕሮጀክትም በጤና 
አገልግሎት ለ2 ሚሊዮን ወጣቶች ተደራሽ ለመሆን እቅድ 
ተይዞ እየተሠራ ይገኛል። ይህንንም እቅድ ለማሳካት ሙከራ 
እየተደረገ ነው። 

በአምስተኛው የአፍላ ወጣቶችና ወጣቶች ጤና 
ጉባኤ ደግሞ በከፍታ ፕሮጀክት ውስጥ የጤና አገልግሎት 
እንደሚሰጥ ለወጣቱ ለማስተዋወቅ ተሞክሯል። በዚሁ 
አጋጣሚ ወጣቶች በፕሮጀክቱ ያሉ የጤና አገልግሎቶችን 
እንዲጠቀሙ ይደረጋል። ይህ ከፍታ የተሰኘው ፕሮጀክት 
እ.ኤ.ኤ እስከ 2026 ድረስ የሚቆይ ሲሆን ዩ ኤስ አይ ዲ እና 
አምሬፍ የተሰኙ የውጪ ድርጅቶችና ሌሎች አጋር አካላት 
ይደግፉታል። ይህንኑ የጤና አገልግሎት ለወጣቶች በስፋት 
ለማዳረስ ሙከራ እየተደረገ ይገኛል። 

ወጣቶች አገልግሎቱ ከዚህ የበለጠ እንዲሻሻልና ከፍ 
ያለ አገልግሎት እንዲሰጥ ፍላጎቱ አላቸው። በወጣት ስብዕና 
ግንባታ ማዕከላት ሌሎች አገልግሎቶች ቢሰጡም የጤና 
አገልግሎቶች እየሰጡ ባለመሆኑና ይህን ክፍተት ከፍታ 
ፕሮጀክት እየደፈነ በመሆኑ በወጣቶቹ በኩል የሚቀርበው 
ግብረ መልስ አበረታች ነው። የሚሰጠው አገልግሎትም 
እነርሱ በሚፈልጉት መልኩ በመሆኑ ደስተኞች ናቸው። 

በጋዜጣው ሪፖርተር

ብሪታንያ ለእስራኤል ስትሸጣቸው ከነበሩ የጦር 
መሣሪያዎች መካከል የተወሰኑት ከሽያጭ ዝርዝር ውስጥ 
እንዲወጡ ውሳኔ አሳልፋለች፡፡

ሀገሪቱ ከዚህ ውሳኔ ላይ የደረሰችው ለእስራኤል 
የምታቀርባቸው የጦር መሣሪያዎች የዓለም አቀፍ ሕግን 
ለመጣስ ጥቅም ላይ ሊውሉ ይችላሉ በሚል ነው፡፡

350 ከሚደርሱ የጦር መሣሪያ ዝርዝሮች ውስጥ 
ፈቃዳቸው እንዲሰረዝ ወይም እንዳይሸጡ የታገዱት የጦር 
መሳሪያዎች ቁጥር 30 እንደሚደርስ ቢቢሲ ዘግቧል፡፡ 

የብሪታንያ የመከላከያ ሚኒስትር ጆን ሄሊ 
እንደተናገሩት የድሮን፣ የውጊያ ሄሊኮፕተሮች እና ጄቶች 
አካላት በክልከላው ውስጥ ተካተዋል፡፡

እስራኤል የጦር መሣሪያዎች ከምታስገባባቸው ሀገራት 
መካከል ከብሪታንያ የምታስገባው አንድ በመቶ ብቻ 
ቢሆንም በጋዛ ለምትፈጽማቸው የአየር ላይ ጥቃቶች ክልከላ 
የተላለፈባቸው የጦር መሣሪያዎች ወሳኝ ስለመሆናቸው 

ብሪታንያ የተወሰኑ የጦር መሣሪያዎች ለእስራኤል እንዳይሸጡ ከለከለች
ተነግሯል፡፡

እንግሊዝ የጦር መሣሪያዎቹ ዓለምአቀፋዊ የሰብዓዊ 
መብት ሕጎችን በማይጻረር መልኩ ጥቅም ላይ መዋላቸውን 
እስከምናረጋግጥ ድረስ ክለከላው ይጸናል ብላለች። 

እ.አ.አ. ከ2019-2023 69 በመቶ የጦር መሣሪያ ግዢን 
የፈጸመችባት አሜሪካ ትልቋ የእስራኤል ጦር መሣሪያ 
አቅራቢ ናት፡፡ ብሪታንያ ከቴልአቪቭ በተጨማሪ ለቱርክ፣ 
ሳዑዲ ዐረቢያ እና ዩክሬን ጦር መሣሪያዎችን ትሸጣለች፡፡ 

አምነስቲ ኢንተርናሽናል በበኩሉ ብሪታንያ ለእሥራኤል 
ከምታቀርበው የጦር መሣሪያ ከ10 በመቶ ሽያጭ ያነሰ ክልከላ 
ማድረጓ “አስመሳይ የፖለቲካ ውሳኔ” ነው ብሎታል፡፡ 

የእሥራኤሉ ጠቅላይ ሚኒስትር ቤንያሚን ኔታንያሁ 
በበኩላቸው ይህ ያልተጠና ውሳኔ ሃማስን ከማበረታት 
የዘለለ ሚና የሌለው “አሳፋሪ” ተግባር ነው ሲሉ ቅሬታቸውን 
ገልጸዋል፡፡

በተጨማሪም እሥራኤል እገዳው ቢጣልባትም ሀማስን 
ማሸነፏ እና ጥቅሟን ማስከበሯ አይቀርም ብለዋል ጠቅላይ 
ሚኒስትሩ፡፡

ወጣት ቴዎድሮስ ታደሰ፤ 

በጋዜጣው ሪፖርተር

የናይጄሪያን ሰንደቅ ዓላማ የቀረጸው ታይዎ 
አኪንኩንሚ ሕይወቱ ካለፈ አንድ ዓመት ቢሞላውም 
እስካሁን ሥርዓተ ቀብሩ አልተፈጸመም።

ታይዎ አኪንኩንሚ ሀገሪቱ አሁን ላይ 
እየተጠቀመችበት ያለውን ሰንደቅ ዓላማ ቀለሞች 
በመምረጡ በመላው ሀገሪቱ የታወቀ ነው፡፡

ይህ ሰው በተወለደ በ87 ዓመቱ ከአንድ ዓመት 
በፊት ሕይወቱ ቢያልፍም የሀገሪቱ መንግሥት 
ተገቢውን ክብር በጠበቀ መልኩ በክብር ሥርዓተ 
ቀብሩ እንደሚፈጸም አሳውቆ ነበር፡፡ ይህን 
ተከትሎም ቤተሰቦቹ የአኪንኩንሚን አስከሬን በቀን 

በክብር ይቀበራል በሚል አንድ ዓመት የሞላው የታይዎ አስከሬን 
2 ሺህ ኔይራ ወይም አንድ ዩሮ እየከፈሉ ካስቀመጡ 
አንድ ዓመት እንዳለፋቸው ለቢቢሲ ተናግረዋል፡፡

የሟች ልጅ የሆነው አኪንዉሚ አኪንኩንሚ 
የናይጄሪያ ባሕል ሚኒስቴር ደውለውልኝ ለአባቱ 
መንግሥታዊ የቀብር ሥነ ሥርዓት በኢባዳን ግዛት 
እንደሚካሄድ ከነገሩት በኋላ ድጋሚ የትኛውም 
አካል አነጋግሮት እንደማያውቅ ተናግሯል፡፡

የናይጄሪያ መንግሥት ግን ታይዎ አኪንኩንሚ 
በዚህ ሳምንት በኦዮ ግዛት ክብሩን በጠበቀ መልኩ 
ሥርዓተ ቀብሩ እንደሚፈጸም አስታውቋል፡፡

ታይዎ አኪንኩንሚ እ.አ.አ. በ1960 በእንግሊዝ 
ትምህርት ላይ እያለ ናይጄሪያ አዲስ ሰንደቅ ዓላማ 
ለመቅረጽ ዓለም አቀፍ ጨረታ ማውጣቷን በጋዜጦች 

ለይ ካነበበ በኋላ ነበር የተወዳደረው፡፡ 
ናይጄሪያ በግብርና የታደለች ሀገር መሆኗን 

ለማሳየት አረንጓዴውን ቀለም እንዲሁም ነጩን 
ቀለም የናይጄሪያውያንን አንድነትና እኩልነት 
ለማንጸባረቅ በሚል እንዲሆን ለውድድር 
እንደላከውም አኪንኩንሚ በወቅቱ ተናግሮ ነበር፡፡

በወቅቱ ከመላው ዓለም ከሦስት ሺህ በላይ 
ተወዳዳሪዎች የሰንደቅ ዓላማ መወዳደሪያቸውን 
አስገብተው የነበረ ቢሆንም የአኪንኩንሚ አረንጓዴ 
እና ነጭ ቀለሞች ተወዳጅ ሆነው ተመርጠዋል፡፡

በናይጄሪያውያን ዘንድ “የሰንደቅ ዓላማው 
ሰው” የሚል ስያሜ ያለው ታይዎ ሀገሪቱ ከብሪታንያ 
ቅኝ ግዛት ነፃ የወጣችበትን 50ኛ ዓመት ስታከብር 

ከምርጥ 50 የሀገሪቱ ዜጎች መካከል አንዱ ሆነው 
ብሔራዊ ጀግና ተብሎ ተመርጦ ነበር፡፡



ብርሃን ፈይሳ

የኢትዮጵያ አትሌቲክስ ፌዴሬሽን በ20ኛው የዓለም 
ወጣቶች አትሌቲክስ ሻምፒዮና ተሳትፎ ስኬታማ 
ለሆነው ቡድን የማበረታቻ ሽልማት አበርክቷል። 
የወጣቶቹ የአትሌቲክስ ቡድን በፔሩ ሊማ በተካሄደው 
ሻምፒዮና ተሳትፎ በሰበሰባቸው ሜዳሊያዎች ቁጥር 
ከአፍሪካ አንደኛ ከዓለም ደግሞ ሁለተኛ ደረጃን ይዞ 
በማጠናቀቅ ወደ ሀገሩ ተመልሷል።

ትናንት በተካሄደው የሽልማት መርሐ ግብርም 
የወርቅ ሜዳሊያ ያስመዘገቡ አትሌቶች 40ሺ 
ብር ሲበረከትላቸው፤ የብር ሜዳሊያ ያስመዘገቡ 
25ሺ እንዲሁም የነሐስ ሜዳሊያ ባለቤቶች 15ሺ 
ብር ተሰጥቷቸዋል። ዲፕሎማ ላገኙ እንዲሁም 
ተሳትፎ ላደረጉ አትሌቶችም የማበረታቻ ገንዘብ 
ተበርክቶላቸዋል። 

ቡድኑን በመምራት ስኬታማ ተሳትፎ ያደረገችውና 
ከ20 ዓመታት በፊት ጣሊያን ላይ በተካሄደው በዚሁ 
ሻምፒዮና ተሳትፋ ለኢትዮጵያ ብቸኛውን የወርቅ 
ሜዳሊያ ያስመዘገበችው አንጋፋ አትሌት መሰለች 
መልካሙ፤ ቡድኑ በተመለከተ ማብራሪያ ሰጥታለች። 
በዚህም ቡድኑ ከፍተኛ ተጋድሎ በማድረግ በታሪክ 
ለመጀመሪያ ጊዜ ከዓለም ሁለተኛ ደረጃን ይዞ 
እንዲያጠናቅቅ ያደረገው የሃገር ፍቅር ስሜት መሆኑን 
ገልፃለች። በቡድን ስሜት ስህተትን በቶሎ አርሞ 
በአልሸነፍ ባይነት 10 ሜዳሊያዎችን ማስመዝገቡም 
የሚያስመሰግነው መሆኑን ተናግራለች። 

የቡድኑ የቴክኒክ መሪ ሻምበል ቶሎሳ ቆቱ 
በበኩላቸው፤ ቡድኑ ከዝግጅቱ አንስቶ እስከ ተሳትፎው 

ስፖርት
በዓለም ወጣቶች ሻምፒዮና የተሳተፈው ቡድን ሽልማት ተበረከተለት

በሃገር ፍቅር እና በኅብረት መሥራቱ ውጤታማ 
እንዳደረገው ጠቁመዋል። በአሠልጣኞች በኩልም 
ልምድ ያላቸውና አዳዲስ አሠልጣኞች በጥምረት 
ሲሠሩ መቆየታቸውን ገልፀው፣ ቡድኑ ከዚህም በኋላ 
በውጤታማነት እንዲቀጥል ካሁኑ ክትትልና ድጋፍ 
ሊደረግለት እንደሚገባ አሳስበዋል። 

ሻምፒዮናው ኢትዮጵያ አሁንም ተተኪ አትሌቶች 
እንዳሉ የታየበት መሆኑን የተናገረችው የፌዴሬሽኑ 
ፕሬዚዳንት ምክትል ኮሚሽነር ደራርቱ ቱሉ፣ አትሌቶቹ 
ያደረጉት ተሳትፎና ያገኙት ውጤት ሊያስመሰግናቸው 
ይገባል ብላለች። ቀጣዩ የፈረንጆቹ ዓመት 2025 
የዓለም አትሌቲክስ ሻምፒዮና የሚካሄድበት በመሆኑም 
ወጣቶቹ አትሌቶች ሃገራቸውን በድጋሚ መወከል 
እንዲችሉ ዝግጅታቸውን ከወዲሁ አጠናክረው 
እንዲቀጥሉ ጠቁማለች።

ቡድኑ በተሳተፈባቸው ውድድሮች 6 የወርቅ፣ 
2 የብር እና 2 የነሐስ በጥቅሉ 10 ሜዳሊያዎችን 
በማስመዝገብም ተሳትፎውን አጠናቋል። 134 
ሃገራት በተሳተፉበት ሻምፒዮና 34 ሃገራት የሜዳሊያ 
ሰንጠረዡን የተቀላቀሉ ሲሆን፤ ከእነዚህ መካከል 
ኢትዮጵያ አሜሪካን ተከትላ በዓለም ሁለተኛ ደረጃ 
ላይ ልትቀመጥ ችላለች። ይህም ውጤት ኢትዮጵያ 
በአፍሪካ ቀዳሚውን ደረጃ ይዛ እንድታጠናቅቅ ያደረገ 
ነው።

በሻምፒዮናው የመጀመሪያው የውድድር ዕለት 
በአትሌት መዲና ኢሳ የተጀመረው የ5ሺ ሜትር ድል 
በሲምቦ ዓለማየሁ 3ሺ ሜትር መሰናክል የቀጠለ ሲሆን፤ 
ባልተለመደው የወንዶች 800 ሜትር ደግሞ በአትሌት 
ጄነራል ብርሃኑ አስደናቂ አሸናፊነት ሊጠናከር ችሏል። 

በቀጣይም በ3ሺ ሜትር ሴቶች አለሽኝ ባወቅ ስትረታ፣ 
ሳሮን አበበ እና አብዲሳ ፈይሳ ደግሞ በሁለቱም ፆታ 
በ1ሺ500 ሜትር ተጨማሪዎቹን የወርቅ ሜዳሊያዎች 
በማስመዝገብ የኢትዮጵያን ሰንደቅ በመድረኩ 
በተደጋጋሚ በኩራት አውለብልበዋል። ሁለቱ የብር 
ሜዳሊያዎችም በ5ሺ ሜትር ሴቶችና ወንዶች በአትሌት 
መቅደስ አለምሸት እና አብዲሳ ፈይሳ የተመዘገቡ 
ሲሆን፤ ማርታ ዓለማየሁ በ3ሺ ሜትር እንዲሁም 
ኃይሉ አያሌው በ3ሺ ሜትር መሰናክል ተጨማሪዎቹን 
የነሐስ ሜዳሊያዎች አስመዝግበዋል። 

አትሌት አብዲሳ ፈይሳ ደግሞ በ1ሺ500 ሜትር 
እንዲሁም በ5ሺ ሜትር የወርቅና የብር ሜዳሊያዎችን 
በማጥለቅ በሻምፒዮናው ስኬታማ ቆይታ ያደረገ 
ወጣት አትሌት ሊሆን ችሏል። 

በሊማ በአጠቃላይ የተመዘገበው የሜዳሊያ ቁጥር 

ከሁለት ዓመት በፊት በኮሎምቢያ ከተካሄደው 
ሻምፒዮና በ2 ሜዳሊያዎች ያነሰ ቢሆንም በደረጃ 
ሰንጠረዡ ግን መሻሻል ታይቷል። ኢትዮጵያ 
በውድድሩ የተካፈለችው በ19 አትሌቶች ሲሆን፤ 
ውድድር ያደረገችባቸው ርቀቶችም 800 ሜትር፣ 
1ሺ500 ሜትር፣ 3ሺ ሜትር፣ 3ሺ ሜትር መሰናክል፣ 
5ሺ ሜትር እንዲሁም 10ሺ ሜትር ርምጃ ናቸው። 
በዚህም 9 አትሌቶች የሜዳሊያ ሲያገኙ፤ 10ሺ ሜትር 
ርምጃ ሜዳሊያ ያልተገኘበት ብቸኛው ርቀት ሆኗል። 
በሌላ በኩል በሴቶች የ5ሺ ሜትር እና 3ሺ ሜትር 
መሰናክል የውድድሩን ክብረወሰን መስበር እንዲሁም 
በ800 ሜትር ሴቶች ወንዶች የታየው አስደናቂ 
ፉክክርም የሻምፒዮናው ድምቀት እንዲሁም 
የስፖርት ቤተሰቡን ቀልብ በተለይ መግዛት የቻሉም 
ነበሩ። 

በወጣቶች የዓለም ሻምፒዮና የተሳተፈው የአትሌቲክስ ቡድን አቀባበል ተደርጎለት ሽልማት ተበርክቶለታል፣

ለመጀመሪያ ጊዜ የወጣ የጨረታ ማስታወቂያ
በአፈ/ከሣሽ ኢ/ር አያልቅበት የሽጌታ እና በአፈ ተከሣሽ ታደሰ አየለ መካከል ስላለው 

የአፈጻጸም ክስ ክርክር ጉዳይ በአፈጻጸም ተከሳሽ ታደሰ አየለ ስም በካርታ ቁጥር 17111 የቦታ 

ቁጥር107 በደ/ብርሃን ከተማ በድሮው ቀበሌ 06 ከምስራቅ በለጠ፣ ከደቡብ ሳሙኤል፣ 

ከምዕራብ አለሙ፣ ከሰሜን መንገድ የሚያዋስነው መኖሪያ ቤት በ250 ካሬ ሜትር ቦታ ላይ 

ያረፈው በግምት መነሻው ብር 650,070.70 /ስድስት መቶ ሃምሳ ሺህ ሰባ ብር ከሰባ ሳንቲ/ 

ንብረቱ በሚገኝበት በ06 ቀበሌ ክልል ውስጥ በሐራጅ /በጨረታ/ እንዲሸጥ ፍ/ቤቱ አዟል፡፡

ጨረታው የሚከፈተው ተጫራቾች ወይም ህጋዊ ወኪሎቻቸው በተገኙበት ጥቅምት 9 ቀን 

2017 ዓ.ም ከጠዋቱ 3፡00 እስከ ቀኑ 6፡00 ሰዓት ባለው ጊዜ ውስጥ ይሆናል፡፡

1. ተጫራቾች ያሸነፉበትን ¼ኛ በሲፒኦ በባንክ በተረጋገጠ በፍ/ቤቱ ስም ወዲያውኑ ለሐራጅ 

ባዩ የማስያዝ ግዴታ አለባቸው፡፡ 

2. ንብረቱን ለመሸጥ ምክንያት የሆነው ለፍርድ ማስፈፀሚያ ነው፡፡

3. በሐራጅ የተሸጠው ንብረት ዋጋው በሙሉ የሚከፈለው ገዥው ንብረቱን መግዛቱ 

ከተረጋገጠበት ጊዜ ጀምሮ በ15 ቀን ጊዜ ውስጥ ይሆናል፡፡

4. ገዥው በጨረታ የገዛው ንብረት ዋጋውን ሳይከፍል የቀረ እንደሆነ ወይም በህግ በተወሰነው 

በዚሁ የሽያጭ ማስታወቂያ ላይ በተገለፀው መሠረት ዋጋውን ያላስቀመጠ እንደሆነ 

ሽያጩ ይሰረዛል በፍ/ሥ/ሥ/ህ/ቁ/429/2/ መሠረት ለሐራጅ ማስታወቂያው የተደረገውን 

ወጪ እንዲከፍል ይገደዳል፡፡

5. የሐራጅ ማስታወቂያውን ለማቋረጥ የሚቻልበት የተሻለ መንገድ ካለ የጨረታ 

ማስታወቂያው በማንኛውም ጊዜ ሊቋረጥ ይችላል፡፡

የሰ/ሸዋ ዞን ከፍ/ፍ/ቤት

ደ/ብርሃን

ድጋሚ የወጣ የሐራጅ ሽያጭ ማስታወቂያ
በፍ/ባለመብት ወ/ሮ ብሌን በሪሁን እና በፍ/ባለዕዳ አቶ ታኑ አርጋው መካከል ስላለው የአፈፃፀም 

ክርክር ጉዳይ የፌደራል መጀመሪያ ደረጃ ፍ/ቤት በኮ/ቁ/178092 3/2/2015 በኮ/መ/ቁ/184318       

በ19/3/2015 ዓ.ም በዋለው ችሎት በሰጠው ትዕዛዝ በኮ/ቀ/ ክ/ከተማ ወረዳ6 ሮሆቦት የመኪና 

ማቆሚያ የሚገኝ የሠ/ቁ/ኮድ3-02287 ደ/ህ/ቅጥቅጥ አይሱዙ መኪና የሐራጅ   መነሻ ዋጋ 900,000    

/ዘጠኝ መቶ ሺ/ ብር ሆኖ እንደሚሸጥ ሐምሌ 7 ቀን 2016 ዓ.ም በሐራጅ ይሸጣል የሚል ማስታወቂያ 

ወጥቶ በዕለቱ ተጫራች  አልቀረበም፡፡ ይህንኑ  ለፍ/ቤቱ ሪፖርት ተደርጎ ፍ/ቤቱ በ18/11/2016 

ዓ.ም ፍ/ቤቱ በድጋሚ ጨረታ እንዲወጣ ትዕዛዝ የሰጠ በመሆኑ በሁለተኛ ጨረታ የግምቱን 1/4ኛ 

225,000 (ሁለት መቶ ሀያ አምስት ሺ ብር በማስያዝ መሳተፍ የሚቻል ሆኖ የትራንዛክሽን ታከስ ገዥ 

የሚከፍል መሆኑ ታውቆ  ጥቅምት 1 ቀን 2017  ዓ.ም በሐራጅ   ይሸጣል፡፡  የተጫራቾች  ምዝገባ 9፡

00 ሰዓት ተጀምሮ የቀረቡ ተጫራቾች ተመዝግበው እንደተጠናቀቀ ወዲያውኑ ጨረታው የሚካሄድ 

ይሆናል፡፡ አሁን የሚሸጠው በፍ/ስ/ስ/ህ/ቁ/428 (1) መሰረት ነው፡፡

የሐራጁ ሽያጭ የሚካሄደው በፌዴራል ፍርድ ቤቶች የፍርድ አፈጻጸም ዳይሬክቶሬት የጨረታ 

አዳራሽ ውስጥ ሲሆን፣ ንብረቱን ተጫርተው ለመግዛት የሚፈልጉ ተጫራቾች ከጨረታው ቀደም 

ብሎ ባሉት አራት የሥራ ቀናቶች ውስጥ ባለመብቱ ለማስጎብኘት በሚመርጧቸው ሶስት የሥራ ቀናት 

በፌ/ፍ/ቤቶች ፍርድ አፈፃፀም ዳይሬክቶሬት ሐራጅ ክፍል ድረስ ከጠዋቱ በ3፡30 ብቻ በመገኘትና 

ባለመብቱ በሚያቀርበው ትራንስፖርት ንብረቱን ባለበት ቦታ ድረስ በመውሰድ ለመጐብኘት 

የሚችሉ ሲሆን፤ እያንዳንዱ ተጫራች በሚጫረትበት ወቅት የንብረቱን መነሻ ግምት 1/4ኛውን 

በንግድ ባንክ በተረጋገጠ C.P.O ማስያዝ ይኖርበታል፡፡ ከ1/4ኛ አስበልጦም ሆነ አሳንሶ የሚመጣ 

ተጫራች በጨረታው አይካፈልም፡፡ በጨረታው አሸናፊ የሆነው ግለሰብ አሸናፊ የሆነበትን ገንዘብ 

በአጠቃላይ ጨረታውን ከአሸነፈበት ቀን ጀምሮ በፍ/አፈ/ዳ/ ስም CPO አሠርቶ በኢትዮጵያ ንግድ 

ባንክ ብቻ ሙሉ ገንዘቡን በ15 ቀናት ውስጥ ገቢ ማድረግ አለበት፡፡ የፍ/አፈ/ዳይሬክቶሬት ንብረቱን 

በህጋዊ መንገድ በሐራጅ ስለመሸጡ ለሚመለከተው አካል ማስረጃ ከመጻፍ ባለፈ ስም የማዛወር 

ግዴታ የሌለበት መሆኑን እንገልፃለን፡፡

በፌዴራል ፍርድ ቤቶች የፍርድ አፈጻጸም ዳይሬክቶሬት

